
ASO FARAILE, 27 IANUARI 2023

Na nofoia e le Fofoga Fetalai le Nofoa i le itula e 9:30 i le taeao.

Tatalo.

FOFOGA FETALAI: Ou te faasilasila atu ua toe amatalia nei
Taualumaga a le Fono Aoao Faitulafono.
Ia, avea lenei taimi ou te faatalofa atu ai i lenei taeao fou i le paia o le
Palemene ma le tatou Maota nei, o paia lava e le avea, e le popo foi i se
upu a le Fofoga Fetalai, ae faamalo le soifua manuia.
E i ai foi le manatu o le aso mulimuli lenei o lenei vaiaso e tusa o tatou
galuega ua faatulagaina. O le aso Faraile foi o le aso puupuu. O le toatele
foi o le tatou Maota e malaga i afioaga i tua aemaise foi o Salafai mo
tapenaga o le aso Sapati paia. Faamalo le onosai.
E faatalofa atu foi Samoa i lau faafofoga tapuai mai, malo le lagi e mama.
Tapuai maia ma le manuia, ia manuia le alofaiva o le tatou Maota i lenei
aso.

TULAFONO TAU FAAOFI O TEUTEUGA O LE TULAFONO O
SOOTAGA VA LELEI O LEIPA MA GALUEGA 2022

– iloiloga auiliili

FOFOGA FETALAI: Mo le silafia e le Palemene, o le Tulafono Tau
Faaofi lenei sa faia lona faitauga faalua i le aso 29 Aperila 2022. Na
faamaonia e le Fono Aoao Faitulafono le lafo mo se taimi faaopoopo o
iloiloga a le Komiti, i le aso 20 Tesema 2022.
E tusa ai ma Tulafono Tumau 107(1), e ao ona faamaonia muamua e le
Fono Aoao le Lipoti a le Komiti i le Tulafono Tau Faaofi ona avanoa ai lea
mo le iloiloga auiliili.
O lea ou te tapa lau Afioga i le Taitaifono o le Komiti o le Vaega Tau i le
Tamaoaiga.

Afioga NIUAVA ETI L. MALOLO (Taitaifono o le Komiti o le Vaega
Tau le Tamaoaiga): Lau Afioga i le Fofoga Fetalai ou te faatu le lafo,
Ina ia faamaonia e le Fono Aoao le Lipoti a le Komiti o lo o fautuaina ai,

Ina ia faagasolo le Tulafono Tau Faaofi o Teuteuga o le Tulafono o
Sootaga Va Lelei o Leipa ma Galuega 2022 faatasi ai ma le Faasaoga.
Faaluaina e le sui usufono mo Lefaga ma Faleaseela, sui usufono mo
Gagaifomauga 2, sui usufono mo Sagaga 4.

Na faamaonia le lafo.

FOFOGA FETALAI: E faasilasila atu ua faamaonia nei le Lipoti a le
Komiti i le Tulafono Tau Faaofi ma o le a sagai atu loa le Fono Aoao mo le
Iloiloga Auiliili.
E tusa ai ma Tulafono Tumau 104, e amata le iloiloga auiliili i le Fuaiupu
2.

FUAIUPU 2: Ua teuteuina le fuaiupu 2.

Faamaonia.

FUAIUPU 3: Ua teuteuina le fuaiupu 3.

Faamaonia.

FUAIUPU 4: Ua teuteuina le fuaiupu 4.

Faamaonia.

FUAIUPU 5: Ua teuteuina le fuaiupu 5.

Faamaonia.

FUAIUPU 6: Ua teuteuina le fuaiupu 12.

Faamaonia.

FUAIUPU 7: Ua teuteuina le fuaiupu 13.

Faamaonia.

FUAIUPU 8: Ua suia le fuaiupu 16.

Faamaonia.

FUAIUPU 9: Ua suia le fuaiupu 17.

Faamaonia.

FUAIUPU 10: Ua suia le fuaiupu 18.

Faamaonia.

FUAIUPU 11: Ua teuteuina le fuaiupu 20.

Faamaonia.

FUAIUPU 12: Ua faaofiina le fuaiupu 20A fou.

Faamaonia.

FUAIUPU 13: Ua teuteuina le fuaiupu 21.

Faamaonia.

FUAIUPU 14: Ua teuteuina le fuaiupu 22.

Faamaonia.
FUAIUPU 15: Ua soloia fuaiupu 26(2).

Faamaonia.

FUAIUPU 16: Ua teuteuina le fuaiupu 27.

Faamaonia.

FUAIUPU 17: Ua faaofiina le fuaiupu 27A fou.

Faamaonia.

FUAIUPU 18: Ua suia le fuaiupu 32(3).

Faamaonia.

FUAIUPU 19: Ua suia le fuaiupu 34.

Faamaonia.

FUAIUPU 20: Ua teuteuina le fuaiupu 35.

Faamaonia.

FUAIUPU 21: Ua teuteuina le fuaiupu 36.

Faamaonia.



1322

FUAIUPU 22: Ua suia le fuaiupu 37.
Faamaonia.

FUAIUPU 23: Ua faaofiina le fuaiupu 37A fou.

Faamaonia.

FUAIUPU 24: Ua teuteuina le fuaiupu 38.

Faamaonia.

FUAIUPU 25: Ua teuteuina le fuaiupu 39.

Faamaonia.

FUAIUPU 26: Ua suia le fuaiupu 40.

Faamaonia.

FUAIUPU 27: Ua suia le fuaiupu 41.

Faamaonia.

FUAIUPU 28: Ua teuteuina le fuaiupu 42.

Faamaonia.

FUAIUPU 29: Ua teuteuina le fuaiupu 47.

Faamaonia.
FUAIUPU 30: Ua teuteuina le fuaiupu 48.

Faamaonia.

FUAIUPU 31: Ua teuteuina le fuaiupu 49.

Faamaonia.

FUAIUPU 32: Ua suia le fuaiupu 51.

Afioga SULAMANAIA FETAIAI TAUILIILI TUIVASA (Vaimauga
1): Lau Afioga i le Fofoga Fetalai…

FOFOGA FETALAI: Ia, se i tulai mai le sui usufono mo Vaimauga 1.

Afioga SULAMANAIA FETAIAI TAUILIILI TUIVASA: E faatalofa
atu foi lenei itumalo i le paia o le Maota i lenei taeao. Ae o sina
faamalamalamaga i le Tulafono lea ua tatou oo i ai i le vaega lea Fuaiupu
32. O le popolega o le sui usufono o tausaga faatapulaa. Ia pe mafai lava
ona aumai se faamalamalamaga laitiiti lava ona o lea e aumai e 13 tausaga,
16 tausaga, 18 tausaga. Ona o le popolega lena o le sui usufono, o lea ua
pei ..a pasia lenei Tulafono, o lona uiga e le aoga loa lenei tamaitiiti i le 13
tausaga. Ua mafai ona galue i se galuega mama. A o tatou lea e taumafai ia
i ai tausaga tapulaa, pe le a’oga lava, e tatau lava ona ia taumafai e ave i le
a’oga. A o le vaega lena e 32 lea na ou fesili atu ai nei, lena e fai mai ai mo
galuega mama, 13 tausaga, ia ulufale atu i galuega lautele i le 16. O
tausaga na lea e fia maua ai malamalamaaga ona o se popolega o lenei sui
usufono, o tatou lea e mananao ia ave alo ma fanau i aoga, ae a pasia loa
lenei Tulafono, o lona uiga o le isi vaega lea e faapea… ia leaga la e fai
mai vaega o le Tulafono e taga le 13 tausaga.
Ma lou faaaloalo lau Afioga i le Fofoga Fetalai.

FOFOGA FETALAI: Faafetai. Se i tulai mail au Afioga i le Taitaifono.

Afioga NIUAVA ETI L. MALOLO: Faafetai i lau Afioga i le Fofoga
Fetalai, e pei ona aumai foi le faafesili i le tulaga o le Tulafono. I totonu o

le tatou Tulafono Faatonutonu o lo o i ai, e le mafai ai ona faafaigaluegaina
se tamaitiiti i galuega mai le 12 i le 14.
O le Teuteuga o le Tulafono lenei lea ua i luma o le Maota, lea ua suia
mai ai, ua tuu i luga i le 13 i le 15. I le Tulafono Autu, o le 13 tausaga la e i
ai. O le agaga o le Tulafono Autu lea, e loka mai ai i ina le tausaga o
tamaiti e faafaigaluegaina. O lona uiga, o lo o mafai ona aumai i luga le 16
tausaga. O le agaga o le Tulafono ia taumafai e faamalosia tamaiti i le 16
tausaga e amata ai ona faigaluega. Ae pei o le agaga lena o le 13 tausaga, e
le o faapea e faigaluega ai tamaiti, ae o se talosaga e loka ai i ina i totonu o
le Tulafono Autu ina ia aua ne i mafai ai ona toe faigaluega tamaiti i lalo
atu.
Ma lou faaaloalo lava lau Afioga i le Fofoga Fetalai.

FOFOGA FETALAI: Ia, po ua faamalieina le sui usufono mamalu?

Afioga SULAMANAIA FETAIAI TAUILIILI TUIVASA: O lea lava
e fai sina numi. O lea sa 12 a o lea ua 13. Ae pei o le agaga lea e avatu,
aumai sao lava e loka. A loka loa o lona uiga e le toe tatalaina. A o lea e fai
mai 13 tausaga, galuega mama. O lona uiga, o la e taga lava ma entitle
tamaiti ia 13 tausaga e faigaluega. E pei o le agaga lena o lea na avatu ai
ina ia mafai ona ausia le 16 tausaga faatoa mafai ona faigaluega. Pe
galuega mama pe galuega… ina ia mafai lava ona loka ma faamalosia alo
ma fanau i galuega e tatau ona faigaluega ai, po o le 18. E faapena le agaga
o le sui usufono lau Afioga i le Fofoga Fetalai, ae ona o lea e pei o lea lava
e taua, pe 12 lava pe 13, ia o lea lava e i lalo o le under age lea e faigaluega.
Ia ma lou agaga faaaloalo lau Afioga i le Fofoga Fetalai.

Afioga LEAANA RONNIE POSINI (Safata 1): Lau Afioga i le Fofoga
Fetalai…

FOFOGA FETALAI:

Afioga LEAANA RONNIE POSINI: Lau Afioga i le Fofoga Fetalai, o
le agaga foi lea sa tulai atu ai, e tatau lava ona matua faamanino lelei, afai
lava o le 16 tausaga, tuu i le 16 tausaga. A o lena foi e toe aumai i lalo o le
Teuteuga lea o le 13, ae fai mai o galuega. Ia o galuega a… o le galuega
mama, o le galuega lava lea. Ae afai e tuu lava i le 16, ia tuu lava i le 16.
Ma le agaga faaaloalo.
Ia se i toe tulai mai lau Afioga i le Taitaifono.

Afioga NIUAVA ETI L. MALOLO: Faafetai. A silasila sui usufono
mamalu i le Lipoti a le Komiti i le faa-Roma 10, o lo o manino lelei ai i ina
le tali a le Komiti. A silasila anei i ai; faamanino e le Ofisa Fesoasoani. O

le auga ma le faamoemoe o teuteuga, ia matuai faamanino e le tatau lava
ona faafaigaluega e se falefaigaluega se tamaitiiti i lalo ifo o le 16 tausaga,
seiavagana ai galuega mama.
Ma lou faaaloalo lava.

FOFOGA FETALAI: Ia, ou te talitonu o lea ua manino le sui usufono
mamalu.
Se i tulai mai lau Afioga i le Sui Palemia.

Afioga Hon TUALA TEVAGA IOSEFO PONIFASIO (Sui Palemia):
Faafetai i lau Afioga i le Fofoga Fetalai. E faatalofa atu foi i le paia o le
Maota i lenei taeao. E ese le taua o le tulaga o lea ua faamanino mai e le
Taitaifono o le Komiti, ae ese foi le taua o le fesili. Ne i te i lava ua
aveseseina e nisi faapea ua faataga ona faafaigaluegaina tamaiti laiti ia mai
le 13 agai i le 15. Tatou agai lava i le agaga o le Tulafono. O le agaga o le
Tulafono, ia aua ne i… o le mea lea e taua e tatou o le Child Labour, ia aua
ne i tulai mai le mea lena. O le mea lena sa aloalo mamao ai lava le
Tulafono ina ia aua ne i pai le Tulafono i se tulaga faapea.
O le 16 agai i luma, o le agaga lena ua mafai ai ona faigaluega se
tamaitiiti, le 16 agai i luga ae totogi. O le mea lea ua taua o galuega mama,
ia o le agaga o le Tulafono, o tamaiti foi ia e fesoasoani i o latou matua, e
le totogia. E te totogia loa le tamaitiiti ua 13 tausaga i le 14, ia o lona uiga,
ua e solia le Tulafono lena ua aafia ai le tulaga lena o le Child Labour. E
pei o le tulaga lena o lea o lo o alo ma o lo o manino foi le Tulafono le 16
agai i luga, ua mafai ona faafaigaluega, ua mafai foi ona totogi.
Ma le faaaloalo lava lau Afioga i le Fofoga Fetalai.

Afioga LEAANA RONNIE POSINI: Lau Afioga i le Fofoga Fetalai…

FOFOGA FETALAI: Se i tulai mai le sui usufono mo Safata 1.

Afioga LEAANA RONNIE POSINI: Ia, o le agaga tonu lava lea aua o
le mea lea o le 13 tausaga, 14, 15 tausaga, aua o lea e pei e tau faamanino
mai o galuega mama. O tatou o matua, o tatou tiute lava ia, e le tau aumaia
faatulafono mea ia o galuega mama, o faatonuga ia a tatou matua e aoao ai
a tatou fanau o le faiga o galuega ia. Ae a tau vaai loa i le Tulafono, ona
pei lea ua tau aiaia. E i ai le popolega leaga o lea e agai i ai. E ui ina
fesiligia e le tamaitiiti ona matua i le tulaga o mea faapea.
A o tatou lava ia Samoa ma le aganuu, ia e faatonu lava a tatou fanau. E
pei o le agaga lea e tau fai atu, aveese lea mea o galuega mama, o le tiute
lena o tatou matua ia aoao a tatou fanau, e le tau faia i totonu o le Tulafono.
Ma le agaga faaaloalo.

FOFOGA FETALAI: Ia, se i tulai mai lau Afioga i le Minisita mo
Faatoaga.

Susuga Hon LAAULI LEUATEA POLATAIVAO FOSI (Minisita mo
Faatoaga ma Faiga Faiva): Lau Afioga i le Fofoga Fetalai e taua le mea
lea ua oo i ai le felafolafoaiga, e taua foi le faamanatu a le la Itu o le malu.
Ae na ona ou piipiiama atu lava, o le mea lea ua tatou vevesi ai nei i le 10 i
le 20 tausaga talu ai, o le mea lea ua tatou faafaigaluegaina alo ma fanau,
lea sa tatou aloalosa ai lava i le mataupu lea, leaga e seasea tupu i le
taulaga, ae sa tupu tele i nuu i tua. Ua tatou masani uma lava i le mea lenei
o le o o tamaiti e faatau niu, faatau taui’a, faatau ato tuitui, tugane, tutu i le
maketi foi lea e i luma o le fale o le aiga e fai le mea lena. O le mea la lena,
e tau lena mea sa tatou masani ai i le olaga faa-Samoa, e tuua mai loa le
aoga sau e ave tuiifi ia e faatau, pe te sau e ave faguu ia e faasolo i le nuu.
Ia pe te alu e ave filitapaa ia e faasolo. O le mea la lena, sa tatou ola mai ai.
Ae o le vaai a le Taitaifono ma le tatou Komiti, leaga ua vavao tele le mea
lea o le Child Labour. Ou te le talitonu o i ai se na mea i le atunuu. O au ia
ou te faatau taui’a mai lava i Alamagoto e tau mai i inei i Mulinuu. E uma
loa ona o e soli le tugane lea e i gauta i i, ia, faasavali atu lava i i e tau i le
nuu. E faapena le lagona, ae taua foi lo outou faamanatu, leaga ua tatou
manatu ua faaaoga a tatou fanau, a o le tiute lena o tatou tamaiti, you will
never understand about the market. If you don’t start from your
childhood… e te fealuai e faatauula, a tu le meli i tai, ia na ou alo paopao
foi i tai i le mea lea i o, i Moataa ma nuu na sa sui ula e lau ai le mea a o tu
le meli. Ia ae pei o le vaitau lenei ua sau Tulafono a fafo faamalosia mai
lava ua sa tamaiti. O isi tamaiti ia e popoto nei i mea tau maketi, o tama na,
e femouluai solo i le va o tagata e push a latou oloa.
Ae faafetai i le saunoaga a le Taitaifono o lea ua fai le faavae i luga o le
16 tausaga ina ia puipui ai la le mea lea ua tatou vaai i ai, a ua oo i le po, ua
faasoloatoa, a oo i le taimi o le aoga, ua o. Ae saunoa le sui usufono o
Safata, o le mea lena e tu tonu lava i le mafaufau o le matua, a alofa i lana
fanau, ia puipui le tulaga lea tatou te atugalu atu ai.
Ia o lau faaopoopo atu lena ma le agaga faaaloalo.

FOFOGA FETALAI: Masalo o lea ua manino lea vaega pei ona saunoa
faamalamalama le Afioga i le Minisita o Faatoaga ma Faiga Faiva. A
silasila foi lua Afioga, o lena lava e faasolosolo ifo lava faamatalaga o le
vaega lea o le Tulafono, atonu e maua ai foi se fesoasoani mo mataupu e
pei ona oulua laga. Ae malo lava, e taua foi le lagalaga o ia manatu e
mafaufau atili pea i ai tatou.

Faamaonia le Fuaiupu 32.

FUAIUPU 33: Ua teuteuina le fuaiupu 52.
Faamaonia.

FUAIUPU 34: Ua teuteuina le fuaiupu 53.

Faamaonia.

FUAIUPU 35: Ua suia le fuaiupu 54.

Faamaonia.

FUAIUPU 36: Ua faaofiina le fuaiupu 54A fou.

Faamaonia.

FUAIUPU 37: Ua teuteuina le fuaiupu 55.

Faamaonia.

FUAIUPU 38: Ua suia le fuaiupu 56.

Faamaonia.

FUAIUPU 39: Ua suia le fuaiupu 57.

Faamaonia.

FUAIUPU 40: Ua faaofiina le fuaiupu 57A fou.

Faamaonia.
FUAIUPU 41: Ua teuteuina le fuaiupu 58.

Faamaonia.

FUAIUPU 42: Ua teuteuina le fuaiupu 59:

Faamaonia.

FUAIUPU 43: Ua teuteuina le fuaiupu 60.

Afioga SULAMANAIA FETAIAI TAUILIILI TUIVASA: Lau
Afioga i le Fofoga Fetalai, pe maua se avanoa.

FOFOGA FETALAI: Se i tulai mai le sui usufono mo Vaimauga 1.

Afioga SULAMANAIA FETAIAI TAUILIILI TUIVASA: O le vaega
lea o le Tulafono lau Afioga i le Fofoga Fetalai, pei ua fesiligia ai pe
aveese ai le malosiaga lea sa i le Minisita. Ia o lea e tuuina atu le malosiaga
i le Ofisa Sili o Pulega. E pei o le popolega lena o lenei sui usufono, ta te
manao lava e le faapea e faatauagavale foi i Ofisa Sili o Pulega, ae pei e
tatau lava ona i ai lava le malosiaga i le Minisita.
Ae pei o le vaega lena o lea ua aveese ai lea ua faatino lava le malosiaga
ia e le Ofisa Sili o Pulega, ona o le popolega o le sui usufono lau Afioga i
le Fofoga Fetalai ma le mamalu o lenei Maota, i le Vaega B lena e i ai, o le
Vaega B, o le issue ina o pemita foi lea e tuuina atu i o tatou tagata. E leai
se agaga o le sui usufono e faapea e… ae i ai lava le vaivaiga, e tatau lava
ona fesiligia pea le Minisita. E moni lava o le Ofisa Sili o Pulega e
faatinoina uma lava galuega i le malosiaga e avatu e le Minisita, a o lea la
pei o le a tuusaunoa o le a aveese le Minisita ae ua apalai lava le Ofisa Sili
o Pulega. Ia o popolega lena lau Afioga i le Fofoga Fetalai, aemaise o le
faamatuuina atu o pemita ma tulaga faapena i e afifio mai ma faafaigaluega
i totonu o le tatou atunuu.
O le popolega lena, e le faapea ou te fai atu e faatauagavale i tatou Ofisa
Sili o Pulega. E tatau lava ona avatu se faatagaga ma fesiligia pea le
malosiaga i le Minisita e faatino ai galuega i totonu o Matagaluega. Ma lou
faaaloalo lau Afioga i le Fofoga Fetalai.

FOFOGA FETALAI: Malo faafetai. Se i tulai mai lau Afioga i le
Taitaifono.
Afioga NIUAVA ETI L. MALOLO: Faafetai i le Afioga i le sui
usufono. E taua tele le finagalo. Faafetai foi mo le taulagalaga. O le agaga
tonu lena o le Tulafono, o le tulaga foi lea o le aumaia o le malosiaga sa i
le Minisita, ae le faapea o aveesea ai lo la galulue faatasi i le tulaga lea.

FOFOGA FETALAI: O lea ua faamalieina le sui usufono mo
Vaimauga 1.

Afioga SULAMANAIA FETAIAI TAUILIILI TUIVASA: Lau afioga
e leai, o le Tulafono lava sa i ai o le malosiaga lava o le Minisita. O la tatou
te iloa uma lava e delegate le power i le Ofisa Sili o Pulega, ae o le tulaga
lea ua aveese ai… a faitau lelei, ua aveese ai le tulaga sa i le Minisita ae
replace e le Ofisa Sili o Pulega. A o le Tulafono Autu lava lea e i ai, o le
Minisita. O lea la ua fesili i le Minisita ua le toe i ai se fesili le Minisita, ae
ua replace e le Ofisa Sili o Pulega. O le popolega lena o lenei itumalo ma
lenei sui usufono. E le faapea e fai atu o se tulaga foi lele, ae o lava e i ai le
malosiaga i le Ofisa Sili o Pulega e faatino ai ana... aemaise lava o le vaega
2 b, e issue ai e le Ofisa Sili o Pulega lea ia pemita o e omai i fafo. A
faapea la e te i ane le Minisita ua i ai ni tagata faigaluega, ona o le
malosiaga la lea, o le a faatino ai. E faatino lava e le Ofisa Sili o Pulega e
aunoa ma se fesili i luga, e pei o le agaga lena o lea e tau tuuina atu i le la
Itu ma le Tulafono lenei.

FOFOGA FETALAI: Ia, o le mamafa fua i lou finagalo, a o Minisita ia
e i ai lava a latou matafaioi faa-Pulega faatonu. Ae pei o Ofisa Sili o
Pulega o lo o i ai le mamafa o le galuega. Se i tou tulai mai lau afioga i le
Taitaifono, pe afai o i ai se isi faamatalaga e sili atu i lau faamatalaga lea e
fai atu.

Afioga NIUAVA ETI L MALOLO: E leai lava se isi faamatalaga i tua
atu e pei ona… o lo o manino foi i le lipoti a le Komiti le vaega lea. Lau
afioga i le Fofoga Fetalai ma lou faaaloalo lava.

FOFOGA FETALAI: Ia manatua lelei foi, e faagaoioi lava e le Minisita,
e endorse e le Minisita ia mea lava e faagaoioi atu e le Ofisa Sili o Pulega.
Ia ua manino lea mataupu.

Faamaonia le Fuaiupu 43.

FUAIUPU 44: Ua teuteuina le fuaiupu 61.

Afioga SULAMANAIA FETAIAI TAUILIILI TUIVASA: Lau afioga
i le Fofoga Fetalai, ona o le popolega lea na i ai i luga a o lea ua toe sau i le
44, ua le teena lava e le Ofisa Sili o Pulega le power lea sa i le Minisita. Po
o a la Tulafono… i le 44 lea e i ai. O tatou a teena e mafai loa ona o i luga
o le Minisita, a o lea e sau lava i i, pe a faitau lelei ifo lava le Minisita, ua
mafai lava ona teena e le Ofisa Sili o Pulega. O lona uiga ua le mafai ona
toe o i luga i le Minisita pe a teena ia talosaga ia i lalo. O pei o le popolega
lena o lea na i ai.

FOFOGA FETALAI: Se i tulai mai le afioga i le Taitaifono. E i ai se
mea faapea o lea e saunoa mai ai le sui usufono. O gafea tonu o le
Tulafono lea e te saunoa mai ai le sui usufono mamalu? Puipui fia?

Afioga SULAMANAIA FETAIAI TAUILIILI TUIVASA: O le
puipui A, ia suia le upu Minisita, po o fea lava e aliali mai ai le Ofisa Sili o
Pulega, ia faaliliu atu le pule faataga lea sa i le Minisita i le Ofisa Sili o
Pulega, e faaleaogaina ai ni pemita i totonu o lenei fuaiupu. O lona uiga o
le malosiaga lava lea ua tuu i le Ofisa Sili o Pulega e faaleaogaina ai e
aunoa ma se…. O lona uiga a ta alu atu i luga i le Minisita ma faapea
mai… e pei o le agaga lena, ina ua mafai ona faataga le… ua aveese le
Minisita i le vaega lea na ou fai atu ai muamua, o lea la ua sosolo lava i
lalo… ma le agaga faaaloalo lau afioga.

Susuga Hon LAAULI LEUATEA POLATAIVAO FOSI: Lau afioga i
le Fofoga Fetalai pe maua se avanoa.

FOFOGA FETALAI: Ia malie le sui mamalu o le 45 lena e te talanoa
mai ai. O le 44 lea na alu atu ai le fesili. Ua sese solo atu ai ma tatou
mataupu.

Afioga SULAMANAIA FETAIAI TAUILIILI TUIVASA: E leai o le
44 lea ou te talanoa atu ai. O le 44 ua teuteuina le fuaiupu 61 o le Tulafono
Autu e faapea, ia suia le upu Minisita po o fea, lava e aliali mai ai le upu
Ofisa Sili o Pulega, ia faaliliu atu le pule faataga lea sa i le Minisita i le
Ofisa Sili o Pulega, e faaleaogaina ai pemita i totonu o lenei fuaiupu. O le
vaega (f) lena lea ou te talanoa atu ai. A o le b la, ia aiaia ai e faapea, e
mafai e le Ofisa Sili o Pulega ona faaleaogaina se pemita tau galuega, pe
afai ua tuuina atu e se tagata e ona le galuega po o se tagata faigaluega ni
faamatalaga tau faasese po o ni faamatalaga e le moni. O le popolega lena
o lea sa taumafai i ai le sui usufono. Aua a faapea e teena le talosaga, ona o

loa lea i le Ofisa Sili o Pulega. A o atu i le Ofisa Sili nai tagata ia, ona refer
lea i le malosiaga lea i luga i le Minisita, e toe aumai ai. Ae o lea la ua
teena e le Ofisa Sili o Pulega, ua leai la se isi sulufaiga o e ua declined a
latou application, aua o lea ua faamuta i i, i le vaega lea. E pei o le
popolega lea o lea ua suia mai le Tulafono Autu i le Teuteuga lea.

FOFOGA FETALAI: Tulai mai lau afioga i le Minisita.

Susuga Hon LAAULI LEUATEA POLATAIVAO FOSI: E fai si taua
o le mataupu lea e saunoa i a le sui usufono mamalu, ona o le tulaga lava
lea po o ai e faia le faaiuga mulimuli. Ae na ona ou faamanatu i le Maota, o
aiaiga o tatou faiga faavae lea ua i ai i le taimi lenei, na fai foi e le
Nofoaiga lea na uma nei, le Faigamalo talu ai. Na aveese mai ai le saofai o
le Minisita i totonu o Taitaifono o tatou boards. Ma na tou te silafia uma
lena mea. Ua faame’i ai le Minisita ae aumai le sui o le komiti faa-
Taitaifono fai e latou faaiuga. Ae o le atugaluga lea e i ai i le sui usufono,
ou te talitonu lava o le faatuatuaga lea ua saunoa i ai le Taitaifono, ua
faatuatuaina le Ofisa Sili o le Pulega. Ma ou te taofi pea, e tatau pea ona
tatou… ia fetuunai pea le tofa ma le faautautaga. O le agaga o le Minisita,
ia ave le faatuatuaga i le tagata ua filifili, e avea ma Ofisa Sili o Pulega o le
Matagaluega.
E pei ona saunoa le Taitaifono, o lo o i ai lava le avanoa e silasila ai le
Minisita agai i le Kapeneta pe afai lava ua sese se faaiuga a le Ofisa Sili o
Pulega o le Matagaluega. Ae ua ou manatu ne i te i ua tatou atugalu faapea
pei ua tatou lafo, ua tatou le faatuatuaina le ua filifili, e le Minisita e ave i
ai le faatuatuaga e faia faaiuga. Ou te iloa foi o le mea lenei o le taliaina ma
le le taliaina o talosaga e agai i le Ofisa Sili o Pulega o le Matagaluega, se e
leai lava se mea e puaoa. E tatou te iloa lelei lava le mea piopio ma le mea
sao la e fai. Ae ua ou manatu, tatou o ia i le mea lea ua saunoa i ai le afioga
i le Taitaifono. E i ai lona taua, o le faatuatuaga, ua ave i le Ofisa Sili o
Pulega o le Matagaluega, ina ia aua ne i i ai se mea e tasi e sasi. Ae pei ona
ou fai atu, ua faame’i ese Minisita ma Taitaifono o boards i le taimi lenei.
ua fai lava a latou faaiuga, seiloga lava o se mea ua vaai atu le Kapeneta
ma le Minisita ua serious tele se le sao, ona faatoa aapa atu loa lea, e
taumafai e tosotoso mai i le moa o le ala.
Ae ua ou manatu o le agaga moni lena o le Taitaifono, e i ai lava le
silasila, overall a le Minisita i so o se mataupu. Ma lou agaga faaaloalo.

FOFOGA FETALAI: Se i faamanino atu pea le tulaga lea sa laga e le
sui usufono mai Vaimauga 1. Ona o lea ua siaki atu e le Nofoa, o lea ua
talanoa mai i faamatalaga faamalamalama, a o lea tatou te gasolo i le tino o
le Tulafono. E eseese mamao lava faamatalaga mai luma i o, ia ma tino o

le Tulafono. O le mea lea, ua uma foi ou avanoa, manatua e tai lua avanoa
o le tagata, ia ua uma foi ou avanoa.
Se i tulai mai le sui usufono mo Anoamaa 1.

Afioga ALAIASA MOEFAAUOUO MALAGAITUTOGIAI
SEPULONA MOANANU (Anoamaa Sasae): Faafetai mo le avanoa i
lau afioga i le Fofoga Fetalai, malo foi le soifua manuia i lenei taeao fou, o
lea foi ua maea ona tatou faamua i le Atua ua manuia ai faiva o lo tatou
Maota. Ou te tu atu ona o le matou komiti lea e fesoasoani i le matou
Taitaifono. O lea ua manaia le mea lea ua oo i ai, o lea ua malamalama le
sui usufono mamalu, i le tulaga lea o le ave o le mataupu i o i le Ofisa Sili
o Pulega. A o le teteena la, lea na ala ona toe faauilavea, faapea o la ua toe
tetee e le Ofisa Sili o Pulega, e leai se mea o le a tetee mai ai, ae tetee mai e
le Minisita e le i oo i ai le talosaga. O le tulaga tonu lena o le Tulafono, afai
lava la e teena, e teena mai lava i i, i le mea na alu atu iloilo ai. E le faapea
e Iloilo e le CEO ae tetee mai e le Minisita e le i vaai i ai. E pei o lau
faamalamalamaga lena e fesoasoani ai i le komiti. Ma le faaaloalo.

FOFOGA FETALAI: Malo lava, e ese le manaia o le faamalamalamaga
e le sui usufono mamalu, Malo lava i le sui o le komiti. O lea ua manaia le
faafogafoga foi a le Maota, malo faafetai. Tulai mai lau afioga i le
Taitaifono.

Afioga AUUAPAAU MULIPOLA ALOITAFUA MULIPOLA: Lau
afioga i le Fofoga Fetalai, e aulelei ma momosi le finagalo o le sui usufono
mamalu. E pei o le agaga tonu lava lea, e pei ona tau apaapa le afioga i le
Minisita, o le tulaga o le tuuina atu o le malosiaga lea sa i le …ona o le
tulaga ia flow pea le alu o galuega. E tele taimi e tuatuagia ai le Minisita
ma le tulaga o le faatinoga o galuega, ae ia aua ai ne i taotaomia ia le tulaga
o le faagasologa o galuega nei. E pei o le ala lea sa aumai ai le finagalo o le
Matagaluega, na ala ai ona manao e tuu mai i lalo i i, ae o lo o i ai pea le
tulaga lea. E i ai le isi siteupu i luga atu, pe a teena ia le vaega lea. Ma lou
faaaloalo tele, faafetai.

FOFOGA FETALAI: Malo faafetai.

Faamaonia le Fuaiupu 44.

FUAIUPU 45: Ua faaofiina le fuaiupu 61A fou.

Faamaonia.

FUAIUPU 46: Ua suia le Faaulutala o le Vaega 10.
Faamaonia.

FUAIUPU 47: Ua teuteuina le fuaiupu 78.

Faamaonia.

FUAIUPU 48: Ua teuteuina le fuaiupu 82.

Faamaonia.

FUAIUPU 49: Ua teuteuina le fuaiupu 83.

Faamaonia.

FUAIUPU 50: Ua soloia Tulafono Faatonutonu.

Faamaonia.

FUAIUPU 51: Teuteuga i faamatalaga.

Faamaonia.

FUAIUPU 52: Aiaiga faasaoina ma aiaiga tau soloaiga.

Faamaonia.

FUAIUPU 1 MA LE IGOA
FUAIUPU 1: Igoa puupuu ma le amataga
IGOA: Tulafono o Teuteuga o le Tulafono o Sootaga Va Lelei o

Leipa ma Galuega 2022.

FOFOGA FETALAI: O lo o i ai le Faasaoga a le Komiti i le Igoa o le
Tulafono. Tulai ma le Taitaifono.

Afioga NIUAVA ETI. L. MALOLO: Lau afioga i le Fofoga Fetalai ou
te faatu le Faasaoga i le Igoa o le Tulafono e faapea:-

“FAASAOGA:

Ia aveese le fuainumera 2022 ma suia i le fuainumera 2023 ina ia
faitauina ai le Igoa o le Tulafono e faapea;

Tulafono o Teuteuga o le Tulafono o Sootaga Va Lelei o
Leipa ma Galuega 2023.”

Faamaonia le Faasaoga.

Faamaonia le Fuaiupu 1 ma le Igoa e pei ona Faasaoina.

Na faagasolo le Tulafono Tau Faaofi o Teuteuga o le Tulafono o Sootaga
Va Lelei o Leipa ma Galuega 2023 faatasi ma le Faasaoga.

LAFO MO LE FAATAATIAESE O LE TULAFONO TUMAU

FOFOGA FETALAI: Ou te tapa lau afioga i le Sui Palemia.

Afioga Hon TUALA TEVAGA IOSEFO PONIFASIO: Lau afioga i le
Fofoga Fetalai, ou te faatu le lafo, Ina ia faataatiaese Tulafono Tumau
108(4), ina ia avanoa ai le faitauga faatolu o le Tulafono Tau Faaofi sa
iloiloina auiliili o le aso lenei.

Faaluaina e le Minisita mo Faatoaga ma Faiga Faiva.

Na faamaonia le lafo.

TULAFONO TAU FAAOFI O TEUTEUGA O LE TULAFONO O
SOOTAGA VA LELEI O LEIPA MA GALUEGA 2023

- faitauga faatolu

FOFOGA FETALAI: Ou te tapa lau afioga i le Sui Minisita o Pisinisi,
Alamanuia ma Leipa.

Afioga Hon TOEOLESULUSULU CEDRIC POSE SALESA
SCHUSTER: Lau Afioga i le Fofoga Fetalai, ou te faatu le lafo, Ina ia
faitauina nei le Tulafono Tau Faaofi o Teuteuga o Sootaga Va Lelei o
Leipa ma Galuega 2023 i lona faitauga faatolu.

Faaluaina e le Minisita o Faatoaga ma Faiga Faiva ma le Minisita o
Fesootaiga ma Faamatalaga Tekonolosi.

Na faamaonia le lafo ma faitauina le Tulafono Tau Faaofi i lona faitauga
faatolu ma faapea na pasia le Fono Aoao Faitulafono.

ILOILOGA O LIPOTI A KOMITI FAA-PALEMENE

P.P.2022/2023 NU.140, LIPOTI A LE KOMITI O TULAFONO
TUMAU, MATAUPU TAU FAIGA PALOTA, TALOSAGA MA

TOFIGA FAALE-FAAVAE I LE P.P.2022/2023 NU.102,
TEUTEUGA UA FAUTUAINA I TULAFONO TUMAU 2022

- ILOILOGA

FOFOGA FETALAI: E i ai le manatu o le Fofoga Fetalai ua manino i
le tatou Maota le lafo na faatu mo lenei galuega, lea na pasia e le Fono
Aoao Faitulafono i le aso 20 Tesema 2022. O le agaga maualuga foi o le
lafo, ina ia mafai pea ona tausia tulaga mamalu ma le aloaia o le tatou
Palemene i so o se vaega.
Ma o le a sagai atu loa le Fono Aoao mo le Iloiloina o le Lipoti a le
Tulafono Tumau, Mataupu Tau Faiga Palota ma Talosaga ma Tofiga
Faale-Faavae e pei ona faataatia i le Laulau-a-Fono.
Ou te tapa ma le faaaloalo lau afioga i le Taitaifono o le Komiti o
Tulafono Tumau, Mataupu Tau Faiga Palota, Talosaga ma Tofiga Faale-
Faavae, lau afioga i le Sui Fofoga Fetalai.

Afioga AUUAPAAU MULIPOLA ALOITAFUA MULIPOLA: Lau
Afioga i le Fofoga Fetalai, ou te tulai ma le faaaloalo e faatu le lafo, i le
maea ai o Iloiloga a le Komiti o Tulafono Tumau, Mataupu Tau Faiga
Palota Talosaga ma Tofiga Faale-Faavae, e fautuaina le Fono Aoao, Ina
ia faamaonia lana Lipoti, o lo o ua tuuina atu faatasi ma ana Teuteuga.

Faaluaina e le sui usufono mo Lefaga ma Faleaseela ma le sui usufono
mo Gagaifomauga 2.

FOFOGA FETALAI: Tulai mai lau Afioga i le Taitaifono o le Komiti o
Tulafono Tumau, Mataupu Tau Faiga Palota, Talosaga ma Tofiga Faale-
Faavae mo le tolaulauina o Sailiiliga ma Fautuaga ma le Iugafono a la
outou Komiti. Lau afioga i le Taitaifono.

Afioga AUUAPAAU MULIPOLA ALOITAFUA MULIPOLA: Lau
afioga i le Fofoga Fetalai, ou te folasia i luma o le Palemene le Lipoti a le
Komiti o Tulafono Tumau, Mataupu Tau Faiga Palota Talosaga ma Tofiga
Faale-Faavae mo le silafia e lenei Maota ma le faafogafoga tapuai mai a
Samoa e faapea;
Lou Atua e, ou te fiafia lava e fai Lou finagalo, o lo o i totonu lava ia te
au Lau Tulafono. Ua tuuina mai e Ia le pese fou i lou gutu. O le viiga lea i
lo tatou Atua.
Lau afioga i le Fofoga Fetalai e tusa ai o le lafo na faatuina i luma o lenei
Maota, i le tuuina mai i le Komiti o Tulafono Tumau, Mataupu Tau Faiga
Palota, Talosaga ma Tofiga Faale-Faavae e le Fono Aoao ina ia faautagia
ai se Lipoti e tusa ai ma tuutuuga ma taiala o iloiloga o Galuega a lenei
Komiti, ina ia tagofia ai le iloiloina o le Tulafono Tumau Nu.22, ma le
Tulafono Tumau Nu.187. O le toe teuteuina o Tulafono Tumau nei, ma ia
toe lipoti mai i le Komiti, i se Fonotaga o lumanai ai nei a le Fono Aoao
Faitulafono.
E ui ina pau le vaosa, ae matau lava e matala ona tapui mamala ina ua
sisiva mai tapuafanua o le fogatiasa. Ae matau atu pueloloa o latou falesau
tauloloa. O lenei taeao, ua se tai malie le tai nai Vaifia, ua se anava foi le
lupe nai Tapuamia. E manatu e pau le moana ona o ona nafa. E leai foi so
tatou iloa i lenei taaligoligoa. Ae ua lagona i tino le aifilofilo o mauli o
tuaa ua momoe mai i tiasa ma malae i totonu lava o lenei Palemene.
E faatalofa atu i lau afioga i le Fofoga Fetalai, mo lo matou avanoa. E
faatalofa atu foi i Tama ma o latou Aiga, Aiga ma a latou Tama, Tumua
ma Pule, Ituau ma Alataua, ma le Vaa o Fonoti, ae a le mamalu sauoo o
lenei Palemene. Sala ia ina o tatou tapisa i le agalelei o le Mataisau o le
Foafoaga, aua o lele ua toto le auau o peau, ua i liu o vaa le atusisi a le
tautai, ae savini faapuna o manu lagona o le fiafia, e faapei ona taia le

logonoa i pesega a manulele ina ua tu vaga i figota ae olioli lava le livaliva.
E manatu ua pasioa ua taioa e pei o le tala i le sa o le Tagaloa ia lenei aso.
Lau Afioga i le Fofoga Fetalai, e faafetai atu ina ua maea ona e
tuutuulima le vai o Aliivaa i le taulaga i le taeao ua mavae. Ua maea foi
ona e vasevase le taufa e pei o le fetalaiga i le Tuamasaga. Ua sosola ai ao
nai Gagae, ua momoe foi mata o matamatagi, ua taooto foi peau ulavavale
o le sami, i le taulaga siitia i lenei taeao, ma ua tuuina i luma, ma luga o
nifo o le fatafaitaulaga ma le Nofoalii paia o le Atua.
E faatalofa atu Samoa i le atululuga ma le atusasae, o lo o outou
faafogafoga tapuai mai i so o se tafa o lenei lalolagi. E le faagaloina foi o
tatou uso ma le faigamalo i Sasae, ia Tutuila ma Manua. O paia aua le afio
o le Kovana Sili, ma le Lutena Kovana ma le Kapeneta. Afio lau afioga i le
Peresetene ma Senatoa ma le Maota o le Senate. Afio foi le Fofoga Fetalai
ma le Maota o Sui, le Faamasino Sili ma lou faletua aemaise le paia o le
Faamasinoga. O le paia lava lea ia Sua ma le Vaifanua, Fofo ma Aitulagi,
Saole ma le Saleaaumua ma le Launiu na Saelua. O Faatuiolemotu ma le
Laau na Amotasi, le Faleagafulu ma Tootoo o le Faleula, ma upu lava ia te
oe le Manuatele.
Ou te tu i to ae maniti ou tino i pisaga, e tauvaa foi ma le gatete aua ua
soua lotolau, ae tu lilia foi e pei o aga a tautai o le gataifale, pe a oo ina
fafati auma, pe a oo ina sisina galu o aau loloa. Ina ne i filia i ulugalu ma
maluia i le uluafu, aua o le atunuu o le fuelavelave oe Samoa, o le
maaveave faalanugata ae saoo faafeofeo e tutu solo i le aloalo, ou paia ma
ou sa. Ae tau ia ina ou piipa ma ou solisoli faavasaga, ma se i momoli atu
le i’a lautua i le talipaepae i se galuega faatino a lenei Komiti. A o ai ea na
te seu lupe o matagi i le vateatea?
E faatalofa atu i lau Afioga i Le Ao Mamalu o le Malo ma lau Masiofo.
Le Sui o le Fono a Sui Tofia ma lou Faletua. Le Faamasino Sili ma le Ofisa
o Faamasinoga e atoa i ai itu faafetauagai o lenei Malo.
E faamuliai, ae ua ao i ai faalupega o Samoa, i le vaalotu o auauna totofi a
le Atua, talofa, faamanuia atu lenei tausaga 2023. O lenei ua tatou aulia, ua
mavae lena tausaga sa tatou ui ai i uta i le efu ma le laasia o fita o le ala. O
lenei tausaga o le tai ma lona tautai, o le tai foi ma lona taaga.
Lau Afioga i le Fofoga Fetalai, ou te tulai se i auiliili le Lipoti a le Komiti
lenei, le Komiti o Tulafono Tumau, Mataupu Tau Faiga Palota, Talosaga
ma Tofiga Faale-Faavae.
I le Tusi Faitau Aso o le aso 24 o le masina lenei ua tuanai atu, fai mai le
autu. O Tulafono ola, Living Laws. E manatu au nei ua matua vasaga lelei
ma lenei foi vaiaso ua tatou tagofia ai le Lipoti a le Komiti lenei, le Lipoti
o le Teuteuga o Tulafono Tumau, ina ia ola i tatou i Tulafono, ma o tatou
ola fiafia ai.
Lau afioga i le Fofoga Fetalai i le Tulafono Tumau muamua 22 ma ona
teuteuga fou ua fautuaina. O lo o i ai i totonu le tuuina atu, o lo o ua i ai le

teuteuga a le Ofisa e pei ona i ai. O le teuteuga a le Ofisa o lo o faitauina
faapea; Tulafono Tumau 22 A fou, e faatatau i le faamalolo le tumau ai o
se Taitai o le Malo po o le Taitai o le Itu Agai, po o so o se Taitai o se
Vaega Faaupufai. E faitauina le fuaiupu 1 e faapea;

I se tulaga e faapea ua faamalolo le Tumau le Taitai o le Malo po o
le Taitai o le Itu Agai po o so o se Taitai o se Vaega Faaupufai
Aloaia i totonu o le Palemene, mai le Fono Aoao Faitulafono e tusa
ai ma nei Tulafono Tumau, o le a tauaveina loa e le Sui Palemia po
o se Sui Taitai o le Itu Agai po o se Sui Taitai o se Vaega
Faaupufai Aloaia lava i totonu o le Palemene ia matafaioi o le
Taitai o lea Vaega Faaupufai mo le umi o le faamalolo le tumau ai.

Lau Afioga i le Fofoga Fetalai, o Teuteuga ia na tuuina mai i luma o lenei
Komiti, ae manatu le Komiti i le anoliu o le Tulafono Tumau lenei e 22 i
lona tusiaina, o lo o talanoa lava le Tulafono Tumau ia agai i le Taitai o le
Itu Agai. Ona matou manatu lea, e leai se agatonu e tagofia ai fua vaega e
faatatau i le Taitai o le Malo ona o lo o manino lelei le Tulafono Tumau 22
lenei, e faatatau lava i le Taitai o le Itu Agai.
O lea ua manatu ai au nei ma le Komiti ina ia toe lauliliuina le
faatulagaina o le tusiaina ma le Teuteuina o lenei Tulafono toe teuteu, i se
faaupuga e faapea lona teuteuina;

Aveese upu “Taitai o le Malo po o le,” ina ua tuanai ai le upu, “o
le,” a o lumanai le upu “Taitai”, ma upu “ po o le Taitai po o so o
se Vaega Faaupufai Aloaia” ina ia faitauina ai e faapea,
“ Tulafono Tumau 22A fou: Faamalolo lē tumau ai o le Taitai o
le Itu Agai”

Ia, ona faitauina lea faapea o lona suiga o lo o i ai i le 22 A(1) fou; e
faapea, ia toe faaupu le (1) e faapea;

“I se tulaga e faapea ua faamalolo lē Tumau le Taitai o le Itu
Agai mai totonu o le Fono Aoao Faitulafono ona gata ai lea i ina,
e faatatau lava i le Taitai o le Itu Agai ae o le a le afaina ai le
Taitai o le Malo i lea Tulafono”.

Lau Afioga i le Fofoga Fetalai, o le manatu autu o le Tulafono lenei ma
lona teuteuina e le o i ai se agaga nei sopo le tai i le eleele pe i ai foi se
agaga e au le pule ao i le pule po. Pau lava lea o le faatofalaiga a lenei
Komiti ona o le tofi o le Taitai o le Itu Agai o le tofi faale-Palemene. E pei
lava ona fai atu o le a le au lava le malosi o le Komiti e lipoiina ia tulaga
tau Vaega Faaupufai ae ona o tulaga lava faa-Palemene ina ia aloaia le

saofaiga a le Taitai o le Malo ia ma lena Itu o le Palemene ma lau afioga i
le Fofoga Fetalai. O le agaga lea o le teuteuga o lenei Tulafono, ae le o i ai
se agaga faapea i le teuteuina o le Tulafono ina ia sopo atu le Komiti ma
lenei Palemene i tofiga faale-Vaega Faaupufai lava latou.
Ia o le anoliu lea na se i liliu i ai le tofa i sui usufono o lenei Komiti na se
i oo lava i le alititai o le moana sausau se i saili mai se figota e maua ai
penina.
Lau afioga i le Fofoga Fetalai ona matou oo mai lea i le Teuteuga o le
Tulafono Tumau 187 e pei ona faatu ai le lafo.

FOFOGA FETALAI: Ia ua i ai le manatu lau afioga i le Taitaifono, talu
ai ona o lea ua tatou oo i le tatou taimi malolo o le taeao, o lea e i ai le
manatu e toe faaauau le tolaulauga a lau Komiti pe a tatou taliu mai i le
tatou malologa o le taeao.

Na faataatiaese Taualumaga a le Fono Aoao Faitulafono mo lana
malologa masani i le itula e 10:35 i le taeao ma toe faaauau i le itula e
11:10 i le taeao.

FOFOGA FETALAI: Ou te faasilasila atu ua toe amatalia nei
Taualumaga a le Fono Aoao Faitulafono.
Ua matu i fau le taligasua a le paia o le Palemene e ala i le taumafataga o
le taeao. E i ai foi le talitonuga ua maua se faasiligamalosi e faaauau ai le
tatou galuega.
E faataatiaese le tatou galuega mo le malologa o lo o saunoa le Taitaifono
o le Komiti o Tulafono Tumau. O le avanoa lenei mo le faaauauina o lau
saunoaga.

Afioga AUUAPAAU MULIPOLA ALOITAFUA MULIPOLA:
Faafetai atu i lau afioga i le Fofoga Fetalai i le toe maua ai o le avanoa. E
manatu foi ua maua sina faasiligamalosi a lau afioga ma le mamalu o lenei
Palemene e faaauauina ai le Lipoti. E talu ai ona o tatou itula faigaluega foi
o lenei aso, ia ua manatu ai o le a tuu atu i se tulaga aoaotele faapuupuu atu
ai le Lipoti a le Komiti lenei.
I le oo mai o le Lipoti a le Komiti lenei i le Tulafono Tumau 22, e faaauau
pea le talanoaina pea i ai. E tusa ai o le Tulafono Tumau 22, e pei o i le
Tulafono, tulou le gagana o lea na tafe mai ai Teuteuga nei. O lo o i ai foi
la Teuteuga a le Komiti i le 22A fou (1). A o le mamalu o le Palemene nei
fesiligia ona talu o le Pepa a le Palemene na tuuina atu i le aso 17 Ianuari
2023, o i ina o loo afua mai ai teuteuga na, faatasi ma teuteuga a le Komiti
lea ua toe tuuina i ai mo le mamalu o le Palemene nei fesiligia.

I le Tulafono Tumau 22Afou (Nu.1), ua matou manatu ai, po o lea se umi
e mafai ai ona tuuina i ai le faasalaga, ae o lea foi se umi e mafai ai ona
tatou manatu ina ia atoa le saofaiga a lenei Palemene mamalu. E le gata o
lau afioga i le Fofoga Fetalai, le Taitai o le Malo ma le la Itu o loo Agaia le
faigamalo. Ona lauliliu lea o le tofa i sui usufono mamalu o lenei Komiti o
le a tuu i ai le 6 masina po o le sili atu. O lona uiga o so o se faasalaga e
aafia ai se sui usufono aemaise lava o le Taitai o le Itu Agai e aafia i ni
soligatulafono faa-Palemene ma ua maea foi ona iloiloina e se Komiti, ona
tuu lea i ai o le 6 masina po o le sili atu. A afaina la i lea umi po o le time
frame lea, ona agavaa loa lea o le Teuteuga lenei 22A fou lea ua
faamatalaina ma o le a tuuina atu i luma o le Palemene lona faaupuina e
faapenei:

1) 22A (1) fou:
Ia toe faaupu le (1) e faapea:-

“I se tulaga e faapea ua faamalolo lē Tumau le Taitai o le Itu
Agai mai totonu o le Fono Aoao Faitulafono i le silia ma le 6
masina, o le a aloaia loa e le Palemene le avea ai o le Sui Taitai o
le Itu Agai ma Taitai ma faaupuina ma faalagiina e le Maota
lenei (o le Taitai o le Itu Agai) e na te taitaiina le Itu Agai i
totonu o le Palemene mo le umi o le vaitaimi e faamalolo lē
tumau ai”.

Ia, o le Teuteuga lenei a le mamalu o le Komiti ua tuuina atu ai le taimi
lea e 6 masina po o le sili atu ua agavaa loa i ai lenei teuteuga. A i lalo mai
i le 6 masina e faatumauina lava lona tofiga e pei ona fai atu iai.
Ona matou laa mai lea i le Teuteuga o le Tulafono Tumau 187(7) fou.
O le Teuteuga lenei o le Tulafono Tumau pei ona ou fai atu sa tuuina atu i
le mamalu o lenei Palemene i le aso 17 o Ianuari 2023 i le tausaga nei lava.
O lo o i ai (iv) faa-Roma e faitauina faapenei;

“So o se sui usufono ua faamalolo le tumau mai le Fono Aoao
Faitulafono, e mafua mai ona ua ia solia o tulaga aloaia ma ua
faamaonia lona faia o uiga le migao i le Palemene, e le mafai ona ia
faia o so o se vaega ua taua.

(i). Auai i so o se galuega fai a le Fono Aoao po o Komiti faale-
Palemene.

(ii). Ulufale i nofoaga ma Maota o le Palemene.
(iii). Fesiligia o so o se mataupu tau le Palemene.
(iv). Faia o so o se faasalalauga faalauaitele i luga o so o se

auala o faasalalauga, lea e ono tau maualaloina ai le Fono
Aoao Faitulafono, lau Afioga i le Fofoga Fetalai po o Komiti
Faa-Palemene.

E faatumauina le malosiaga o ia puipui e 4 i le lauliliuina e le Komiti, e
le Komiti, peitai na toe tuuina iai e le Komiti lana teuteuga i le fuaiupu faa-
Roma (v) e pei ona faitauina ai e faapea:

(v). Ia le mafai ai ona toe fesootai mai o se vaega ua taua i lalo
e tusa ai o le tusi mai i le Fofoga Fetalai ma so o se sui
usufono o le Fono Aoao Faitulafono i so o se mataupu tau i
le Palemene.

O le faamalamalamaina lea o lea tulaga.
Lau afioga i le Fofoga Fetalai, tasi lenei vaega o le Teuteuga o le
Tulafono Tumau sa lauliliu i ai finagalo o sui usufono ma lou nei tagata
vaivai. E maitauina e le o i ai se agaga o se suiga nei i le Tulafono e aiaina
ai le aiatatau faa-sui usufono e tusa ai o le aiatatau faale-Faavae e i ai le
faavae i lona Mataupu 13 ma le 15, le aiatatau e saoloto ai le tagata, e
faagaganaina ai lona finagalo, o le aiatatau e faapotopoto ai, fai ai
faalapotopotoga, ma le aiatatau lava i so o se vaega e maua ai le soifua
saogalemu.
E leai la se agaga e faapea i le Komiti lenei ina ia... e pei o aga a le i’a o le
gataifale e tulituliaupu e le sa’u le atu, pe i ai se agaga ia i matou ma le
Komiti e faapea o ni lagona e faatutu i se toatasi po o se vaega toaititi pe
obvious. E leai, leai, leai lava. Pau lava o lea lau afioga i le Fofoga Fetalai
o le faamautuina o le tumatie o le Palemene ma ana upufai ma faailoga
manatu foi tulaga i nei aso i le tele o vaega faatekonolosi, social medias.
Ae pei ua manatu le Komiti pei o le a avea ma se vaega e agaia mai ai e
itutino ia le malo. Leai o o e agai mai ai le Malo. A o le aiatatau faaletagata
soifua ia, e le o sopo lava i ai le Komiti lea, o lo o manino lelei lea tulaga.
Tatou te faaaogaina lo tatou soifuaga ma le siosiomaga ma le tanimo tele a
le Atua e faaali ai le finaglo o le tagata. Ae a sopoutu loa ma soliuga le
gagana, e faalava le amoa o le Tulafono lea.
O le uiga tonu lea o le teuteuina o le Tulafono ua malie uma i ai le Komiti
lenei, ua faaopoopo loa la i ai ma le fuaiupu 5 e pei ona ou tuuina atu.
Lau afioga i le Fofoga Fetalai ona ou laa mai lea se tasi foi teuteuga o le
Tulafono Tumau 187 lava – O loo talanoaina ai Fuaiupu 187A e faapea;
So o se sui Usufono lava o talanoaina e se Komiti sona faasalaga, e mafai
ona faaleo lona finagalo i luma o le Komiti. E le natia o le Komiti o le
itutino lea o le Palemene ua tofia e ala i se lafo latou lauliliuina finagalo o e
ua aafia ma o loo avanoa se sui usufono e solia le Tulafono ma ua fai ai le
faaiuga a le Palemene i luma o le Komiti filifilia.
O lo o avanoa foi sea sui usufono pe a tauaofia le Palemene e faaali ai
lona finagalo. O lea lava o loo taotao le Komiti lenei i le aiatatau, aua lava
nei taotaomia le aiatatau lea e taua i le Mataupu 13 ma le 15 o le Faavae.

Oo mai lea i le Fuaiupu 8, e faapena foi se lagona. Afai lava e pei o le
soifuaga nei, e faitau eseese lava, tulou lava, le nofo a too o le Fale Fasitoo.
Ae afai lava ua faatino se faasalaga i se sui usufono ae matauina pea e le
Palemene le agai mai pea i le Palemene ma ua i ai se tulaga ua aafia ai foi e
tusa ai o le taimi o la e faagasolo lona faasalaga, e mafai e le Teuteuga
lenei Nu.8 o le Tulafono Tumau 187 ona toe faatu se lafo pe a foi mai lea
sui usufono o le Palemene, ina ia toe faatu se lafo i le le usitaia o aiaiga a le
Palemene ma ana Tulafono Tumau. E pei lava ona ou fai atu, e leai se
agaga i le Komiti lenei ma a’u nei ina ia taumafai e tulituli pe i ai se agaga
leaga i le Komiti ina ia faatutu i se vaega toaitiiti po o se tagata e toatasi.
Na pau lava lea o le agaga o le Komiti lenei ina ia faatumauina le mamalu
o le Palemene ma lau afioga i le Fofoga Fetalai sovereignty, tumaoti ai le
Palemene ma faamamalu le Palemene i ana Tulafono fai.
Ia, o le aotelega lea lau afioga i le Fofoga Fetalai ma le paia o lenei
Palemene e tusa ai foi o Tulafono ua matou toe lauliliuina ma tuu i ai ona
teuteuga ina ia maua uma e tagata soifua o Samoa le soifua manuia, soifua
fiafia ae tatou te tautu lava i le le Rule of Law e maua ai e tatou le fiafiaga
o lea aso ma lea aso.
Lau afioga i le Fofoga Fetalai, o le aotelega lea o le Lipoti a lenei Komiti,
auliuli sau se taimi ona toe oo atu lea o se leo ae talia ma le faafetai e au
nei ma le Komiti finagalo faaalia e uiga i le Lipoti. Manuia le Palemene.

FOFOGA FETALAI: Malo faafetai i lau afioga i le Taitaifono mo le
tolaulauina manino o la outou Lipoti o lea ua foi ua faafofoga le paia ole
Maota. E i ai foi le talitonuga ua manino vaega uma e pei ona folasia.
A o le i faagasolo le tatou galuega, ou te toe faamanatu atu i le mamalu o
sui usufono e fia saunoa i le Lipoti lenei e alofagia ma usitaia aiaiga o tatou
Tulafono Tumau 192, e na o le 15 minute le taimi faatapulaa mo saunoaga
a sui usufono i se Lipoti a se Komiti faa-Palemene. O lo o maua manino
foi i le Lipoti a le Komiti e i ai nisi o sui usufono e le o saini i le Lipoti,
peitai e le o mafai ona mulimulitaia aiaiaga o le Tulafono Tumau 166(6)(a)
ma o le a le mafai foi ona maua so la avanoa faapitoa e faaleo ai so la
finagalo i le mafuaaga o le le saini i le Lipoti. O le avanoa lenei mo sui
usufono mamalu e fia saunoa i le Lipoti a le Komiti o Tulafono Tumau,
Mataupu Tau Faiga Palota, Talosaga ma Tofiga Faale-Faavae.
Tulai mai le sui usufono.

Tofa Hon Lauofo Fonotoe Nuafesili Pierre Lauofo (Anoamaa 2): Lau
Afioga i le Fofoga Fetalai, e tulai atu e faanoi atu pe maua se avanoa.

FOFOGA FETALAI: Ia talu ai o lau Afioga foi o se tasi foi o sui
usufono o le Komiti ma e te le o saini foi i le Lipoti. O lea ua e faafofoga
mai o lea ua avatu le aveai a le Nofoa e faamalulu atu ai ona e te le o saini i

la outou Lipoti. O lona uiga e le maua sou avanoa e te saunoa ai i le tatou
Lipoti.

Tofa Hon Lauofo Fonotoe Nuafesili Pierre Lauofo: Faafetai i lau
afioga. Afai o le tulaga lea i Tulafono Tumau ma lou finagalo, e leai e le
teena, e le faataumatatao foi i le mea ua i ai lou finagalo. Pau a lea sa sauni
mai foi i lenei taeao e faaali se manatu ona e moni o a’u e le o saini i le
Lipoti ae na ou faamauina vaega ia ou te tetee ai i le Lipoti. E ui i lea e leai
e pule mai lava lau Afioga i le tatou Fono ae faafetai mo le avanoa.
FOFOGA FETALAI: Faafetai. Faafetai foi lagolago mai i le Nofoa. Ia
se i tulai mai le sui usufono mo Stupaitea, le sui usufono mamalu.

Afioga Hon LAUTAFI FIO SELAFI PURCELL (Satupaitea):
Faafetai i lau Afioga i le Fofoga Fetalai. E manatu foi ua saoialo le
taumafataga i le faaaloalo a lau afioga ma le Ofisa. E momoli atu le
faafetai tele.
Ae ou te tulai atu foi i lenei itula e fai se manatu i le Lipoti a le Komiti
faa-Palemene. O lena ua faamalamalama mai e le Susuga i le Taitaifono le
auga o le latou Lipoti. A o nai manatu e tuuina atu e uiga i le Lipoti lenei, o
lea e aafia le Taitai o le Itu lenei, le Itu Agai ma atonu foi o se mea fou
manatu ia o le Komiti ua faaalia i le latou Lipoti, aua e le i tupu muamua, i
lou lea malamalama. O lea ua faapea mai le Taitaifono e le pule le puleao i
le pulepo, e le aafia foi se manatu o le Komiti e uiga i le vaega tofiga o le
matou Taitai. Ae paga lea, o lea ua aafia. O lea ua fai mai le fautuaga i le
aveesea lea o le matou Taitai pe a i ai tulaga ia e faapea e 6 masina ona
pule mai lea o le Palemene i le Taitai o lenei Itu. Sa manatu e i ai se
tuutuuga foi lea e faapea ona tuu atu lea o se taimi i le Vaega Faaupufai o
lo o aafia lo latou Taitai e aumai ai se latou manatu po o le Taitai lea o le
Sui Taitai lea ua finagalo i ai. Aua a fai mai nei la i le mea a lea matou te
fai atu, o le vaiaso fou lea e faapea e sui ai le matou Sui Taitai. O le a la le
mea o le a fai? O tulaga faapena foi lea sa tatau ona kava faalelei, tatau ona
faapea mai e tuu atu le 1 masina i le Itu Agai e aumai ai se latou Lipoti i le
Palemene i se ua filifilia e tauaveina le tofi Taitai pe afai e pasia le tatou
order lea i lena tulaga.
O le isi mea lea e tuu mai i i, lea e faapea mai i le 8 lea e tuu mai afai lava
ae faaauau pea le le usitai, ona mafai lea e le Palemene ona toe faaopoopo
le faasalaga. O lea ou te fiu e autilo i i, ae o lea ou te faalogo atu o lea e tau
mai… Ona e fai lava si faanoanoa lau Afioga, se o Lipoti nei, e 2 Lipoti ua
matuai confuse atoa ai. Ua le iloa po o fea le Lipoti sao a o fea le Lipoti
sese. Ia lea la ua mix faatasi le 2, lea e taumafai atu ai se leo.
O le mea lea e faapea e toe mafai foi e le Palemene ona… o lona uiga, o
le faasalaga faa-Faavae a le sui usufono e tatau foi ona toe aumai, a o le
faasalaga lea e i ai, e sa toe oo ma ii inei le sui usufono pe a faasala. O lea e



1344

faasala i le 2 tausaga, e sa la le toe tu mai i inei, ae o lea e fai mai… a
faaauau pea le le usitai ona mafai lea ona toe faaopoopo e le Palemene. Ae
maitaulia foil au Afioga i le Faamasinoga lea na ave ai foi le mataupu i le
faasalaga lava lenei, lea na manino lava le saunoaga a le Faamasino Sili i le
aia faa-Faavae e tatau ona oo mai ai le sui usufno ua aafia i totonu o le
Maota lenei, e le o luma o le Komiti, o totonu o le Maota lenei e fai ai le
faasalaga. O le tino latou te faia le faasalaga ma oo mai ai e fai sona leo.
Afai la o lea ua faapea mai e toe fai foi le isi faasalaga, a o lea fai mai e sa
ona sau i totonu o le Maota, e feteenai la mea ia. Po o fea le mea e fai e le
tagata lea ua aafia. O nai mea na sa tilotilo i ai, ia po o sao le faagasologa o
le manatu o le tatou Lipoti.

FOFOGA FETALAI: Semeamanu lava o lea e te i i i le vailiu lea, se e
lelei lava le fai ma faamalamalama atu e le Taitaifono semeamanu lea e te i
i i le vaega lea.
Se i tulai mail au Afioga i le Taitaifono.

Afioga Auuapaau Mulipola Aloitafua Mulipola: Faafetai i lau Afioga i
le Fofoga Fetalai, faafetai foi i le finagalo faaalia o Satupaitea. E tau
maitau atu e taotolua le seuga i le finagalo o le sui usufono, ua fesiligia e le
sui usufono se vaega faapea ua tau aiaina e le Komiti lenei po o le
Palemene lenei le tofiaina o le Taitai o le Itu Agai.
Silasila foi o lo o manino lelei le folasaga a le Komiti, ma o lo o manino
lelei Tulafono Tumau 22, e tafe mai ai suiga nei. O lo o talanoa le Vaega
22 o le Tulafono i le Taitai o le Itu Agai. O le a le mafuaaga? Leaga o le
Tulafono Tumau o le Tulafono a lena Itu ma lenei Itu ma le Tulafono
Tumau a le Palemene. O lona uiga, o se tofiga faale-Palemene le Tulafono
Tumau lea e 22, e tatau ona i ai se Taitai o le Itu Agai.
O le finagalo foi faapea sa tatau ona avatu faafautuaga e le Komiti i le
Palemene lenei ina ia tuuina atu se avanoa po o se taimi foi lele e filifili ai
le Vaega Faaupufai a Tagata, ia o lena e i ina le tofa e le ulutoina e le
Komiti le tofa. Na afua le faaiuga ia Oketopa, Novema, Tesema, Ianuari
lenei ua tatou feiloai. Ae afai foi o lou finagalo lea e avatu faafautuaga e le
Komiti, e manumanu lava le Komiti leaga e i ai upu a le atunuu ua pulea
mai tua aiga. O lona uiga o lou finagalo ua tofia mai e le Palemene, e
manumanu lava le Komiti i le tulaga lea. Ae pei lava ona ou fai atu, o le
tofiga o le Taitai o le Itu Agai, o le tofa faa-Palemene. Afai la o le umi lea
e 4 masina e le i feiloai la outou Vaega Faaupufai, ia o lea ua faatino tulaga
faa-Palemene.
E ao ina ou faapena atu. O le vaega e lua na e saunoa ai, pe faapei le
tulaga lea o le faaauau pea e sui usufono le totua ma le Palemene, ae faatu
le lafo, ae le o i ai le sui usufono i le Palemene. O le manatu o lenei Komiti,
tatou te ui lava i le process. Afai e toe faamanuiaina mai ma toe oo mai i le

Palemene ua uma le term lea na faasala ai, o i ina la e maua ai le avanoa e
toe faatu le lafo, ona toe foi foi lea i le process masani a le Komiti e
iloiloina Tulafono nei aua e le o gausia le finagalo. E tatou te ui lava la i le
process lea pe a toe foi mai ua uma lona faasalaga, ona faatu lea o le lafo
pe afai ua maitauina o lo o faatumauina pea le le salamo o le sui usufono
lea. Tatou te toe ui lava la i le process e toe ave foi i le Komiti ona aumai
foi lea o le finagalo o le Komiti i le tulaga lea. A o lea ou te maua lou
finagalo, aua e le mafai ona faatu le lafo e le mafai foi ona tali ma ii le
sootaga o le 187A ma le numera 8 o le 187.
Ia o le tali faaaloalo lea lau Afioga.
FOFOGA FETALAI: Ia se i tulai mai le sui usufono mo Satupaitea e
faaauau le saunoaga.

Afioga Hon LAUTAFI FIO SELAFI PURCELL: Ia fafetai i lau
Afioga i le Taitaifono mo le faamalamalamaga o mataupu ia. Ioe. O lea
lava e te saunoa mai e le o i ai se agaga e latou te pulea maia le filifilia o le
Taitai o lenei Itu. Ae pei ona ou fai atu, o lea ua tupu le mea lea i le tou
fautuaga lea, you’re are now determining i le Palemene le tagata o le a
taitai i i, lea o le a tuu atu i ai le Sui Taitai. A o le filifiliga ia o le matou
Taitai, seiloga lava ua oo mai totonu i i le tagata ua matou filifilia i tua i o,
ona aumai lea faapasia loa e le Palemene. A o le mea lea ua tupu, o lea o le
a faaoso ai i i talu ai le teuteuga lea. E pei o le agaga lena e avatu, maumau
pe ana aumai sina taimi, ona matou o loa lea matou talanoa, omai… E le
faapea foi o Tuivalea lea e i inei o le a 4 masina. E leai, a fai mai lava o le
aso o le vaiaso lea, o le aso lava lena e aumai ai. O lea foi ua matou iloa, ua
tatau ona faaalualu ia… ae pei o le agaga o le taumafai atu, ina ia manino
lelei mea ma ia aua ne i solia e le isi Tulafono, e foliga ua soli e le isi
Tulafono le isi Tulafono lau Afioga.

FOFOGA FETALAI: Ia malie lava le sui usufono mamalu se i toe tulai
mai lava le Sui Taitaifono.

Afioga Auuapaau Mulipola Aloitafua Mulipola: Faafetai. Faafetai i le
finagalo faaalia o sui usufono. E pei lava ona ou fai atu, e 4 masina o
faatino le finagalo o le Palemene lenei. O le fesili la a au nei? E le i lava la
lea taimi e tuu atu ai i la outou Vaega Faaupufai? Ae pei lava ona ou fai atu,
o tofiga, e le i i ai lava se agaga e faapea e handpick e le Komiti lenei ma le
Palemene lenei fuafuaga a le tou Vaega Faaupufai. Ua tuu atu lava. Ae ona
o le mamalu o le Palemene e le o atoa, o le Afioga i le Fofoga Fetalai, le
Taitai o le Malo ma le Taitai o le Vaega e Agaia le Malo. O le ala lea, aua
e le mafai foi ona toso le mamalu o lenei Palemene ae le o atoa ona
pulufagota vaeatu le paia o le Palemene.

O le agaga lea, ae leai se agaga ia i matou matou te lipoiina upufai a le
Vaega Faaupufai e Puipuia Aiatatau a Tagata. Ia, o le faaaliga lea ma le
faamalamalamaga lau Afioga i le Fofoga Fetalai.

Afioga Alaiasa Moefaauouo Malagaitutogiai Sepulona Moananu:
Lau Afioga i le Fofoga Fetalai…

FOFOGA FETALAI: Ia, o se faauilavea i le Taitaifono po o se
faauilavea i le saunoaga?

Afioga Alaiasa Moefaauouo Malagaitutogiai Sepulona Moananu: O
se mea e fia faamalamalama i le saunoaga a le sui usufono mamalu.
FOFOGA FETALAI: E te agai la i fea? I le Taitaifono?

Afioga Alaiasa Moefaauouo Malagaitutogiai Sepulona Moananu: Ioe,
o lea e saunoa le Taitaifono…

FOFOGA FETALAI: Ia, atonu e i ai sou taimi. Atonu e i ai sou taimi.

Afioga Alaiasa Moefaauouo Malagaitutogiai Sepulona Moananu: O
lea ua saunoa le Taitaifono o le 4 masina. Faamolemole lava lau Afioga.

FOFOGA FETALAI: Malie se i faaauau pea le saunoaga a Satupaitea
ia ona tuu atu foi lea o le avanoa i lau Afioga.
Le Igoamatua Ale, e te faauilavea i le sui usufono mo Satupaitea po o le
Taitaifono.

Tofa Ale Vena Ale: Lau Afioga i le Fofoga Fetalai, ou te fia fesoasoani
atu i le finagalo o le matou Taitaifono e tusa ai o le mataupu lea ua laga e
le… ona o lona finagalo faapea… pe a tusa ai Lau Afioga faamolemole pe
mafai ona maua se avanoa?

FOFOGA FETALAI: Lau Afioga i le Taitaifono, e te talia le Sui
Taitaifono o le Komiti po ua lava lau faamalamalamaga?

Afioga Auuapaau Mulipola Aloitafua Mulipola: Ia, faafetai i lau
Afioga. I le 166(6) ou te tu atu i le ma va seelua ma le Afioga i le Sui
Taitaifono e tali…

FOFOGA FETALAI: Ia, tulai mai la o lea ua faataga atu oe e le
Taitaifono.

Tofa Ale Vena Ale: Lau Afioga i le Fofoga Fetalai, ona o le saunoaga a
le afioga ia Satupaitea e faapea mai lona finagalo, a faapeefea la pe a fai
nei le finagalo lea o le Palemene ae toe o atu ne ii tua i o toe sui le latou
Sui Taitai? Lau Afioga Satupaitea, o lena e te silafia lelei lava, o tatou sa
tatou i ai i le Vaega lena Faaupufai, o la e manino lava faiga faavae a le
HRPP. E sui le Taitai, sui ma le Sui Taitai. O Paeaiga na. E faapefea ona
outou fai mai e toe o e toe sui le tou Sui Taitai? Aua le aumaia upu
faalemigao i totonu o le Palemene. Ia manuia le Fono.

Afioga Hon LAUTAFI FIO SELAFI PURCELL: Lau Afioga i le
Fofoga Fetalai, se malie, o le a ese lava le mea lea e oso mai ai le sui
usufono lea.
Ia, nofo i ina se i oo i le taimi e fai ai sou leo. O le taimi lenei o
Satupaitea. Aua le oso le…

FOFOGA FETALAI: Ia, e fautuaina foi le tatou Maota ia toa pea le tai,
o avanoa foi e faaalia ai finagalo o sui usufono o le Palemene. Ae toa pea
le tai o la outou Komiti. Ia outou tofa malie se i faasolosolo malie pea le
tatou galuega.
Ia, o le avanoa lea Satupaitea toe 2 ou minute, o lea foi ua malamalama le
tele o mea sa e atugalu ai, o lea ua saunoa le Taitaifono.

Afioga Hon LAUTAFI FIO SELAFI PURCELL: Ia na o mea na o lea
e saunoa mai foi ia, e 4 masina o faagasolo. E le mafai ona fai se suiga ma
ni assumption a lenei Vaega i le mea o le a o oi ai la outou Lipoti. Seiloga
lava e oo mai totonu i i ona sui lea. A o le mea lea e fai atu ai, ana oo mai
totonu i i e aumai se fautuaga faapena e sui lava le… o le mea la e saunoa
mai ai le sui usufono ou te le toe o oi ai, a o mea lava e mafai ona tutupu.
O lea lava ou te tausisi i le saunoaga a le Sui Taitaifono, e le o aofia tofiga,
ioe, unfortunate its happening. O lea e aafia i totonu o le tou fautuaga lea e
aumai le tofiga o se tasi e taitaia le Itu lenei.
Pau lena o nai mea sa fia fesoasoani atu ai i le Lipoti i lau Afioga, ae
faafetai i le Taitaifono ma le mamalu o le Komiti mo le Lipoti ua tuuina
ma ii le Maota nei. Faafetai.

FOFOGA FETALAI: Malo faafetai mo lou finagalo faaalia.
Se i tulai mai le sui usufono mo Anoamaa 1. Po o se isi taimi? Ia, tulai
maia Vaimauga 1.

Afioga SULAMANAIA FETAIAI TAUILIILI TUIVASA (Vaimauga
1): E faatalofa atu i lenei taeao i le afio o lau Afioga i le Fofoga Fetalai,
aemaise foi lena talaga atoa i le afifio o Afioga i Minisita, alii ma tamaitai
Minisita ma Minisita Lagolago faapea foi le Sui Fofoga Fetalai. I lenei foi



1348

Itu i le afio o le Afioga i le Sui Taitai ma Sui usufono mamalu o le
Palemene. E faapea foi nai sui usufono nei, malo le galulue.
E matau lava e lenei sui usufono lenei vaiaso i talifuaitau a le paia i
Afioga i alii ma tamaitai Minisita, e lagona ai lava le faagaeetia. Ia lea foi
ua oo mai lenei taeao, o se mataupu lava e le fia nofonofo ai lenei sui
usufono.
E faatalofa atu foi i Ofisa Sili o Pulega o Matagaluega a le Malo faapea
foi Faalapotopotoga Tumaoti aemaise foi o le faafetai faapitoa i lau Afioga
i le toe tulai mai o lau Afioga i le Loia Sili Sua, po o lau Afioga Togia o le
teine Vaimauga, aemaise o lea ua atoa lou soatau, o lea ua atoa lau
Matagaluega o le Ofisa o le Loia Sili e lagolago i le faigamalo ma le tatou
atunuu.
Faafetai i le Lipoti matagofie a le Komiti Faa-Palemene ua opea i le
Maota. E matau lava ma le totoa lenei Lipoti ina ua faataatia e ese foi
lagona. E mafua sou manatu i le tulaga o le tatou nonofo ai. I lenei foi
vaiaso ma saunoaga ma tuleiga foi mai Minisita o tatou lotoifale, i totonu o
tatou aiga, amuia tatou e ese mai lava i tulaga i atunuu i fafo ona o le
aganuu lea e pae ai totonu o tatou afioaga, nuu ma itumalo.
A o lenei foi Tulafono ua toe teuteu ai le Tulafono Tumau 22, ia e maniti
lava tino, ona e le i i ai muamua se teuteuga o se Tulafono Tumau sa i ai.
Ae faavae lava se manatu o le sui usufono i totonu o pulega a alii ma
faipule lea na totofi ai tatou. A umi ona tuufua se Sao o se aiga, pe le o
avanoa foi se pou o se aiga, ona fai lea o le tala a le nuu i lea aiga, i suli ma
feoi, tuu atu le tausaga lenei ia uma atu ua aumai se tou sa’o e aumai e
feagai ma le nuu. Ia ona o lea o suli ma feoi o le aiga filifili le sa’o ma
nofoia loa le pou o le aiga lea i totonu o le nuu. E faapena se manatu lau
Afioga i le Fofoga Fetalai, sa tatau ona tuuavanoa mai le Komiti i lenei foi
Vaega Faaupufai po o le Itu Agai matou te o e soalaupule so matou taitai ia
ona matou omai loa lea avatu i totonu o le Komiti. Ae peitai ane o lea lava
ua fai le faaiuga ma aumai ai teuteuga lenei. O le popolega lava lena o lou
sui usufono, ona o le tulaga ua pule mai, tulou, e le faia lena tala, pei ua
pule atu i totonu foi o lenei lotoifale.
O le isi vaega e sili ona popole i ai lau Afioga i le Fofoga Fetalai lenei
usugafono, o totonu o le Faavae Autu. O le tatou Faavae lea, ia pe 11 ea
aiatatau lava a le tagata soifua, mea sa tatou i ai. Aemaise foi lenei
mataupu ua… e lelei le fai o ni Tulafono e toe iloilo ma fai ni Tulafono mo
se manuia lautele o tagata. Ae o le popolega pei o lea ua fai lava lenei
Tulafono mo se tagata faapitoa lea ua fai i ai le teuteuga lea. O lou
popolega lea. E ala ona teuteu Tulafono ma fai Tulafono ina ia manuia
tagata lautele lava. A o lenei Tulafono ua fai faapitoa lava mo lenei foi
tamalii, tulou.
O le isi popolega o le tamaliiaga ma le paiaaga o le Palemene lenei. O
lenei e le o po se lilo o lea e i ai le mataupu i lea foi tamalii po le Taitai foi



1349

o lenei itu i le Faamasinoga. E le iloa po o le masina nei po o le masina fou
e tolaulau ai le iuga. A o le tulaga lea ua i ai, e le faatauagavale, o le afioga
ia Lauofo, e pei ona saunoa foi le Minisita o Faatoaga, o le Sui Sinia, o le
Loia, o le isi Loia matua lea i totonu o le atunuu lenei, e agavaa… A o le
tofiaina ma le tulaga fapea, ua manua ai le lotoifale o lenei itu o lo o i ai.
O le popolega la lau Afioga i le Fofoga Fetalai, maumau e pe ana
tuuavanoa mai le Komiti… na ota sau ota faitau i le Fono Faavae ma mea
na taumafai ai nai o tatou tuaa e tuu i totonu le Fono Faavae, e le i mafai le
pulega a alii ma faipule, na o le tagata e toatasi lava lea e i ai. Ona o le a?
Sa taumafai lava nai o tatou tuaa ia tatou tutoatasi. O le mea foi lena o le
tele o mea e fai, e malo lava le tagata e toatasi i le Pulega a alii ma faipule.
O lea na taumafai ai le Paeaiga ua tuanai e tuu la i totonu le pulega toatele
po o le pulega a le HRPP po o ekalesia, o nuu, ina ia mafai ona i ai i totonu
o le Faavae. O ai la e faia le faaiuga? E fai e alii ma tamaitai Faamasino.
O le popolega lea lau Afioga i le Fofoga Fetalai o le sui usufono o
Vaimauga ona o lea e i ai le mataupu.
Lua foi, a silasila foi i le toe teuteuina o le Tulafono Tumau 22, e toe sau
ai la i tua o patatua, a toe foi mai, e toe fai foi le isi mea. O le a lava le mea
e tulituliaupu ai? O le agaga lena o le sui usufono lau Afioga. O le vaivaiga
foi o lenei sui usufono na sau ai i totonu o le Palemene, o le teuteuga o ni
Tulafono Tumau, ia pei e amata lava i ni Paeaiga fou, a uma foi lenei
Paeaiga o le a faalatalata ua uma ia ona toe teuteu foi lea. A ua toe teuteu
se Tulafono Tumau, ona e faapitoa lava i lenei tamalii tulou, po o e o i ai
faasalaga. Ua popoe ai le sui usufono.
E pei o le uiga lena o lau faamatalaga i lenei taeao le paia e o le Maota, e
popoe le sui usufono ua fai faapitoa lava le Tulafono ina ia fasioti ai ina ia
faapena ai lenei tagata.

FOFOGA FETALAI: Leai, malie le sui usufono mamalu.

Afioga SULAMANAIA FETAIAI TAUILIILI TUIVASA: A o tatou,
pei o lea na ou fai atu o le popolega, o le masina lenei…

FOFOGA FETALAI: Alaala mai lalo le sui usufono mamalu se i fai atu
le tala a le Nofoa.

Afioga SULAMANAIA FETAIAI TAUILIILI TUIVASA: O le a la le
iuga ae sau le iuga e toe manumalo ia sui e toalua i totonu…

FOFOGA FETALAI: Alaala mai i lalo. Alaala mai lalo se i fai atu le
tala a le Nofoa.
Ia ua siisii lava le saunoaga pei ua faapito manu ia tasi i lau saunoaga. Ae
a tatou malamalama lelei lava i agaga o Tulafono tatou te lufilufiina, ia o le

avanoa lea e fetalai ai outou finagalo ma o tatou faamoemoe. Ae pei ua
faapito lava le saunoaga i se puipuiga o se toatasi, e pei o le uiga lena. O
tatou o sui usufono, e saunoa faalauaitele ia po o le a le taunuuga, ae aua
lava ne i pinpoint ina se tasi. Ia ma ou te fautuaina foi lau upu lea na fai
mai e fasioti tagata, ia toe faafoi atu ia te oe lau upu lea na fai mai nei e le
faaaogaina e le Maota.
Ia, ae se i tulai mai lau Afioga i le Minisita o Faatoaga. Onosai mai le sui
usufono.

Susuga Hon Laauli Leuatea Polataivao Fosi: Ioe lau Afioga i le
Fofoga Fetalai, o le ala foi lea o le taumafai e piipiiama atu. Lau Afioga i le
sui usufono mamalu, tatou faalogologo lelei i le tolaulauga a le Taitaifono,
e le o i ai lava se iota e tasi o tatou te manatu ai e tau le pua ma lafo ma
tuliaupu se isi. A tatou o nei e liliu le anoliu ma le fatu o le Tulafono, o
alofaaga molipo. O alofaaga molipo muamua o le mamalu o le Palemene
ma le Fofoga Fetalai. O alofaaga molipo lona lua, o lena itu o le malu. O lo
o faalupe pea i le vao lo outou alaala mai ma lo outou papaaao mai i le va
faafeagai ai i totonu o le Maota. E le o mama i lenei itu lo matou tilotilo
atu, e le mama. Aisea? O alofa na o alofa nei, lea e taunafai atu nei, ona o
le Tulafono ua ala ona tupu ona o mea ua tatou vaaia ma tutupu i le taimi
lenei. Ae le i manatu o tatou matua o le a tatou oo i le loloto lea ua tatou oo
i ai. Ae ina ia aua ne i tatou nofoai ae tatou mafaufau mo le lumanai. O le
ala lea o le fai atu.
O atugaluga foi ia sa ou faalogologo atu ai muamua, e i totonu o le
Palemene, e jurisdiction, e puipui ai le Palemene mo le Palemene o Samoa,
Samoa o lea e faafogafoga mai. O fafo atu ia o le Palemene, se e pule le
Vaega Faaupufai ia ma ana tofiga, e le aiaina, e pule outou. Ae a taunuu
mai loa i le Maota, e le aumaia le gasu la e i fafo e aumai la e faatoalia ai
outou finagalo ma outou manatu ma outou lagona. E amanaia tele. E le o ni
upu foi e avane ai upu na lafo i le tatou Tala o le Tupe, a o lea matou te
vaavaai atu ma le alofa atu. A o lena e i ina le tofa. O le mea foi lea na
atugalu i ai le sui usufno mo Satupaitea, afai o le a toe sui taeao le Taitai
ona toe foi lava lea i le tagata o le a toe sui mai. E le faapea o le a tamau i
se o le a tusilima. O se tou te filifili e avea ma Sui Taitai, o i ina e ave i ai
le faamamalu a le Fofoga Fetalai ma le Palemene. A ua feagai lelei le
Taitai i le Taitai, feagai le Taitai o le Itu Agai ma le Taitai o le Malo.
Feagai lelei le… e faapena le agaga lea e avatu, ae malilie sui usufono ina
ne i te i ua tatou toso le felefele, ia ona maitau mai lea i tua ia, ua ala ona
fai le Tulafono lea o Tuilaepa, tulou lou gutu ma le afi. A o lena e i ina le
tofa, feliuliuai faalaau mamafa i ai lo outou finagalo. E tasi lava le auga, o
le faamamaluina o lena Itu o le Maota.
Ia ma lou agaga faaaloalo.

FOFOGA FETALAI: Se i tulai mai lau Afioga i le Minisita mo
Galuega Tetele.

Tofa Hon Olo Fiti Afoa Vaai (Minisita mo Galuega, Felauaiga ma
Atinae Eseese): Lau Afioga i le Fofoga Fetalai, manaia foi le tatou
fetufaaiga i lenei Tulafono. O le Tulafono lava lenei e ao foi ona tatou
veloaso uma i ai ona o le Tulafono e faatulafono uma ai sui usufono
mamalu uma lava o le Palemene.
E taua ia te au le saunoaga a le sui usufono i le tulaga o le saofaiga faa-
alii ma faipule i tua i nuu ma alaalafaga. E taua ia te au le tulaga lena o lea
foi e taoto ai le tatou Palemene ma tulaga uma e limataitaiina i faiga faa-
alii ma faipule i tua i alaalafaga. Peitai o lea o le a toe sosolo ese le lauga
manaia lava a le sui usufono mamalu, ua pei o le a toe ese ai lena Itu ese i
inei. Afai o lea ua tatou sosolo i lou finagalo e sosolo i faiga faavae ma
tulaga faa-alii ma faipule, e tasi la tatou, o le tatou nuu lea, e le malaese i
ina, malaese i inei. O mataupu la ia maaleale faapea, e tatou te veloaso
faatasi lava i ai.
Ia e pei o le tulaga lena, ae ia te au lava ia, o le Tulafono lava lenei, o le
Tulafono e tasi lava le pule i totonu o le saofaiga lenei, na o le Fofoga
Fetalai. Ia po o le a foi ni tatou mea o le a fai atu i Tulafono ia, e aumai
lava le faaiuga a le Fofoga Fetalai, o lena o le a tatou alu ai.
Ae pei o le mea ua ou tulai atu ai, leaga ua manaia lau folasaga i le
amataga ae faaletonu lou aumaiga o le mataupu. O tatou, o tatou uma e tasi.
O lea foi la ou te vaai atu o lena foi e te fusiua mumu mai, ae ou ofu
lanumoana atu. Tasi lea feau taua i lenei taeao. Ia vaai i le tele o matou ofu
lanumoana ia i i o lena foi e toe ula mai a outou faasolo mumu? Tasi lea
feau, ua uma ona fai a tatou upu, tatou te feofoofotai, tasi lo tatou aiga tasi
lo tatou nuu. Ae tasi foi lea mea o lea e momoli ai le feau, o le lanumoana,
lanumumu o le tatou saolotoga, o lanu o le tatou saolotoga. Ae toaga pea e
fai mai lou fusiua mumu.

FOFOGA FETALAI: A o le i saunoa le sui usufono, e ao pea ona avatu
se fesoasoani a le Nofoa. Atonu o lea ua saunoa manino Minisita o le
Kapeneta ma taumafai lava ina ia avatu pea se toamalie ma se toafilemu i o
outou finagalo faaalia. Ne i pea mai ai ua i ai se isi tulaga pei ona taumafai
atu ai le Komiti ma le tatou Palemene. E leai o lea ua saunoa manino alii
Minisita i le tulaga lea.
Mo le silafia foi e sui usufono mamalu, o a tatou talanoaga lea e fai nei
ma agai i suiga o le Tulafono Tumau, ia, o lo o sagatonu lava ma le
Tulafono Tumau 72. O mea e faapena, tatou te agai lava e teuteuina. O le
mamalu lava o le Palemene, o le saofaiga a le atunuu. Ia ma le tulaga lea ne
i taitaisese foi i lau saunoaga faapea aua le manuia lautele o le atunuu i

suiga nei, faamolemole le sui usufono mamalu, o suiga nei mo le Palemene
lava i totonu o le Palemene, e le afaina ai le atunuu.
Ia pei o le agaga lea, e ao foi ona faapulapula atu ma manino lea tulaga i
avea ma avega mamafa i outou finagalo ona faapea lea ai o se isi tulaga, e
leai. A oo lava i lona aotelega, ia o lo o ia tatou foi le pule faitalia e fai ai le
mea tatau ma le mea e le tatau ona fai. A o le tulaga lava ia o teuteuga o le
Tulafono Tumau, mo le mamalu o le Palemene ma le saofaiga a le atunuu e
51 itumalo o lo o i totonu o le Palemene lenei.
Ia o le fesoasoani atu lea le sui usufono mamalu.

Afioga SULAMANAIA FETAIAI TAUILIILI TUIVASA: Ia o le a
faauma atu se matou tala. Faafetai lava i le uso a sui usufono Olo. O le uso
nei sa tulai atu i le itu lenei po o le nofoa ea lenei sa nofo ai le tama lea, ae
ina ua toe liliu le uso ma ua salamo le uii, ia a tou vaai la i ai i le lalelei ona
o la e ua mafuta ma le faletua e teuteuina ona laei. A o le fusiua lea ou te
fusiua ai lau Afioga i le Minisita, e le o se fusiua a le FAST o le fusiua a le
Ofisa o le Fono. O Paeaiga uma e uma loa aumai lou fusiua lanumoana ma
le lanumumu ma lau laptop. O lea e faatalia ni laptop a lenei itu, e le i oo
mai foi ni fusiua ae o ou ofu lanumoana uma na e i ina, ou peleue, aumai e
faaaoga atu.
Lau Afioga i le Fofoga Fetalai, o lea sa saunoa si ou uso i le pulega a alii
ma faipule, ae pei o le agaga lena lea na ou fai atu ai, e sao o tatou e tasi, ae
peiseai o le uiga lena, o lea ua tofi mai e outou o mataiulu o le tatou aiga
lenei auaiga. O lea ua outou tofia mai le ulu o lenei auaiga, ona o lea tatou
tuu pea i pulega a alii ma faipule… e le pule le nuu.

Tofa Hon Olo Fiti Afoa Vaai: Lau Afioga i le Fofoga Fetalai…

Afioga SULAMANAIA FETAIAI TAUILIILI TUIVASA: E le pule
le nuu, e le pule le Maota i le sao o lenei aiga.

FOFOGA FETALAI: E faamalulu atu i le sui usufono ua maea lou
taimi, ma le isi mea, e le i faafoia mai lava le laptop lena sa ia oe.

Afioga SULAMANAIA FETAIAI TAUILIILI TUIVASA: Ou te
faamalulu atu, ua leva ona aumai. Lau Afioga i le Fofoga Fetalai afai e
paopapa se…

Tofa Hon Olo Fiti Afoa Vaai: Lau Afioga i le Fofoga Fetalai na o si
mea lava lea e fia faasao atu…

FOFOGA FETALAI: Ia malie le sui usufono se i tulai mai lava le
Afioga i le Minisita.

Tofa Hon Olo Fiti Afoa Vaai: Malie lau Afioga i le sui usufono
mamalu e oo foi ia matou, e matou te le pule i ni teuteuga o le Tulafono
Tumau. A foi lea na ou talanoa muamua atu, e tasi lava le sao o le tatou
aiga ma le tatou nuu na o le Afioga i le Fofoga Fetalai. Ua e malamalama
mai la?

Afioga SULAMANAIA FETAIAI TAUILIILI TUIVASA: E faauma
atu le lauga a lenei itumalo, o le matou vaega a le Palemene o le matou sao
lena. O le tou sao lena e sii gasegase. Afai e paopapa lau Afioga i le Fofoga
Fetalai se manatu o lenei sui usufono, ia faafoi mai. O le manatu lava ia o
le Vaimauga pei ona matou fai atu o le paiaaga ma le tamaliiaga o le
Palemene lenei e puipui ai. Ae pei o lota ita talitonuga e le i i ai se tulaga
lea o le Tulafono Tumau i totonu. A na faapea o lea e i ai i totonu o le a le
mea e leaga ai? Ona o la e sa i ai i totonu. Ae pei o lea ua toe teuteu lava
lenei vaega o le Tulafono Tumau 22 faaopoopo ai le mea, ona o se tagata.
Lau Afioga i le Fofoga Fetalai o lau tala lea o le a fai atu Samoa aoao e le
na o tatou e agai mai Samoa i le Maota lenei, o le Maota o Samoa. O le
agaga lena e le faapea e omai uma, ae ala mai i le paia ma le mamalu e
omai i le tofi.
Manuia lau Afioga i le Fofoga Fetalai, manuia foi le weekend i lena itu i a
outou Afioga ia ma lenei Itu, ia i ai le agaga o le Atua. Nai ou uso, ia
manuia le faamoemoe o lo o outou alofaiva atu i ai.

FOFOGA FETALAI: Malo saunoa. Se i tulai mai lau Afoga i le
Taitaifono.

Afioga Auuapaau Mulipola Aloitafua Mulipola: Malo faafetai.
Faafetai atu i le sui usufono mo Vaimauga na faaalia lona finagalo. Ae pei
lava ona ou fai atu ma fola atu, e leai lava se agaga i le Komiti lenei. Ae a
faafesili foi, na i ai se mea na tupu ua mafua ai nei fesuiaiga. E le faapea ua
ou fai atu ona o se mea na tupu ona lagatila lea o le suiga o Tulafono nei.
Ae pei lava ona ou fai atu lau Afioga i le Fofoga Fetalai, ou te naunau lava
foi lea i le mamalu o le Palemene lenei ae le faapea e fai se faamatalaga
ona e revenge. Maea le lafo ae faitioina le sui usufono lenei o Aiga i le Tai,
faaaogaina upega tafailagi. Ou te le popole la aua e le pu se tino i se upu,
tulou. A o le faataitaiga lea o le mamalu o le Palemene lenei. E le afaina au,
a o le itumalo. Pe faaause le tino tulou, pe le au le malamalama i upufai o
Malo, a o le puipuiga o le mamalu o le Palemene lenei. Fai mai upu o le
Tusi Paia, “pe a ou vaivai ona ou malosi ai lea.” E pei e faapena se agaga.
Ae ui i lea, ia…

FOFOGA FETALAI: Ia malie ia lau Afioga i le Taitaifono.



1354

Afioga Auuapaau Mulipola Aloitafua Mulipola: Ae ui o lea, e pei lava
ona ou fai atu ua ou faamagalo foi, e leai lava se agaga ia i matou i le
Komiti, ae ui i lea, o lena ua fola uma.

Afioga SULAMANAIA FETAIAI TAUILIILI TUIVASA: Lau
Afioga i le Fofoga Fetalai pei o lea na ou fai atu ua uma ae pei o lea o le a
tau otegia mai au. E ala ona ou popole o le Tulafono Faavae. Na pau lava
lena o lou popolega, o le aiatatau a so o se tagata soifuai totonu o le Faavae
lea e tau avatu ai lava nai fautuaga i lau Afioga i le Taitaifono. Ae pei e tau
faanoanoa o lena o le a e… leai…

FOFOGA FETALAI: Ia malie le sui usufono mamalu, o le taua ia o lau
saunoaga analeila, o lea ua malu foi i le faalogologo atu a le Nofoa.
O le mea lea, ia malie lau Afioga i le Taitaifono, o lea ua uma ona saunoa
faamalamalama foi Afioga i Minisita mo lea tulaga e faamalamalama ai foi
le tatou mataupu.

Afioga Auuapaau Mulipola Aloitafua Mulipola: Ia, foi mai se
faamatalaga. E pei lava ona ou fai atu ou te manumanu i le taimi, itula
faigaluega o lenei aso. Alu lenei vaiaso o ou tomanatu i finagalo faaalia o
nisi o toe Ulutaia o lenei Maota. O le Tusi Faitau Aso o le aso 24, o le
Tulafono Ola.

FOFOGA FETALAI: Malie lau Afioga i le Taitaifono ua maea ona
tolaulau le Lipoti. E faamalie atu foi ona o lea ua faagasolo tatou sui
usufono, atonu e i ai se taimi mulimuli ane ona toe tuu atu lea o le avanoa.
Ia ua i ai le manatu se i tau faasaosao le tatou taimi o lo o toatele le tatou
Maota o lo o fia saunoa.
Se i tulai mai lau Afioga i le Sui Palemia mo le lafo.

LAFO MO LE TOE FAAAUAUINA O ITULA FONO

Afioga Hon TUALA TEVAGA IOSEFO PONIFASIO: Faafetai tele i
lau Afioga i le Fofoga Fetalai. Ona o le taua tele o le galuega o lo o tagofia
nei, a o le tatou Tulafono Tumau foi e maea le tatou Fono i aso Faraile
taitasi i le itula e 12:00.
Ou te tulai atu ail au Afioga e faatu le lafo, Ina ia faataatiaese Tulafono
Tumau 132(1) mo le suia o a tatou Itula Fono mo le aso Fono lenei e
faapea; ia faaauau pea a tatou taualumaga seia faamaonia le Lipoti a le
Komiti. O le talitonuga lau Afioga, e tatau ona maea a tatou felafolafoaiga
i lenei itula ae le i taina le itula e 1:00 i lenei aoauli.

O le faaaliga lea ma le faaaloalo lava lau Afioga.

Faaluaina e le Minisita mo Faatoaga ma Faiga Faiva.

Na faamaonia le lafo.

FOFOGA FETALAI: Ia o le a faaauau le tatou galuega e tusa o le lafo a
o lea ua faafogafoga ma ii tatou… mo lenei aso o le tatou galuega. Malo
lava le onosai i le tatou Maota, malo foi le lototele ma… ia faamoemoe pea
i le Atua e maua ai le toafimalie ma le toafilemu o le Maota.
Se i tulai mai lau Afioga i le Minisita.

Susuga Hon Laauli Leuatea Polataivao Fosi: Lau Afioga i le Fofoga
Fetalai, ioe o lea ua saunoa le Taitai o le Maota e faaopoopo le tatou taimi,
ou te lagona e taua lea ona e taua le mataupu. Pau lava lea o lau tuualalo i
le Afioga i le Taitaifono, ia ave pea le avanoa se i tulei saunoa sui usufono.
E le mama i le la Itu le tatou faalogologo atu. Ae avatu lau tuualalo, tuu
pea se i saausi saunoaga ona fai lea o lau tali mulimuli. Ou te iloa e leai
lava se vaipanoa o le lagi ma le lalolagi e le i o oi ai lau folasaga. Ua
faafofoga foi le Maota ma logona Samoa ae se i ave le avanoa. O lea foi ua
tapuai lava lenei Itu e le o toe i ai lava se isi e toe laga. O si au tuualalo
lena ina ia faaaoga tatau la le tatou itula lea ua faatu ai le tatou lafo. O si au
fesoasoani atu lena, ae aumaia le tofa i lena itu o le Maota.

Afioga Sulamanaia Fetaiai Tauiliili Tuivasa: Lau Afioga i le Fofoga
Fetalai na o sina mea laitiiti lava ona e manaia le malelega a le Minisita. O
lea e saunoa lava le Taitaifono i le Tusi Faitau o le 24, a o le aso 26 lenei.
Po o le a le Tusi Faitau aua le aumaia lea aso 24 ma le 26. Ma lou agaga
faaaloalo lau Afioga.

FOFOGA FETALAI: Ia malie le sui usufono ua maea lou taimi.
Se i tulai mai le sui usufono tamaitai mai Alataua Sisifo…
Se i tulai mai le Minisita mo le Soifua Maloloina.

Afioga Valasi Luapitofanua Toogamaga Tafito Selesele: Lau Afioga i
le Fofoga Fetalai, na o sina mea laitiiti lava lea e fia faafesili ai. E pei e
matauina pei e ona le sui usufono lea po o ni mariuana foi vaeatu le… E
matau i lana amio. Afai la o se mea faapea, e tatau ona faatu le lafo e tatau
ona malolo. Afai foi o le soifua maloloina o faaletonu, ona tau mai lea ae
se i suesue po o mautu lona soifua.

Afioga Sulamanaia Fetaiai Tauiliili Tuivasa: Lau Afioga i le Fofoga
Fetalai e le mama i le sui usufono lenei tuuaiga. E silafia o le sui usufono

lenei o le kerisiano faaolaina. E le mai la. Na ou fiafia ina ua saunoa le
Minisita i le vaiaso lenei e le i lavea lava i le faamai o le Koviti-19, e
faapena foi le sui usufono lenei. Ona o le a? loto mama. Uso, vaai taua e
fai ma… Ia e pei o le agaga lena, aveese ia saunoaga. E le inupia le sui
usufono lenei. E faapena.

FOFOGA FETALAI: Ia lelei. Faafetai. Ia, o lea ua maua. Ia, faafetai. Ia
lelei, o lea ua maua lou finagalo.
Se i tulai mai le sui usufono tamaitai o Alataua Sisifo.

Afioga ALIIMALEMANU MOTI MOMOEMAUSU ALOFA
TUUAU (Sui Usufono Tamatai – Alataua Sisifo): Faafetai mo so matou
avanoa. Ia, e tulai atu ma le ava se i fai sina sao o lenei itumalo i le tatou
Tulafono Tumau.
O lenei vaiaso pei ona sa saunoa le Taitai o lena Itu faapea le Afioga i le
Sui Palemia, se o se fono ese lenei. O se fonotaga ese lenei i le fiafia ma le
filemu i totonu o le Palemene. Sa saausi mai lava lena itu ae fai atu a
matou tala, sa matou faalogologo foi ae fofola mai outou mafaufauga i le
taumafaiga e atiae le tatou Malo. O le agaga fiafia lena i lenei fonotaga e
faafetai ai i le filemu o le Atua e aumai pea ia i tatou e faafoefoe ai le tatou
fonotaga.
A o se manatu ua ala ai ona tulai, ou te talitonu o lena ua folasia atu e nisi
o lenei Itu e le toe afea lea. Ae o se matou faaoloolomaau ina ia lautele le
tatou vaai. Aua e pei o upu a le atunuu, e au i le tauola e au foi i le fagota.
Ona i ai lea o se lagona, i le mataupu lava lea i le Vaega 22 o lea e taua ai
le Taitai o le Itu Agai. Ae i lau Afioga i le Taitaifono, e le o i ai lava se
vaega o le tatou Tulafono Tumau o taua ai se Sui Taitai. Ona i ai lea o se
tuualalo, e tatau pea ona ave i totonu ma se vaega o le Tulafono e tuu ai i
totonu Sui Taitai ina ia aloaia ai le mea lea tatou te taumafai atu i ai. Ua ou
fiu lava ou te autilo solo anapo i le Tulafono Tumau.
Ua na o se tuualalo e avatu ina ia faatulafonoina ai le vaega lea o lo o
finagalo i ai le Komiti pe afai o lea le tulaga. Ae o le faaoloolomaau foi i
lau Afioga pei ona saunoa nisi o sui usufono. Aua pe o le a foi so matou
manatu e avatu, o lena e i ina le pule. Ae pei e avatu pea so matou lagona
pe tau ane ai, o le tatou vaa e faufaatasi. Ona i ai lea o se lagona e faapea;
tuu pea i totonu o le Vaega lea 22(A) se 1 le masina pe 2 pe a tele. Aua e
tele lava pe 2 masina le va o a tatou fonotaga ia oo atu ai, e sao outou. E
tatau ona i ai se taitai e faafesagai, ae tuu mai le avanoa, tuuavanoa i taitai
o itu, aua tatou te le mailoa le agai i luma.
Ia, o se matou toe faaoloolomaau atu lava lena i lau Afioga ina ia i ai lava
se taimi avanoa e tuu mai. E sao, e le tatau ona tuu faapaganoa ai pea
faapenei.

Ia, ona oo mai lea i le Vaega lea 187(7), lea e faapea mai, faia o so o se
faasalalauga faalauaitele i luga o so o se auala o faasalalauga, lea e ono tau
maualaloina ai le Fono Aoao Faitulafono. Na pau lava lou popolega pe o le
mea o lea o le a tatou faatulafono atu ai ma le au vaega ia faasalalau pe a.
ua na o se manatu e toe tagatagai agai i ai i lea tulaga i le Vaega lea 187(7).
Ia, o nisi o manatu, o lea sa taua aemaise o le Afioga i le sui usufono mo
Satupaitea. Ia, o lagona foi na, taatia atu o lena e i ina le pule.
Ia, o se manatu lena, ia manau pea le filemu o le Atua tatou te faufau
faatasi ai le tatou Tulafono aua le manuia o le atunuu. Soifua.

FOFOGA FETALAI: Malo faafetai, malo saunoa. Malo lava saunoa.
Se i tulai mai le sui usufono mo Siumu.

Tofa Hon TUUU ANASII LEOTA (Siumu): Faafetai i lau Afioga i le
Fofoga Fetalai mo lou avanoa. Faamalo foi i lau Afioga i le faafoefoeina o
le tatou Fonotaga. E momoli atu lau faamalo i lau Afioga i le Sui Palemia,
ua maitauina lava le faafoefoeina o le faigamalo a o toesea le Afioga i le
Tamaitai Palemia.
I le 20 tausaga talu ona ou i ai i le Palemene mai le 1996 seia oo mai le
2016, lea ua ou toe tulai mai, i lau matau lava, e seasea faia se Fono a le
Palemene pe a leai le Palemia. Ae o se tulaga ese foi lea ma fou i lau vaai,
ua fiafia foi lou tagata vaivai i le matagofie ua tulai mai ai fefaasoaaiga ma
finagalo faaalia o sui usufono ua saausi lava finagalo o le tele o sui
usufono mamalu o le Palemene e faaalia ai o latou finagalo.
A o le mea lena e avatu ai le faamalo ma le faafetai foi i le Afioga i le sui
Palemia ma le faigamalo mo le tau faatoatoaina foi o le tatou palemene. Pei
sa ou taua foi i lau lauga i le aso 17 ina ua toe ae mai le palemene le tulaga
ua tulai mai ai matou, o se mea muamua lenei. Aua o lea foi la ua toe tulai
mai le mea muamua lenei lau Afioga i le Fofoga Fetalai, o le teuteuina o le
Tulafono Tumau. E i ai lava le talitonuga, o tatou tuaa o ē na muaimalae
talu ona tulai mai, tutoatasi le faigamalo, ou te talitonu lava na tapenaina
uma nei Tulafono, Tulafono Tumau nei aemaise le Faavae ina ia sologa
lelei le galuega a le Palemene. E le i i ai se manatu o matua ma tuaa e ono
tulai mai se tulaga faapenei, e ono tulai mai se tulaga faafaigata.
Sialsila foi lau Afiogai le Fofoga Fetalai ma le mamalu o le Maota, o
Samoa e i ai lana avafatafata, le tofa ma le faautautaga poto, le tofamamao
e faatino ai le tatou aganuu.
Ae i le tulaga ua tulai mai nei lau Afioga, pei e alalua se manatu o lo’u sui
usufono faatauvaa. A faapea ua ou tulai atu e talia ma le agaga fiafia le
teuteuga ua aumai, faafetai. Aua o le tulaga ia ua tulai mai ai, ia faafaigofie
foi i se Vaega Faaupufai. Aua ou te fiu lava e tau taamilo lau Afioga e
aloese mai ai ma lou pāia o le Vaega Faaupufai, ae leaga o lea e talanoa le
Tulafono o le Vaega Faaupufai lea o lo o tulai mai nei lau Afioga. Ma e

faamalulu atu i lau Afioga pe a ou taua vaega lea, leaga o lea e aafia i le
tatou Teuteuga lea. E talitonu ua faamama-avega foi i lea foi Vaega po o le
Vaega foi sa matou i ai. A faafofoga lau Afioga i le tulaga lea e faamalie
atu lava pe a ou taua le mafuaaga tonu lava lea na ou tulai ma ou alu ese ai,
o le Taitai, ae le o le Vaega. O le Taitai lau Afioga. Ae o le a ou see ese ma
le vaega lea i te i ua ou aafia ai ma le vaega lea ae…

FOFOGA FETALAI: Ioe, e fautua atu foi i le sui usufono mamalu, ia
aloalosa foi a tatou lauga i le tulaga o le tautino. O uiga lava ia o tatou
teuteuga o lea e faalauaitele, e le o faapitoa foi i se tasi. O fuafuaga mo le
agai i luma o le Maota, aua lava ne i faamamafaina i outou finagalo la lea
tulaga, ma ono afaina ai foi le faafogafoga mai a le o lo o saunoa ma
fitoitonu i ai. A o le uiga lava ia mo le agai i luma, e le fai ma tatou le
Palemene lenei, ia o lo o agai mai foi isi augatupulaga aua le lumanai
manuia. O le mea lea e fautua atu ai i sui usufono mamalu, faalautele pea a
outou saunoaga i le taua ma nisi foi fautuaga mo le agai i luma o Tulafono
Tumau.
Ma le agaga faaaloalo se i tulai mai le sui usufono mamalu.

Tofa Hon TUUU ANASII LEOTA: Faafetai i lau Afioga. Pei lava ona
ou taua vaega ia, ua ala ona paia ona o Vaega Faaupufai na tulai mai ai
vaega ia. E pei la ona ou fai atu, ou te talia teuteuga e pei ona tuuina mai, e
faafaigofie foi mo nisi vaega i le lumanai atu. Ae le o aafia la, o lea ua toe
teuteu faigamalo po o se Taitai o se faigamalo ma Vaega Faaupufai lau
Afioga.
Ae afai foi la ou te faapea atu ou te teena le… ona ou te lagona le
maasiasi ma le matamuli, o lea ua faatonu atu e le Palemene se Vaega
Faaupufai i mea nei ua tulai mai lau Afioga, aua o mea nei sa manatu lava
e le oo i se tulaga faapenei le tatou Malo aemaise o le Palemene.
Ia, i le tulaga o i ai Fiti lea faatoa maea atu foi le latou palota. E ui lava
foi o Banimarama o se tagata faigata, ae ua sologa lelei. Faafetai. O le
faamavaega foi a le Tamaitai Palemia a Niu Sila, ia, o le faigofie ia ona
sologa, faamalolo ae tuu i le isi e sau e taitai le faiga palota o lea o lo o
loma nei a Niu Sila. O le matagofie ia lau Afioga. Na pau lava nai vaega na
e lagona ai lava le vaivai o le mafaufau pe a fuafua atu i isi foi Malo o le
Pasefika. Ae faafetai o lea ua aumai tulaga ia, ia o mea o lo o tutupu i
atunuu i fafo.
E pei lava foi ona tatou vaavaai i le Peresetene muamua o Amerika, sau le
iuga o le palota ae fai mai ua fao lona Malo. Ae o lea foi na faaoloataua le
atunuu e fai, fetauai le atunuu, civil war, la e talanoa ai foi tagata o la e
lagolagoina ia. E pei sa manao le toeaina e toe faafoi le atunuu e tau faapea
i vaega ia, ae faafetai e le o oo mai ia Samoa ia vaega.

Lau Afioga, ia o nai mea na e avatu ai se vaivaiga o lenei foi itumalo i
teuteuga ua tuuina mai o le tatou Tulafono Tumau. Ae faafetai foi i le
vaega lea ua toe teuteu mai ai le tuuina i ai o le aiatatau a sui usufono e ono
faasalaina, ia tuu i ai le avanoa i totonu o le Palemene e tau i ai lana sala o
lea o le a fai, ae maua ai lea o lona avanoa e tali mai ai i tuuaiga ua fai atu i
le Susuga i le sui usufono o lo o aafia ai.
E pei o tulaga ia lau Afioga e momoli atu ai le agaga faafetai foi i le
Taitaifono ma le Komiti. O mea lava o mataupu e tatau ona vave tuu mai ai
i luma e pei ona i ai se manatu, ae teuteu faavavevave mai tatou Tulafono
nei ina ia taoto lelei galuega a le tatou Palemene.
Ae o nai manatu ia lau Afioga faafetai tele mo lou avanoa. Ia faamanuia
atu foi le Atua ia te oe aemaise o le Palemene. Faamanuia le tapuaiga a
Samoa. Ia manuia le Fono.

Tofa Hon Lauofo Fonotoe Nuafesili Pierre Lauofo: Lau Afioga i le
Fofoga Fetalai pe maua se avanoa…

FOFOGA FETALAI: Malo faafetai saunoa i lau Afioga i le sui usufono
mamalu.
Se i tulai mai lau Afioga i le Sui Taitai.
Tofa Hon Lauofo Fonotoe Nuafesili Pierre Lauofo: E leai se agaga e
fia fai se lauga o lea ua taoto lou finagalo ma le faatonuga a lau Afioga. Ae
i ai lou talitonuga e mafai ona ou tulai e faasao se mea foi lele o lea e sese
mai le lauga a le sui usufono le la. E le o se lauga la, a o le mea e fia faasao.

FOFOGA FETALAI: Ia se i saunoa mai.

Tofa Hon Lauofo Fonotoe Nuafesili Pierre Lauofo: O le saunoaga lea
faapea mai ua faatonu mai e le Palemene le Vaega Faaupufai lenei, e leai e
le sao. A lea e manino lava foi saunoaga ia na aumai i le Afioga i le
Taitaifono ma le la foi Itu, e le aiaina e le Vaega Faaupufai Tulafono
Tumau a le Maota. E pule lava le Maota i ana Tulafono Tumau. O le mea
lava la e finagalo i ai le Maota, o lena. E aumai foi faafesili i se taimi
mulimuli mai pe pasia pe teena, ae le faapea ua pule atu le Maota i se
Vaega Faaupufai o lo o i tua.
Lea sa saunoa malamalama foi le Afioga i le Fofoga Fetalai i le tulaga lea.
O lea la ua talia se vaega e pei ona e faafetai, ia a o lea o le a… Afai e
pasia, ia o lona uiga o le a sui le Taitai o le Itu Agai i totonu o le Maota, e
le afaina le Vaega Faaupufai. O le a la le isi mea? Toe foi mai loa, aua o
lea ua talia le mea lea sa e le fiafia i ai, o le Taitai o le Itu Agai. Ia, foi mai
uma laia, Ale, Mauu, toe omai.
E pei o le mea lea e fia faasao lau Afioga.

FOFOGA FETALAI: Ia atonu o lea foi ua fesoasoani mai le Sui Taitai i
le tulaga lea. Ne i soona faamamafa i o outou finagalo le tatou… na pau
lava le aoga o le Tulafono lea e tau sui, na o le taimi lava o le faamalologa
le tumau. Ae a toe foi mai lava i le Palemene, e toe foi lava i finagalo o le
Vaega Faaupufai. Ina ia faigofie i outou finagalo le tulaga lea, ina ia aua le
faamamafa ma toso tele i tua le tatou mataupu. A o le uiga lava o nei aiaiga
ua taumafai i ai, na o le taimi lenei o lea e faamalolo le tumau ai. Ae a uma
lava le taimi ia o le piriota, ona toe foi lava lea i le mea e finagalo ai le
Vaega Faaupufai latou.
Ia se i tulai mai le sui usufono mo Safata 1.

Tofa Hon Tuuu Anasii Leota: Lau Afioga se i faauma atu lava lata
mataupu lea leaga o lea e saunoa…

FOFOGA FETALAI: Ia se i tulai mai lau Afioga i le sui usufono
mamalu mo Siumu.

Tofa Hon Tuuu Anasii Leota: E faamalulu atu i le Sui Taitai, ua
tautuaupega lou taumafai mai. A na e faalogo i le mea na ou fai atu ai e fai,
ua faafia na ou fai atu ia te oe, ta o e sui le taitai, ae fai mai e faatali. E
faapena. Ia manuia le Fono.

FOFOGA FETALAI: Malie lou finagalo o lea ua pasi le tatou
talanoaga i le isi vaega o le tatou mataupu.
Tulai mai le sui usufono mo Safata 1.

Tofa Hon Lauofo Fonotoe Nuafesili Pierre Lauofo: Lau Afioga i le
Fofoga Fetalai, leai, e faafetai foi i lou uso a sui usufono, le fetalaiga a
Tuuu, ua leva, ua tele tausaga, alu foi lenei tausaga ma le la tausaga o ou
fautua i ai, se saunoa oe i ai i o i le toeaina, ae leai, e nofonofo lava. Ia o
lea la ua tau i le aso. A pasia i le aso le mea lea, Tuuu, welcome back.

FOFOGA FETALAI: Ia, ua manatu o le a faaauau le tatou mataupu
leaga o mea foi ia sa lua laga foi muamua, le sui usufono mo Siumu ma le
Sui Taitai a o lea foi o le a toe aumai, ia, e alu ai le tatou taimi.
O le mea lea, tulai mai lau Afioga i le sui usufono mo Safata 1.

Afioga LEAANA RONNIE POSINI (Safata 1): Lau Afioga i le Fofoga
Fetalai faafetai foi mo le avanoa o lenei itumalo e fai ai foi se manatu i le
tatou Tulafono Tumau.
Ae muamua ona faafetai i le Taitaifono o le Komiti, lau Afioga i le Sui
Fofoga Fetalai. Malo lava le lauga tomua i le taimi ua sola, ua logo le tatou
Palemene aemaise Samoa i le lauga a lau Afioga i le Taitaifono.



1361

Ae tau faaali ni nai manatu laiti i le Tulafono Tumau. E toe laga foi le
mataupu lea pei ona taua foi e isi sui usufono i le mataupu lea o le tulaga o
le tulai mai o le Sui Taitai o le Pati a le Vaega Faaupufai e fai ma Taitai pe
a ova ma le 6 masina. Ae i lau tau maitau pei o lea foi sa tau faamanino
mai e le Minisita o Faatoaga, ia a sui nei lava i le tatou Palemene pe a pasia
le Tulafono lea, ona tulai mai lea o le Sui Taitai e fai ma Taitai o le Vaega
o le Itu Agai. Ae a agai atu foi i tua toe fono le Vaega Faaupufai ma toe sui
mai le Taitai, ia ona toe logo mai foi lea ma toe sui foi lea o le Taitai i
totonu o le Palemene. I lau lea faitau, o le matua le mamalu lava o ia faiga,
e le mamalu i le faafogafoga mai a Samoa ma le faiga o le tatou Palemene,
e pei se Palemene e le o i ai se tofa ma se faautaga. Tatou o e tausi mamalu
tulaga faapea. O le mea foi lea e tau apaapa atu ai i le tulaga o le mea…
Afai ua fai se Tulafono, a faapea e ova ma le 6 masina, a pe a lafo pea i le
tofa ma le faautaga i le Vaega Faaupufai e tuu i ai se taimi po o se vaiaso e
fai mai ai so latou Taitai? Ia a o le mea lea o le fai atu faapea. Ia ma le isi
mea. E le na o se tasi se…

FOFOGA FETALAI: Malie le sui usufono mamalu se i tuu atu le
avanoa i le Afioga i le Minisita o Faatoaga ma Faiga Faiva.
Susuga Hon Laauli Leuatea Polataivao Fosi: Lau Afioga i le Fofoga
Fetalai, e leai se agaga faapea ua avatu se faamatalaga ina ia soli ai se
mamalu o se faaiuga e fai. A faatulaga la le taimi lenei, ua sili atu la le le
mamalu o le mea lea e i ai i le taimi lenei i le mea lea e taumafai atu.
Aua o le atugaluga lea na aumai e Satupaitea, e faapefea la pe a faapea ne
i tei ua toe sui taeao le Sui Taitai. O le mea lena, e i la outou lava faitalia. E
le aiaina atua e le Palemene ma le mea lea e finagalo ai le Afioga i le
Fofoga Fetalai. Afai lava la tou te silafia o le mamalu lea e i ai i le taimi
lenei o lea, ia, o lea lava. Ae afai o le atugaluga ne i te i ua toe sui ae toe
sui, e faapena le agaga o le Tulafono. O ai lava tou te filifili mai e avea ma
Sui Taitai, o le tagata lena. Ae tasi le auga, o lea e taumafai atu e
faamamalu la outou Nofoaiga. Aua e pei ona ou fai atu muamua, Taitai i le
Taitai o le Malo. O le a le taimi lenei? E le o faafeagai le tatou mataupu.
Ae pei o lagona na, leaga o le upu na ou fai atua, e tasi lava le auga, e le
faapea o se fesuiai. E pule outou i le fesuiai, e le o se mea lena a le
Palemene ma lenei Itu o le Maota. E pule outou. A o le agaga lea na
taumafai e avatu, e tausi le mamalu. Afai tou te iloa e tausi le mamalu o le
tou Sui Taitai lava lea ua tatau ona avea ma Taitai o le Itu Agai, ia, a mea o
le ula lena o faigamea. Ae pei o le lagona lea na atugalu ai Satupaitea ona
faapea o le fesuisuiai. Ia o lena e ia te outou le tali o le mamalu o le
fesuisuiai ma le le toe fesuisuiai. Ia o si au fesoasoani atu lea.

Afioga Hon Valasi Luapitofanua Toogamaga Tafito Selesele: Lau
Afioga i le Fofoga Fetalai o se mea e fia fesoasoani…

FOFOGA FETALAI: Se i tulai mai lau Afioga i le Minisita o le Soifua
Maloloina.

Afioga Valasi Luapitofanua Toogamaga Tafito Selesele: O le isi mea
ia aua ne i galo i le la Itu, ua uma ona aloaia le Taitai ma le Sui Taitai,
momoli mai aloaia i totonu o le Palemene. O lea la ua leai se Taitai, o lea
ua faufau le Tulafono ia tuu aloaia le Sui Taitai e avea ma Taitai. E le o
faapea atu le Tulafono, sui se isi Taitai po o se isi Sui Taitai.
Pau lava lea o le mea e fia faamalamalama lau Afioga, leaga na aloaia
lava le Taitai ma le Sui Taitai i totonu o le Palemene. O lea la e taumafai
atu le tatou Fono ia aloaia tulaga e pei ona i ai, ae le o faapea o fai atu le
Tulafono e toe sui nisi Taitai. E leai o lea e agai tonu lava i le Sui Taitai na
agai mai i totonu o faigaupu a le Malo ma aloaia, ma aloaia. O le ala lea,
ina ia i ai se Taitai aloaia o lena Itu. Faafetai.

FOFOGA FETALAI: Ia e lelei foi le faalautele atu pea leaga o lea ua
pei a fenumiai le tulaga lea. Ia manino pea le tatou Maota ua uma ona
faailoa mai le Taitai o le Itu Agai ma le Sui Taitai i le Fofoga Fetalai ma le
Maota. Ma o tulaga foi ia faatoa faaleaogaina lava pe a uma le Nofoaiga
lenei. E lelei lava lo outou silafia ma avatu sao le upu a le Nofoa i le tulaga
lea. E le mafai ona tatou o ese o lea ua uma ona faamaonia i totonu o le
Palemene lenei. O le uiga lena, o lea e avatu ai ina ia silafia le tulaga o lo o
i ai, ma o lo o i ai faamaumauga o tulaga ia i totonu o le tatou Palemene.
E moni le sui usufono mo Alataua Sisifo, e le o i ai i totonu o Tulafono
Tumau, a o le faailoaina mai, o lea ua faamau i totonu o Pepa a le
Palemene mo le mamalu o le Palemene mo le agai i luma mo le silafia e le
tatou Maota.
Se i tulai mai le sui usufono mo Safata 1 e faaauau le saunoaga.

Afioga LEAANA RONNIE POSINI: Ia, faafetai tele lava. E pei o lea
foi ua… e pei o le agaga tonu lava lea sa taumafai atu i ai. Aua a toe tau
tomanatu foi i le taimi na fesuiai ai a tatou faigamalo i le 1982, ia o mea
lava ia o Taitai o Vaega Faaupufai na latou faia ma tulaga faapena, ae o le
a le oo i ai se tala. Ae a tatou auiliiliina mea o taitai mai taimi i tausaga ua
mavae, pei o lea e tau fua ai faapena. O le ala foi lea o le tausi mamalu e
ala ai ona tau fai atu se matou tala.
Ae manatua foi e lau Afioga i le Fofoga Fetalai, o le tatou vaai i le taimi
lenei o lea e tasi le Itu Agai, ae ono oo le tatou Palemene i le tolu Itu Agai.
E eseese foi faiga faavae a Vaega Faaupufai. Atonu o lea o le a fua le
Tulafono lea ona o le mea lea e taoto ai le Vaega Faaupufai e tasi lea e i ai
i le taimi lenei i le Itu Agai. Ae o le tatou vaai i ai i le agai i le lumanai,
vaai i le lautele. Tatou silasila lelei e ono tolu Itu Agai i totonu o le

Palemene, fua la i ai le Tulafono, ia o le a le taimi e fesuiai ai po o lea
Paeaiga ua tolu Itu Agai, a o la e talafeagai le teuteuga lea e fai.
O le ala lea e ala ai ona tau apaapa atu ai i le Tulafono, aua o lau tau
maitau i le Tulafono, o lea e pei e faapito i le tulaga lea e i ai le Vaega
Faaupufai e tasi lea e i ai i le taimi lenei. Aua e i ai foi isi Vaega Faaupufai
e ese foi a latou faiga faavae.

Susuga Hon Laauli Leuatea Polataivao Fosi: Lau Afioga i le Fofoga
Fetalai na ona fesoasoani atu lava i le sui usufono…

FOFOGA FETALAI: Malie le sui usufono se i tulai mai lava le Afioga
i le Minisita o Faatoaga.

Susuga Hon Laauli Leuatea Polataivao Fosi: E le faapea o Vaega
Faaupufai uma e omai i le Maota e amanaia. Seiloga lava e atoa le
fuainumera e avea ai outou o se Vaega Faaupufai. Afai e i ai nisi e omai
taitasi, tailua, taitolu, ia, o lena e i ina le faamaoniga a le Fofoga Fetalai.
Ona avea loa lea ma… tau ai la le upu lena o le Taitai. Ae filifili faapena, e
le faapea o le a avea le toatolu, toafa sui usufono e nonofo i totonu i i ona
fai lea o se latou Vaega Faaupufai. Leai, o lea e manino le Tulafono Tumau,
seiloga e atoa le toavalu o sui usufono. Ia o lena, lea e ala ai ona tuusao atu
lava e amanaia le HRPP ona o la e atoa le fuainumera.
E pei o se faamanatu atu lena i le sui usufono nei te i ua faapea o se uiga
ese na ala ai ona fai atu. Leaga o lea e atoa le fuainumera ia outou, ua i ai
le tou Taitai, ua i ai le tou Sui Taitai.
Ia o le faamanatu atu lena.

FOFOGA FETALAI: Ia, malo. E faamanatu atu foi i le sui usufono
mamalu, o lo o aloaia lava a tatou Vaega Faaupufai i le Tulafono Tumau
21. O lo o aloaia lava tatou Vaega Faaupufai. Ia, ae tatou talanoa i lenei
vaitaimi ua tatou i ai i le Maota. Tulai mai lau Afioga i le sui usufono
mamalu.

Afioga LEAANA RONNIE POSINI: Faafetai tele lava. Aua o lea ou te
talanoa foi i faiga faavae a le tatou Palemene. A taitoavalu Vaega
Faaupufai, 3x8=24. O lona uiga e tolu Itu Agai, a o lena e i ai le malosiaga
i le isi Vaega Faaupufai o la e latou te tauaveina le Malo. E le o se mea la e
fai autago se manatu. E pei e tolu, a taitoavalu i le Vaega Faaupufai, o lona
uiga e tolu Itu Agai. E eseese foi a latou faiga faavae. O le mea lena e fua i
ai le Tulafono, tupu i le isi Paeaiga lea o le a lumanai nei. A o le agaga lena
lea tau fai atu ia matua manino aua le faapumoomooina le faiga o le
Tulafono.
Ae o le tulaga lea o le saolotoga i mea ia o faasalalauga ma tulaga faapena.

Afioga Hon Toeolesulusulu Cedric Pose Salesa Schuster: Lau Afioga
i le Fofoga Fetalai...

FOFOGA FETALAI: Tulai mai le Minisita mo Punaoa Faalenatura ma
le Siosiomaga.

Afioga Hon Toeolesulusulu Cedric Pose Salesa Schuster: O se mea e
fia faamalamalama i totonu o Tulafono Tumau e tasi a le Leader of
Opposition. Pe fa lava Vaega eseese e i ai i totonu ae tasi lava le Vaega
Faaupufai e tau o le Vaega e Agaia le Malo. Faafetai.

FOFOGA FETALAI: Ua e talitonu la i le manaia o le
faamalamalamaga a le Afioga i le Minisita o le Siosiomaga. Se i tulai mai
lau Afioga i le Minisita o Galuega Tetele.

Tofa Hon Olo Fiti Afoa Vaai: Lau Afioga i le Fofoga Fetalai, e
faalogologo lava ma le faanoanoa i le saunoaga a le sui usufono faapea e
pumoomoo le faiga o le Tulafono. Ia o ai o le a toe fai i ai o le Tulafono a
tatou, tatou te lavevea uma ai lava i lalo o le Palemene? O la e foi e i ai sui
usufono o lena Itu ma sui usufono o lenei Itu i totonu o le Komiti, o le
Komiti a le Fofoga Fetalai, o le Komiti a le Palemene. O lea faatoa tatou
talatalanoa i le Tulafono lea a tatou Tulafono Tumau. O tatou uma lava o
sui usufono o le Palemene. Oi ae o le a toe faatio mai la o tatou e ona lea
mea? Ma le faaaloalo.

FOFOGA FETALAI: Ma aua foi ne i galo i le sui usufono mamalu o le
Komiti lava o le Palemene lena. Aua nei i ai ni tatou saunoaga e ono
tuumamaina ai galuega a le Komiti o lo o i ai uma sui usufono mamalu o le
Palemene, ia saunoa lau Afioga i le sui usufono mamalu.

Afioga Sulamanaia Fetaiai Tauiliili Tuivasa: Lau Afioga i le Fofoga
Fetalai o se mea e fia faamalamalama i le saunoaga a le sui usufono lea.

FOFOGA FETALAI: Se i tulai mai.

Afioga Sulamanaia Fetaiai Tauiliili Tuivasa: O le tulaga foi lea i lenei
Palemene e ala ona avatu o matou manatu ona o le matou talitonuga o
Tulafono uma a, o oe o le matou Faauluuluga i totonu o le Maota lenei. Ia
lea foi ua saunoa le Minisita ae pei o le mea lena e ala ai ona upuia le
Minisita ona faapea o fautuaga a Minisita lea e ave i le Komiti. A lea
matou te mautinoa e pei o lau afioga lava. E pei o le mea lena lea sa
taumafai atu ai a o le finagalo a ia o le finagalo o le Komiti e le tuuaina

lava, ae pei o le mea lena e tau lilifa ai se manatu ma tuuaina ai Minisita ae
tasi lava le Faauluuluga e pei ona saunoa foi le Minisita i le tulaga i totonu
o le Maota lenei o lau afioga. Ae ala la ona masalomia afioga i Minisita o
tuualalo e ave i le Komiti, a o lea matou te malamalama lelei lava o Komiti,
ia o matou nei o sui usufono o le Palemene e tasi ai lo tatou aiga i totonu o
le Palemene.

FOFOGA FETALAI: Ia malo lea ua maua atu. Se i tulai mai le sui
usufono mamalu e faaauau mai le saunoaga. O le Minisita, malie le sui
usufono.

Afioga Hon Valasi Luapitofanua Toogamaga Tafito Selesele: Lau
Afioga i le Fofoga Fetalai o se mea fia faasao. Ou te manumanu tele i le
Malo i tuuaiga i faaupuga faapenei a sui usufono. O le tiute o Minisita nei,
e le pei o Minisita talu ai e tasi lava le leo e avatua. Leai. O le agaga o lea e
taumafai atu ai, e le faapena, o le faaupuga lea fia faasao faapea o tuualalo
a Minisita lea sese ai le Komiti. O la e silasila le Atua i le Maota faatoa ou
faitau a lea i le Lipoti a le Komiti e le o i ai ni... O lea faatoa tatou
soalaupule le tatou Maota ae o le isi mea lau afioga se ua tele a le sasi o le
sese o le aumaiga o faatusatusaga a le sui o Safata, e lauga le malamalama
lava. O le fautuaga i le sui usufono, se i malamalama ia ma ia talia le
Tulafono. Ia soifua.

Afioga Hon Lautafi Fio Selafi Purcell: Lau Afioga i le Fofoga Fetalai,
pe maua lava sina avanoa.

FOFOGA FETALAI: O fea te agai i ai, o le sui le la o Safata le sui
usufono mo Satupaitea? E fia faamalamalama i fea?

Afioga Hon Lautafi Fio Selafi Purcell: Ioe o le sui usufono mo Safata
lea.

FOFOGA FETALAI: Ia se i saunoa.

Afioga Hon Lautafi Fio Selafi Purcell: O le mea lea ua ala ai ona
saunoa mai le afioga i le Minisita e faapea e tasi lava le leo sa faalogo i ai
Minisita o le isi Paeaiga. E le talafeagai ia saunoaga. O le faiga lea na ala ai
ona umi ona fai e le faigamalo lena le tatou atunuu, e galulue faatasi. A o le
lafoga a le Minisita lea ua fai mai ona o le saunoaga matagofie a le sui fai
mai e le pei o le Paeaiga sa i ai e tasi lava le leo. E leai lau afioga. Ma le
faaaloalo.

FOFOGA FETALAI: Ia malie le sui usufono mo Safata ua uma foi lou
taimi.

Afioga LEAANA RONNIE POSINI: Ia faafetai tele lau afioga i le
Fofoga Fetalai mo le avanoa. Faafetai foi i saunoaga a le Minisita. Aua o le
mea lea sa tau tulituliloa atu o Vaega Faaupufai ua aloaia i totonu o le
Palemene ma latou taitai taitoavalu, ona aloaia lea o le Vaega Faaupufai. A
o lea e tau maitau atu e pei e tau feteenai Vaega Faaupufai taitoavalu ae
tasi le Taitai e Agaia le Malo.
A o saunoaga foi a le Minisita o le Soifua Maloloina, lau afioga i le
Fofoga Fetalai o lea e tatau ona faasao mai au a o lea ua faasao e le sui o le
Vaimauga. Ia faafetai tele lava i lou fai mai soo foi ia te au ou te le
malamalama ae ou te iloa e sili ai lou le malamalama. Ma lou agaga
faaaloalo.

FOFOGA FETALAI: Ia ua maea le taimi o le sui usufono.

Afioga Hon Valasi Luapitofanua Toogamaga Tafito Selesele: Lau
Afioga i le Fofoga Fetalai, na ona tau atu i le sui usufono lea e saunoa, o le
Tulafono lea na sui ai ia Vaega Faaupufai i le 8 numera sa ou i ai i totonu o
le faiga tonu lea. O le 96 na ou ulufale mai ai ae te le i taitai e sau i totonu,
e susu lou laei vaeatu le... a, e tatau la ona e faalogo mai o matou sa faua le
Tulafono lena seiloga e 8 sui e saofai totonu o le Pati faatoa aloaia e le
Maota. O le ala lea o lou faasao atu aua nei e faapea mai ou te le o
malamalama ou te malamalama lelei i le mea lea e te talanoa mai ai.
Faafetai.
Afioga LEAANA RONNIE POSINI: Lau afioga i le Fofoga Featalai...

FOFOGA FETALAI: E leai ua maea lou taimi, malie le sui usufono...

Afioga LEAANA RONNIE POSINI: Lau afioga i le Fofoga Fetalai, o
tuuaiga foi ia e aumai e susu, ia mafaufau ifo lau susuga i lou foi tulaga.
Ae pei o le a e saunoa le mamalu faapea. Fai fuafua a tatou saunoaga i
totonu o le Maota.

FOFOGA FETALAI: Ia, e i ai foi le agaga o le Nofoa, e faufautua atu
foi au afioga i le Minisita. Ae avatu pea le fautuaga a le Nofoa i le...

Afioga Hon Valasi Luapitofanua Toogamaga Tafito Selesele: Lau
afioga i le Fofoga Fetalai, ua ou talia ou te faamagalo i le sui, ia alu ma le
manuia i le aso. Faafetai .

FOFOGA FETALAI: Malo faafetai. Ia, se i tulai mai le sui usufono mo
Falelatai ma Samatau.

Afioga LUPEMATASILA GALUMALEMANA TOLOGATA
TOGIA TILE LEIA (Falelatai & Samatau): Faafetai lau afioga i le
Fofoga Fetalai mo le avanoa foi o lenei itumalo, ae vaavaai atu i le uati ua
agai foi i le itula e 1. Ona faapea lea e faapuupuu atu lava se manatu o lenei
itumalo.
E amata atu sa matou tala… Sa tau tu atu lava analeila i le faauilavea a le
Igoamatua. Ae pau si mea ou te faamanatu ile afioga ile Igoamatua, ia o lea
ua uma ona iloilo le faiga faavae a le tatou Vaega Faaupufai a le HRPP e le
o toe tutusa ma le mea sa i ai muamua mo lou silafia. O lea ua i ai nai suiga
tetele na ua iai, atonu a outou malamalama foi i ai i se taimi atonu ai e
faaosofia tou te toe fia foi mai ai i le tatou Vaega.
Lau afioga i le Fofoga Fetalai, ua maea ona saunoa nisi o sui usufono i
vaega sa tau agai atu ai se faamatalaga.

FOFOGA FETALAI: Ia malie le sui usufono mamalu ona ua e toe taua
fua le igoa o le Igoamatua ua toe maua ai le avanoa.

Tofa Ale Vena Ale: Lau afioga i le Fofoga Fetalai, malie lava lou
finagalo ma le faafofogaaga a le Palemene ou fai atu lava i le... vaai oe ma
lau saunoaga ou te le toe foi atu a po o a ni suiga o i ai ua tautuaupega ua
uma ua finish, e le toe o atu matou. O le a le mea o le a toe o atu ai? Soia ia
toe te tau soo mai matou, fai tou lauga agai i le Tulafono.

FOFOGA FETALAI: Ioe. E fautua atu i le sui usufono mamalu, agai
sao i le tatou Tulafono ma le... Ia saunoa le sui usufono mamalu.

Afioga LUPEMATASILA GALUMALEMANA TOLOGATA
TOGIA TILE LEIA: Faafetai. A o le agaga lava ia o lea e i ai le taimi e
foi mai ai. Afai lava ua faauliulito nai ou tama foi ma si ou uso ia Mauu o
lo outou lena faitalia ma le filifiliga tuusaoloto. A o se manatu e tau agai
atu i le Ttulafono, e ese foi lata tau matau ma le vaavaai i lenei Tulafono, e
tau lagona foi le gatete o le tino ma le tulaga e pei ona tulai mai ai pei ona
malie i saunoaga a nisi o sui usufono mamalu, e fou lenei teuteuga ona o
tulaga foi ua tulai mai i lenei vaitau, ae e i ai le manatu maualuga so o se
Tulafono lava e fai, e tatau ona silasila e le gata i le Faavae o le tatou
atunuu ae faapea ona vaai i le vaaiga lautele, ae aua nei taotaomia i se vaai
i se tagata se toatasi, aua e i ai le manatu maualuga, e au i le tauola e au i
le fagota. E a outou le aso ae a nisi taeao.
O le mea lea e i ai le manatu maualuga o lenei sui usufono e tatau lava
ona tatou vaavaai mamao i le lumanai. Ae pau a se vaega e fia oo i ai se

manatu o lenei itumalo ona o feteenaiga o lenei Tulafono ma le Mataupu
13 o le Faavae o le tatou Malo. O le aiatatau e uiga i le saolotoga, o le
tautala, faapotopotoga, faalapotopotoga, fegasoloai ma le nofomau.

FOFOGA FETALAI: E lelei lou fesoasoani atu i le sui mamalu. O le
tulaga lea ua e taua mo lou silafia sa i ai ma Loia o suiga nei ma Teuteuga
nei na oo uma lava i tulaga ia, a e lailoa lava e tau faailoa mai i le
Palemene. O tatou Tulafono o Tulafono a le Maota lenei.

Afioga LUPEMATASILA GALUMALEMANA TOLOGATA
TOGIA TILE LEIA (Falelatai & Samatau): Lau afioga pau a se vaega
lea ou te fia pai ai i i o le taofiofiga o le saolotoga o le tagata e faaleo ai
ona manatu aua o lea e aumai se vaega o le Tulafono e taofia ai latou ua
faasalaina e le Palemene ona toe faia ni faasalasalauga i luga o le TV,
Leitio ma so o se alaleo, o upega tafailagi mai le faaaliga o latou aiatatau.
O le saolotoga lena o le tagata e na ona tuu atu faapena ae le fai a’i, o lo o
faafogafoga lo tatou atunuu le tapuaiga a le tatou atunuu i le tulaga o i ai le
Tulafono ma ni tuualalo o lea e avatu. E manaia le... O aso la a ta
faalogologo i fono a le Palemene, se misa a o upu lava e gata ai upu, avatu
aumai a o le manaia ia o le faafogafoga tapuai mai a le atununu ae a uma
ua uma. Ma o le agaga foi lena i so o se mataupu lava.

FOFOGA FETALAI: Malie le sui usufono se i tulai mai le Afioga i le
Minisita.

Susuga Hon Laauli Leuatea Polataivao Fosi: Lau afioga i le Fofoga
Fetalai ia e manatu ona o le tatou fono o la e maitau le atunuu. O le mea
lenei o le aiatatau e i ai ona tapulaa ma o lo o tamau i lalo o le Faavae o le
Malo o Samoa. E i ai foi mea na tutupu na mafua ai ona tatou toe
manatunatu lava i le ala i le lumanai. E i ai le faamasinoga tele lava o le a
ou le taua le suafa o le Nusipepa na faia tuuaiga leaga lava i le Palemia,
gaoi. Ioe, na matua oo i oooga lena mea, sau le iuga a le faamasinoga
theres no right completely exclusive right e i ai lou aiatatau tuusaoloto.
There is always upon that you don’t go beyond o le aiatatau a le isi tagata
la e tutu mai le isi pito e aafia i au upu ma au tala.
I lau la matau i le saunoaga a le sui usufono, tau a ina ou faamanatu, o le a
la outou silasila i le taimi lenei? E tuufau saunoaga le mafaufau i le Fofoga
Fetalai o le Maota ma le Palemene? E tuufau saunoaga le mafaufau agai ia
matou nei Minisita ma le Palemia? There’s always a right that you don’t go
beyond o le tausiga o le mamalu o le Palemene lea e taumafai atu i le taimi
lenei. A o lou aiatatau faitalia oe, a ia e manatua e te tali i le taimi e aafia ai
le aiatatau a le isi tagata la e tutu mai i le isi pito. O le iuga lena o le
faamasinoga ou te faamanatu lau afioga i le Fofoga Fetalai there’s no

freedom of expression totally leaga e i ai le aiatatau a le isi tagata lea e
aafia i au upu. E faigofie lava le upu ma le tala e faalele a o tua atu, se la e
manua le loto o le isi tagata e aafia i au upu. A o le itu taua lea tatou te
talanoa ai i le Tulafono i le taeao lenei o le puipuiga o le Palemene o le
atunuu.
O le ala lea lau afioga ua ou toe faamanatu e avatu le tuualalo ma le
fesoasoani i le o lo o saunoa.

FOFOGA FETALAI: Ia ma le isi a mea lea ua saunoa atu le Minisita le
sui usufono mamalu, e le o afaina lava tatou talanoaga tatou lea e i totonu o
le Palemene i le taimi lenei. E tatou te faasoa lava i le mea e oo i ai ooooga
ma tulaga faapena ae talu ai ona o le faaiuga a le Palemene lea e mafua ai
ona talanoaina Teuteuga nei ae a toe taliu mai a i le Maota ia e toe oo a i
tatou mea masani ai. Ae na o le taimi o lea e faamalolo le tumau ai, pau
lena o le malosiaga o le Teuteuga lea, ae leai se isi malosiaga i talaatu.
Tulai mai le sui usufono e faaauau le suanoaga.

Afioga Hon Toelupe Poumulinuku Onesemo (Minisita mo Fesootaiga
ma Faamatalaga Tekonolosi): Lau Afioga i le Fofoga o le Fono, pe
maua se avanoa lau Afioga i le Fofoga Fetalai...

FOFOGA FETALAI: Malie se i tulai mai le Afioga i le Minisita mo
Fesootaiga.

Afioga Hon Toelupe Poumulinuku Onesemo: Faafetai. E faatalofa i
lenei taeao ua maua foi se avanoa. Ia na ona faamanatu lava i le sui
usufono o lo o saunoa, e ala ona tupu le tulaga lea ona o le faasalaga. E tai
pei lava o le tulaga foi lea a soli loa le Tulafono, e i ai papuipui o lea vaega.
Faafetai.

FOFOGA FETALAI: Tulai mai le sui usufono e faaauau le saunoaga.

Afioga LUPEMATASILA GALUMALEMANA TOLOGATA
TOGIA TILE LEIA: Faafetai tele lava i afioga i Minisita mo le tau
faamalamalamaina o le aiatatau. E saolele lua saunoaga, a o ai e faamasino
i le aiatatau lea? O la e i ai le faamasinoga. A o le aiatatau e tuu ai le
saolotoga i le tagata e faaleo ai ona lagona, o le saolotoga e tautala ai ae
faamasino le faamasinoga.
O le mataupu lea i sui usufono e toalua o lenei itu, o lea lava e manino lau
afioga i le Fofoga Fetalai ma lenei Palemene, o la ua i o i le Faamasinoga
le mataupu. O le mea moni lava la sa le tatau ona faaofi mai Teuteuga o le
Tulafono lenei.



1370

FOFOGA FETALAI: Ia se i malie le sui usufono. Alaala mai lalo se i
fai atu le tala a le Nofoa. Ua tauau ina mamafa le siisii a le sui usufono lea.
E lelei foi... a o lea ua faamalamalama e le Minisita e le o taofia a le
aiatatau a le tagata ia. Ae mafua ona puipuia, o lea na saunoa le Minisita o
Fesootaiga, ona o sui usufono o le Palemene ma mea e tatau ona puipuia ai.
Na pau lava lea, ae a e lailoa e tau ta’u le Faamasinoga, o le tiute lava lena
o le Faamasinoga ma so o se tasi. A o le talanoaina o suiga o le Tulafono
Tumau o le lio lena lea tatou te talanoa ai i le taimi lenei. O le fautuaga lea
i le sui usufono mamalu.

Afioga LUPEMATASILA GALUMALEMANA TOLOGATA
TOGIA TILE LEIA: Ie avatu malu i puega lau afioga i le Fofoga Fetalai
faapea foi afioga i Minisita ae pei o se lagona lena i le tau faapulapulaina
atu o aiatatau a nei Vaega Faaupufai aemaise i laua o lo o aafia i lenei
Tulafono i le tulaga i lo matou lea talitonuga. E avatu foi le tuualalo i le
Malo, e so o se Malo lava ma so o se mataupu e lua a itu e tilotilo i ai. A o
le agaga lea e tau vaavaai atu, e pei o lea e taumafai e taotaomia lava le Itu
Agai o lea foi e fai le matou galuega o le tali atu i mataupu e pei ona laga e
le Malo.

FOFOGA FETALAI: Malie le sui usufono mamalu se i tuu atu le
avanoa i le Minisita leaga o lea e fai ma taua le Malo.

Susuga Hon Laauli Leuatea Polataivao Fosi: Lau Afioga i le Fofoga
Fetalai, ia o le ala lava lea o le piipii atu e leai se isi o tatou e le finau. Sa
ou i ina, a e faafofoga i vailaina o le finau na finau ai, e i luga o Tulafono,
o luga o issues. A o le a le finau lea fai i le taimi lenei? O a upu ia e lafo
mai? Ua taalo i le tino, ua ova ma le mea e tatau ona i ai a tatou finauga. O
i ina lea tau avatu ai le tuualalo, faamolemole sui usufono mamalu tatou
taaalo i le polo. Talanoa i issues ma mea. E pei o le ala lena o le fai atu
leaga o lea saunoa mai le sui usufono, se tuuaipeapea le tagata e alu a ia.
Sole! a faafefea la le aiatatau a le o lo o pule ia i ana upu ma le aiatatau i le
mafatia o le tagata lea e aafia i upu? O le ala lea o le fesoasoani atu le sui
usufono mamalu, e le o se teena o outou finagalo. Leai. Ae ua e vaai i le
tatou faasoa? E tuu afu a ma talanoa faasoa. Ae fuafua mai o lea e fuafua
atu. E le o ni agelu foi mea nei i taimi uma. A o le ava ia, o le gagana, le
gagana e momoli mai ai le feau ae le o le gagana foi lea na o le fegaui a ma
feato le ala lea lea tuutuualalo atu ai tatou talanoa ava mai, matou ava atu.
Ma le agaga faaaloalo.

FOFOGA FETALAI: E fesoasoani atu foi i le sui usufono. Se i tulai
mai lau afioga i le Minisita o Galuega Tetele.

Tofa Hon Olo Fiti Afoa Vaai: Ia faafetai ua faalogologo a ma le totoa i
le agiagi foi o le saunoaga a le sui usufono mamalu ma aumai lava le mea
lea o le aiatatau e pei foliga mai e tuufau ai lava le sa taitai e fai mai lena
ma lenei i luga o... A o lau fesili atu lau Afioga i le sui usufono mamalu, ua
fia ni tagata o le atunuu lenei ua taloka? Ave i le Faamasinoga e le
faigamalo talu ai ona o le taumafai o tagata e tautatala ma sausaunoa i luga
o latou aiatatau? Lea, falepuipui atu isi. O le mea lena. O i inei foi le i le
Maota lenei sa saunoa ai le sa Palemia lau tama lena ua alu atu i fafo, e i ai
le mea e limit ai le aiatatau e le soona faia. Ia a o lea ua e toe sa’i mai pe na
e fesili i ai ae tuu atu pea e talatalanoa pea i ai isi na toeaina po o lea le
faiga o le mea.

FOFOGA FETALAI: Se i tulai mai lau afioga i le Minisita o
Fesootaiga:

Afioga Hon TOELUPE POUMULINUKU ONESEMO (Falealili 1):
Faafetai. Ia, e leai se agaga e faalavelave i le saunoaga i le tulaga o matou o
sui usufono fou vaeane le nofoa o Falealili mai lava i le amataga o le
faaaloalo i le Maota, e tu maualuga le Palemene. O lafoga foi ia i le Maota
ta te manatu lava i sui usufono o itumalo. O le agaga lena lea e taumafai
atu ai. E pei e faapena. Saunoa foi le afioga i le Palemia e toe faataua le
fono a le atunuu i le itu e faataua le tofi o le sui usufono. E le o le Vaega
Faaupufai. E le o tala uma ma lagona ma manatu, a o le tofi o le itumalo.
Ma le agaga faaaloalo.

FOFOGA FETALAI: Malie le sui usufono mamalu, o lea ua e
faafogafoga mai i le tele o nei mau fautuaga ua avatu i lau afioga. Saunoa
maia ma faauma mai lau lauga ua uma foi lou taimi.

Afioga LUPEMATASILA GALUMALEMANA TOLOGATA
TOGIA TILE LEIA: Faafetai lau afioga i le Fofoga Fetalai. E pei lava
ona avatu malu i puega i afioga i Minisita atonu foi ua lagalaga sa outou
tofa ona o le taumafai atu foi o aiatatau a lenei foi sui usufono ma... a o lea
lava e manino lelei a e tumu le sui usufono lenei i le ava ma le faaaloalo
aemaise a outou afioga i Minisita, ae le mafai ai ona taofia se manatu o
lenei itumalo e tuuina atu ona o le taua o lenei Teuteuga o tatou Tulafono
Tumau. O le mea lea, e faagata i i sa matou faamatalaga lau afioga i le
Fofoga Fetalai. O le a foi se lafoga ua paopapa, ia e leai e le tuua lava i tua
se manatu e avatu e faufau ai le tatou Malo ona o le taua foi o le Tulafono.
O le mea lea, ia manuia lau afioga i le Tamaitai Palemia ua tatou le faatasi,
e faapea foi le afioga i le Sui Palemia ma le Aiga Kapeneta, Minisita
Lagolago faapea foi lau afioga i le Fofoga Fetalai ma sui usufono mamalu
o lenei Maota. Faafetai.

FOFOGA FETALAI: Malo faafetai, malo saunoa malo foi mo finagalo
faaalia, ia o lea foi ua fesoasoani atu afioga i Minisita mo le agai i luma o
le tatou Maota.
Ia se i tulai mai le sui usufono mo Vaimauga 2.

Tofa LENATAI VICTOR FAAFOI TAMAPUA(Vaimauga 2):
Faafetai i lau afioga e tusa ai foi mo le avanoa e avatu ai foi se sao o lenei
itumalo. E faamauina foi le faafetai i le Taitaifono aemaise foi sui usufono
mamalu o le Komiti e tusa ai foi ma le Lipoti ua folasia. Ae manatu o le a
tuu atu sao se lagona o lou nei tagata, lou nei sui usufono i le tatou Lipoti.
Lau afioga i le Fofoga Fetalai mai le aso sa ou tau ai i le Lipoti i luga o
lau laulau, sa ou faitau ai. E oo mai lava i le aso o lo o fefulisai lava lagona
ma manatu i nisi o vaega ae pei faamamafa mai lava le tulaga e faigata ona
talia e lou nei tagata i le Lipoti lea, ona o le taatiaga e le o atoa i lau vaai. O
lea foi ua ou matauina e tusa ai foi ma le fautuaga a le Komiti e i ai nisi
vaega e tatau ona tuu ai totonu e faaatoa ai le vaega lea. O le matau a lou
tagata lau afioga i le Fofoga Fetalai o lea o le a faatumu le isi avanoa a o
lea la avea ma mafua ai foi ona avanoa ai le isi avanoa. O le uiga o lau
faamatalaga lau afioga, o lea o le a see le Sui Taitai e Taitai. O lea la ua ou
iloa foi i le aso lenei le taua o le tatau ona i ai o se Taitai, Sui Taitai
muamua ma le Sui Taitai lona lua ona o le tulaga lea lea o le a tupu nei i le
aso pe a faapea e talia le tatou Tulafono. O lea la e faigata ai ona talia e lou
nei tagata, e tatau ona tuu mai se avanoa se i saili se isi o matou e Sui
Taitai pe a faapea o lea o le a see le matou Sui Taitai o lo o i ai i le tulaga e
Taitai.
E mafua le faamatalaga lau afioga, e tatou te le iloa feaga o lenei tausaga
ma le faasalaga ma tulaga faapena le iloa pe oo atu le isi fono ua faasala le
matou Taitai ae leai se matou Sui Taitai, ia pe malaga foi ae leai foi se Sui
Taitai e na te tauavea lenei itu aemaise le galuega aua le tatou faigamalo. O
le tatou sa e faufaatasi. Ia o se mafuaaga lena e tuusao atu ai se lagona o
lou nei sui usufono i le tulaga lea, e tatau lava ona... a faapea o le a see loa
le matou Sui Taitai e Taitai ia ua tatau loa ona i ai se matou Sui Taitai. E
tatalo atu foi i nai uso ia e omai matou te saili faatasi le iloa pe te i ua see
atu i o le Sui Taitai pe a fai le filifili. Ma le faaaloalo lava. Faafetai.

FOFOGA FETALAI: Malo lava mo le sao foi i le tatou Tulafono
Tumau.
Ia se i tulai mai le sui usufono mo Aleipata Itupa i Luga.

Afioga FUAAVA SULUIMALO AMATAGA (Aleipata Itupa i Luga):
Faafetai i lau afioga i le Fofoga Fetalai mo le avanoa. Ia, e matau atu ua
vave le tatou taimi, ia ou te iloa foi o lea ua uma ona sausaunoa nisi o sui

usufono e tusa ai ma le tatou Tulafono Tau Faaofi o le Tulafono Tumau i le
Palemene. Ae tau agai se tulaga foi lele i le tatou Tulafono lea le Lipoti lea
ua aumai o lea e i ai le vaega lea faapea o le Tulafono 187(7) fou, ae na
pau le mea lea aumai i i o lea e faaofi ai le Vaega 1V fou. A o lau fesili po
o fea le vaega muamua e tau ile 4 fou lea. Ona e na o na pau lena o le mea
lea aumai i i le vaega lima lea e faasa ai ona tusi le ua faamalolo le tumau i
le Fofoga Fetalai ma so o se sui usufono o le Fono Aoao Faitulafono, so o
se mataupu tau le Palemene.
O le mea e tau agai atu ai le faamatalaga a tau loa so o se mataupu tau i le
Palemene o lauga ma saunoaga a le Maota lenei e lautele, e sau a i luga tau
i lalo, alu atu le lautele i sisifo i sasae. A tatou talanoa i le tamaoaiga, e tele.
Tatou talanoa i mea tau siosiomaga, e tele. Sau i le tulaga tau aoaoga e tele.
O mea faapena. Ae a fai loa ua i ai se mea faapea o mataupu tau Palemene,
lona uiga pei se papuipui foi lele ua le mafai a ona toe tautala se isi i se isi
mea foi lele. Ae pei o le tulaga lea ua le mafai lava ona tautala foi i se
faamatalaga i le tamaoaiga o le tatou atunuu, i se tulaga o le siosiomaga o
le tatou atunuu. E pei o nai mea ia lea e ala ona tau fesiligia le vaega foi
lele i totonu o le tatou lipoti po o fea le vaega 1 i le vaega 4 fou lea aua lea
ua i ai le vaega 7, a o lea e aumai na o le vaega (V) ae ou te le o vaai atu i
le 1 ma le 4. A o lea e tau autilotilo atu i le Matrix lea sa base agai i ai le
Lipoti a le Komiti o na e i ai totonu i ina le 1 ma le 4. Ae pei sa i ai se
manatu sa tatau ona aumai leaga o le Lipoti lea o lea ua i lumamea. E le
faapea e aumai na o ni vaega ae tanumia nisi o vaega e tatau ona aumai i
luma e faaali i ai finagalo o le Maota.
O le tulaga e taumafai atu ai i le tulaga lea, e i ai le isi vaega lea e taua i i,
e pei... ua ou fiu e tausaili se upu. Ia, e oge upu le tagata, a o se mea foi lele
i le faasologa o le 1,2,3,4,5 se i sau lava i le mea lena e i ai foi le (8), e pei
o se teuteuga i sau matau, se teuteuga foi lea pei tulituliaupu se isi i le
tulaga lea. O lea foi ua saunoa nisi e tau fai au uma i le tauola aemaise foi i
le fagota aemaise foi upu o le tatou atunuu e a oe nei ae a ia taeao. Aua e le
malaese foi lena itu malaese lenei itu. Ae pei o tulaga foi ia i lau tau matau
i le faaupuga ia ma tulaga o lea e aumai i i. E i ai le tulaga lea e faasa na
tusi i se sui usufono o le Maota. E tau avatu se faataitaiaiga; a faapea la o le
matou Vaega Faaupufai, lona uiga e sa foi la ona toe tusi mai i matou lava
internal matters foi lele, ne i te i ua maua e se isi se tusi e liki atu i tua, vaai
la e ua tusi i le sui usufono mo Aleipata. Ae pei o ni mea faapena. Ae pei o
se mea foi lele i lau vaai ua matua pupuni, ua pei o se papuipui. Aua e
silafia foi se i vaeane lava le paia o le Maota, afai e i ai se isi e agasala ae
ave i le falepuipui, o la e lava e i ai lana aiatatau e tusi ai i lana loia, tusi
mai lona aiga. O mea faapena. Ae pei ou te vaai atu i le mea lea ua pei ua
matua pupuni atoa ua leai lava se avanoa foi lele e tau faaali ai... aua o lea
lava ua i totonu o le Mataupu 13 o le tatou Faavae le aiatatau a o la e foi e i
ai le limitation. E sao a outou afioga o la e i ai limitation na, la e i ai le (2) i

le 13(2), ae ua pei ua leai la le threshold i lau vaai i ai i le tatou Teuteuga
lea, ua pei ua matua tapuni lava...

FOFOGA FETALAI: O lea ua maua le finagalo o le sui usufono
mamalu.

Afioga FUAAVA SULUIMALO AMATAGA: Ae pei o le tulaga lea. E
pei o le uiga lea o se faamatalaga pei se teuteuga foi lea e tulituliaupu. Ae
afai la, o le faafesili; afai la o le Taitai lea ua faamalolo le tumau lea la ua
le mafai ona tautala i mea tau Palemene ma aafia i ni faamatalaga faapena
pe alu i le media po o sana lava faamatalaga e fai i lona aiga po o lona
itumalo... afai la ua resign mai le poloketi, lea ua resign e le o toe avea ma
le Taitai o le Vaega o le Itu Agai. E toe faataga la ona fai ni ana saunoaga i
mataupu faa-Palemene, aua o lea ua le toe avea ma se sui usufono o le
Palemene o lea ua resign. I lona lava loto fuatia ifo i lana aiatatau ma lona
faitalia. Pe ona o ia o le former MP pe faapena, e faasa lava. Pe o mea ia o
lea e tuufesili ai lou sui usufono, e fia malamalama i tulaga ia faamolemole.
O le isi mea i le tulaga lea, o lea o le a okomeki lava le sui usufono e avea
ma taitai, pei ona i ai le teuteuga lea. O lea foi e i ai le saunoaga a lau
afioga foi, ua aloaia i faamaumauga a le tatou Palemene, le Taitai ma le Sui
Taitai a le Itu Agai. Ae pei e tau pipii se manatu i le finagalo o le Sui
Tamaitai i le mea lea, e tatau ona define lelei i totonu o tatou Tulafono
Tumau, le sui Taitai. Ua ou fiu foi e suesue, na o le Taitai o le Itu Agai, ae
pei e foliga mai o lea tatou te agai i le Sui Taitai, ae le o define ina i totonu
i le tatou Tulafono Tumau. Tailo ne i te i ua misi i sau vaai, ae pei o si mea
lena o lea e tau fai atu ai foi, ne i te i ua ela ai foi le silasila a le tatou
Komiti i le tulaga o mea ia. Aua afai o lea e i totonu o le tatou Tulafono
Tumau, e tatou ona define o le Sui Taitai, o lona uiga a aumai ai foi i
totonu i le Vaega Faaupufai, o lea ua i ai…Aua o lea na saunoa lau afioga,
o lea ua faamaumau i tatou faamaumauga ia le momoliina mai o le Taitai
ma le Sui Taitai, e i ai lou talitonuga e tatau foi ona aloaia i totonu o le
tatou Tulafono Tumau ia ni teuteuga i lena tulaga.
O nisi o tulaga e tau agai atu i ai, o le mea lea o e practical o le faatinoga
o le…o le vaega lea 187(7) (i) (ii), lea e faasa ai i le sui usufono lea e
faamalolo le tumau, le toe oo mai i le Maota ma mea uma lava faa-
Palemene ma faapena. Ae sau le teuteuga o le 187 A e mafai ona faaali
sona finagalo. I lau la matau atu, e faapefea ona sau se taitai ua faamalolo
le tumau, ae o lea e i ai le subject lea, o lea e sa ona oo mai i le Maota, ma
nofoaga ma tulaga faa-Palemene. E tatau ona i ai se tulaga foi lele, po o fea
o vaega o le Tulafono e subject i le isi mea. Ina ia faapea, e tusa ai ma le
vaega 187 (i) ma le (ii), o lea e tatau ai ona tuu atu le avanoa. E pei la o le
187 (a) le isi vaega fou lea. E pei o nai mea ia e pei o la e tuu atu e sau e
tali i le Komiti ma tali i le Palemene, ae o lea foi e i ai i i, e le o mafai ona

faataga ona oo mai i le nofoaga ma tulaga faapea. E pei o nai mea ia ua
taumafai e faatopetope atu ai se faamatalaga ma se sao foi o lenei itumalo,
e tusa ai foi ma le tatou Tulafono i teuteuga o lo o i ai i le tatou Tulafono
Tumau, aemaise le vaega 22 ma le 187. Ia manuia tele lava le usugafono
aemaise lau afioga i le Fofoga Fetalai, le paia o le la Itu. Soifua.

FOFOGA FEALAI: Ia tulai mai lau afioga i le Minisita a o le i tutuina
atu le avanoa i le sui usufono mo Faasalelelaga 5.

Tofa Hon Olo Fiti Afoa Vaai: Ia faafetai tele lava i lau afioga i le
Fofoga Fetalai, e pei ona avatu se tala i le taimi ua sola, o lenei Tulafono e
le o se tulafono a le Malo, o le Tulafono a le Palemene. O le mea lau afioga,
e na o le lua lava sekone o le lauga a Salega 2.
E pau lava le faafesili faafetai, e lagolagoina foi e le sui usufono mo
Salega 2 ia le teuteuga o le Tulafono lea a le Palemene. E pau lava si
faafesili atu i le Komiti, po o le a se faiga o fai ai ia benefits, ia mea masani
o lo o umia e se Taitai o le Itu Agai. E le gata i totogi ma alauni, ae
manatua foi o lea e i ai le tulaga foi lea i le taavale faaaogaina. Po o le mea
la a faapea loa ua appoint le Taitai i le Tulafono Tumau lea i lona teuteuga,
ia faapena foi lea ona agai i ai ma tulaga ia. Ia ma le faaaloalo, ua uma le
lauga a Salega 2.

FOFOGA FETALAI: Ia malo faafetai mo le lauga a Salega 2. Ona o lea
ua taunuu i le tasi, ae o le auga o le lafo, se i maea le Lipoti a le Komiti. O
le mea lea ia tatou onosai, se i faamaea le Lipoti a le tatou Komiti faatoa
tatou manava ai i le aso lenei.
Tulai mai le sui usufono mo Faasaleleaga 5.

Afioga Peseta Vaifou Tevagaena: E momoli atu le faamalo ma le
faafetai i lau afioga i le Fofoga Fetalai. Sa nofonofo foi lava lou sui
usufono ma manatunatu foi i lenei teuteuga o le Tulafono Tumau. Ma e
talitonu foi lou sui usufono, o teuteuga o le Tulafono Tumau, e le o se
teuteuga na o se itu e tasi. E leaga o le teuteuga o le Tulafono Tumau, e mo
tagata uma. E ao lava ona silasila totoa i ai le Komiti, a teuteu le Tulafono
Tumau, e tatau ona tilotilo mo tagata uma, e le gata foi i Taitai ae faapea ia
i tatou uma o sui usufono.
I le vaavaai atu la a lou sui usufono, i lou vaavaai atu i le tulaga lea, e pei
ua faapitoa lava lenei teuteuga i le Taitai o le Itu Agai. Ae sa ou manatu foi
lea, afai o lea ua teuteu le itu lea, e ao ona teuteu Taitai o Itu uma. E pei foi
ona saunoa mai le la Itu i le tofia ai o le afioga ia Lauofo e avea ma Sui
Taitai, o lona uiga e tatau ona tatou vaavaai i se tulaga foi lele. O la foi e
faafofoga mai le atunuu, o lea tatou te talanoa i le teuteuga mo se manuia
lautele o le Palemene. O lona uiga o se tala faataitai, o se tulaga e silasila i

ai le Maota ma le tou Komiti. Pe a faapea nei la ae gasegase le Taitai o lena
Itu, aua o le gasegase ia e tupu e le na o se toatasi. A aumai nei se lipoti a
le fomai pe tausaga atoa lea o le a faataotolia ai, ia tasi ia o vaega taua e
tatau ona tilotilo i ai le Komiti. E le gata i le Taitai o lena Itu, ae faapea foi
i lenei Itu, aua o lea e pei o le a tatou alo i tulaga ia o tuuaiga, ae faafefea
tulaga tau gasegase lau afioga i le Fofoga Fetalai.

FOFOGA FETALAI: Mo le faasaoina o le saunoaga a le sui usufono
mamalu, e eseese le faamalolo le tumau ma le gasegase. O le tatou
Tulafono teuteu o le faamalolo le tumau. O le isi vaega, o le luasefulu lua
lea, e pei ona saunoa manino le Taitaifono, e fitoitonu lava i le Taitai o le
Itu Agai i totonu o le tatou Tulafono Tumau. Ina ia malamalama ai i le
tulaga lena mo le silafia e sui usufono mamalu, e pei ona folasia e le
Taitaifono. Saunoa lau afioga i le sui usufono mamalu.

Afioga Peseta Vaifou Tevagaena: E pei o le tulaga lena o lea e avatu
sou lava manatu, i le tulaga lea, sa ou manatu foi lea e faapea, afai o lea o
le a teuteu le Tulafono Tumau ina ia aafia vaega uma, aua e taua tele, ona
lea ua talanoaina le tulaga lea. O lea foi na saunoa le Minisita o Galuega i
le tulaga foi i benefits o i latou ia, pe afai o lea o le a filifili se taitai. Ia te
au lava ia, ou te le toe talanoa atu, ona o nisi o vaega o lea e tapena foi i ai
le Taitai o lenei Vaega o lo o i ai. E pei o tulaga na e tilotilo i ai i se isi itu,
ia afai nei la o lea o le a tofi nei le Sui Taitai o lenei Itu e avea ma taitai, ae
pe tasi le vaiaso, lua vaiaso, ae o lea o le a ave nei le taavale, ta tietie atu,
ae masina fou te i ua toe oo mai le taitai o lo o i a nei, toe tuu atu le taavale.
E pei e tasi lena vaega e silasila i ai le tatou Komiti. Ae pei o le tulaga lena,
e avatu ai sau tuualalo, ina ia toe silasila totoa i tulaga ia, i se tulaga e ao ai
ona….ina ia,… e le gata i lenei Itu a o lena Itu.
Aua o lea e afio mai si ou uso ia Tuala, i alu alu pe i ai se mea e tupu foi i
le Taitai, ae see loa oe Tuala e avea ma taitai o le Palemene. E pei o sau
tuualalo lea lau afioga i le Fofoga Fetalai. Ma lou faaaloalo lava.

FOFOGA FETALAI: Ia malo, e i ai se isi tatou sui usufono, ua ou vaai
atu e pei ua maea sui usufono o le tatou Maota. Tulai mai lau afioga i le sui
usufono mo Anoamaa 1.

Afioga Alaiasa Moefaauouo Malagaitutogiai Sepulona Moananu: Ia
faafetai i lau afioga i le Fofoga Fetalai, o lea foi ua tatou i ai i lea mataupu
e ese le taua i le tatou nonofo ai i le Palemene o Samoa. E le fai mo tatou
lenei Maota ma lenei tofiga. E i ai foi taimi e uma ai lo tatou valaauina ae
agai mai le paia ma le mamalu o Samoa e faaauau pea le lamepa, e faaauau
le galuega. A o lenei lava suiga ua aumai, o lea lava ua aoao manogi i le
matau i le saunoaga a sui usufono. O le Tulafono Tumau ma le iloiloga o

lenei mataupu, e agai sao lava i le Lipoti e pei ona aumai lau afioga. O lea
e foliga mai i le iloiloga lenei, sa ou faapea lau afioga e i ai se tofa, e fai ai
sina tatou workshop a le Palemene. Ina ia aumai saausi finagalo, ae pei o
lea ua tuu i le Komiti. I lau vaavaai i le Lipoti a le Komiti, a tatou o i
Vaega Faaupufai, e na o le tasi lava le sui a le matou Vaega lea sa i ai, ae
lima le isi Itu. E pei o le ala lea, e pei ua mamafa pito tasi le faiga o le
filifiliga, e aumai ai se Lipoti faapea, i lau lea matau lau afiooga, e le o
paleni le tulaga lea.
O le mea foi lea e i ai le afioga i le Sui Taitai o le matou Itu, sa le tatau
ona i ai i i, i le Komiti, ona o lea e aafia ai ia i le talanoaga. Aua so o se
mea lava e aafia ai se tagata, e le tatau ona nofo ai. A faapea la o lea sa
nofo ai, a o lea ua le saini, ia o le tulaga tatau lea. Ae ia te au lava ia i le
Lipoti…

Tofa Lauofo Fonotoe Nuafesili Pierre Lauofo: Lau afioga i le Fofoga
Fetalai, e lelei lou vave tulai atu se i…..

FOFOGA FETALAI: Ia malie le sui usufono, se i tuu atu le avanoa i le
Sui Taitai.

Tofa Lauofo Fonotoe Nuafesili Pierre Lauofo: Ia faafetai, mo le
faamalamalamaga o le vaega lea, na o le fonotaga muamua lava sa ou auai,
ou faalogo atu i mataupu, e pei e ono aafia ai au. E pau lava lena o le fono
sa ou fono ai, ou te le i toe fono i si uma lava fonotaga a le Komiti, o lena
e molimau mai le afioga i le Taitai-Komiti. Ona uma lava lea ua maea,
aumai le Lipoti ia te au ou te saini, ou fai atu, e le mafai ona ou saini ai,
ona ou te le i auai. Ia o le mea la lea, o mataupu tonu lava lea sa ou popole
i ai. Ae faafetai i lau afioga i le sui usufono mamalu mo le aumaiga o le
mataupu.

FOFOGA FETALAI: Mo le silafia foi e le sui usufono mamalu, e toa fa
sui o lena Itu sa i ai i totonu o le tatou Komiti. Ne i pea mai ai ua i ai se
tulaga foi lele, leaga na o le toalua lea na taua, ae toa fa i latou….ia sa
fuafua lava mo le la itu o le tatou Komiti.
Tulai mai lau afioga e faaauau le saunoaga.

Afioga Alaiasa Moefaauouo Malagaitutogiai Sepulona Moananu: E
faafetai lava i le faauilavea a le afioga i le….e leai o lea ou te talanoa i le
mea lea ou te vaai ai i le Lipoti lea e i ou luma. E toatasi la lea na saini, o
le sui usufono o le HRPP, e pei o le tulaga lea …Ia te au la i le Lipoti lenei,
ua ou vaavaai lava ia latou fautuaga ia e aumai, e pei e lilifa agai i i, i le isi
pepa lea e 102, le pepa a le Palemene lea. E pei o lea e fautua mai ai, ia faia

ia tulaga ia e pei ona i ai. E tatou te o lava i le tulaga lea, o le mamalu o le
tatou nonofo ai. I le latou lava ia matau ma le matou nonofo atu foi i lenei
Itu, ma le tatou Fonotaga o lea ua lua vaiaso, o lea lava e mamalu. O lea e
mamalu e ui lava ina le faatasi mai le Tamaitai Palemia, a o lea lava e
mamalu. E mamalu ia i tatou e le mamalu i ni tofiga, o tatou nei e
faafesagai e mamalu ai. Aua o le toa lua ma le toatolu e i ai ma le Atua,
ona mamalu lea o mea. Ae le faapea o le a tuli se i mamalu se i i ai le
Taitai, e leai e le faapena le faiga o le mea e mamalu ai le tatou Palemene.
Ae ia te au ia i lau lava vaai, o se mea a e…o lea e manaia fautuaga lea e
aumai. A ou vaai foi i tulaga o Vaega Faapolokiki, e i ai le upu foi lea,
only in Samoa, na o i inei lava i Samoa e tutupu ai mea faapea. E alu ai
lava, alu ai lava, ae manaia o lea ua faamaite le tatou Palemene, i se mea se
i aumai foi e fai ma taiala, ina ia taiala ai le agai i luma.
E pau lava lau fautuaga, e tasi lava lau fautuaga faamolemole, le mea lea
e pei o le a taotaomia ai le talanoa o le tagata. E pau lava lea o lau fautuaga
i le Komiti, e a pe a aveese, ae o isi mea uma, o lea lava e manaia. Ae o le
mea lea o le a faasa ona... o lea ua saunoa nisi o sui usufono, ia e pei o le a
taofia ai tatou mai i le... aua a e le sui usufono loa, o lona uiga o oe o le
tagata lautele. O le a tutusa oe ma le tagata lautele. O lona uiga a tatou
faasaina foi le mea lea, o le a faasa foi ma tagata lautele ona aumai ni o
latou finagalo e faufau ai.
Se o mea nei o social media e ala ona tupu le tatou... o le amanaia fua ma
o tatou o i luga i le social media. Ae le fausia ai se Malo i na mea. E fausia
le Malo i le tofa ma le faautaga e aumai e a outou afioga ma lenei Itu. E ala
la ona e tigaina ai, o lou amanaia fua o le mea o lo o sau i luga o nei mea.
Ia ae o le tulaga lea lau afioga, ou te talia le... o mea foi nei o faasalaga lau
afioga.

Tofa Hon Olo Fiti Afoa Vaai: Lau afioga i le Fofoga Fetalai...

FOFOGA FETALAI: Malie le sui usufono mamalu se i tuu atu le
avanoa i le Minisita o Galuega Tetele...

Tofa Hon Olo Fiti Afoa Vaai: Ia, e na o si mea lava lea e fia faasao atu i
le saunoaga a le sui usufono i le tulaga lea e faapea, o le faasaina o le ua
faamalolo le tumau ma le Palemene o le tulaga foi lea ua faasa foi e pei o
se tagata lautele.
Leai e pei o le Tulafono lava ia o le faasaina o se sui usufono ua
faamalolo le tumau gata ai i ina. Ae a uma ua le toe sui usufono pe ua
faamavae, ia e pule na ia. E pei o le tulaga lena lau afioga i le sui usufono.

FOFOGA FETALAI: Ou te iloa o lea ua manino le sui usufono mamalu.
Ia e i ai lava sina fautuaga lea e tau ave atu ona o lea sa taua mai mea o

workshop pe o le a ea... tatou... Oi o lau susuga lea sa taua mai, ia o lo o i
ai puipuiga o le tulaga na o le tatou Tulafono Tumau 171(2)(b)(c), o lo o
manino ai mafuaaga a le Komiti e le tau manaomia se workshop... e lelei
lava le malamalama i la lea mataupu.
Ia ae... o le mea foi lea o le faasa o i latou foi lea o lea e faamalolo le
tumau, e le o se Tulafono fou foi i le Tulafono Tumau. O lo o i ai lava le
tatou Tulafono Tumau tuai, o lo o i ai lava le tulaga lena. Ia ae o isi
faaopoopoga ua fai e le Komiti lea, ia ae ne i te i ua taitai sese foi le
faafofoga mai o le atunuu, ae o le tulaga lena. O lena sa i ai lava i le tatou
Tulafono Tumau ia le mea lea o le tapu o i latou o e ua faamalolo le tumau
ona solia mai ia le tatou Maota, ia ma nai isi tulaga faapena.
Se i tulai mai ia le sui usufono mamalu e faaauau mai ia le saunoaga.

Afioga ALAIASA MOEFAAUOUO MALAGAITUTOGIAI
SEPULONA MOANANU: Ia, faafetai mo le faamalamalamaga. Ia ae o
lea ua uma atu lou manatu i le... e na ona tuutuu atu i na i lau afioga ma le
paia o le tatou Maota.
Ia aua o le fautuaga ia a le Komiti lea ua aumai i luma, ae o lea se i fai atu
ai ni... o le mea lea o le se i toe iloilo i le tatou Nofoaiga ma le tatou Vaega,
ia ma le tatou foi Paeaiga, o le numera lea 8, e fai ai ia le Itu Agai ia ma le
Vaega Faaupufai. Se i o tatou toe vaavaai ai i le agai i luma, pe le ua tele
foi ia lena numera? Ae toe iloilo ia se isi numera fou, ina ia faapena ona
faataga ai aua vaega, ina ia saausi ia o latou finagalo aua e i ai isi vaega, e
taotaomia i lalo o nisi foi taitaiga leaga e eseese alafua ma... ae e pei e toe
iloilo i ai e le tatou vaega, ia le tasi lea o tulaga taua.
Ia ae o le tulaga lava ia o le tatou Palemene ma le... ia matou te faamalulu
atu foi i le Malo. Ave atu e asuasu atu foi ia vaimalu i puega, o lo outou
finagalo Faale-Atua e manaomia. A faapea foi ua outou sai mai ma tuuaia
ia le Taitai o lenei Vaega i lafoga, ia e talitonu, se o le tofa Faale-Atua e
soalaupule ai ma salani ai ni faaletonu foi o le... aua o faaletonu lava o le
matou Taitai, o le faaletonu foi lena o lenei Vaega. O le mea lea ou te
faamalulu atu ai, i lo outou saofaiga mamalu, e leai, e na ona agiagi lava,
ae o lea ua outou see lava i le laafa ma le latasi le sa o le Malo. Ae na o ni
mea foi ia e faaoso e faamapue ai le folauga, ina ia manuia ma o tatou oo i
se taunuuga lelei.
Ia ao le tulaga lea... a o tatou mulimulitaia nei Tulafono Tumau... e pei o
le isi mea lau afioga, e 2/3 e sui ai se Tulafono, ae e pei e na o le toa 5 lava
toa 6 e tuuina le mea fou i totonu o le tatou Tulafono Tumau. O mea ia o
Standing Orders e le o ni Law mea nei. A o tatou o i le faapalagi o
Standing Orders. E na o ni faatonuga e tutu lemu seia i ai se taimi e toe pau
ai. Ae lau afioga, se e pei e tatau ona o tatou talanoa i se isi talanoaga, e
aumai ai ni mea fou i totonu i i, ne i te i ua avea o le manao lava o le
Komiti lea e i ai nei e tuu se mea, tuu mai.

Ae o le matou lea fautuaga, ia alofa mai le Atua i le tatou Fonotaga i lenei
aso lau afioga. O nai motugaafa na o le manatu i le tatou pepa ua
talanoaina nei, ia alofagia lau afioga ma le mamalu o le Palemene, ia aua le
tatou aga atu i le faaiuga o lenei vaiaso.
Ia i le tapuaiga a Samoa, ia faapena foi ia alofa tele atu ma faamanuia atu
le Atua i la outou tapuaiga. Soifua ma ia manuia.

FOFOGA FETALAI: Malo le saunoa, faafetai i le sao foi o le sui
usufono mamalu mai Anoamaa Nu.1. Se i tulai mai le sui usufono o
Sagaga Nu.2.

Susuga MAULOLO TAVITA AMOSA (Sagaga 2): Faafetai mo le
avanoa lau afioga i le Fofoga Fetalai. Ae ona o lea e pei sa afea lou nei
tagata o le sui o le Komiti i saunoaga a le sui usufono lea faatoa uma atu
nei. Ia, ona o lea e le i saini le isi toa 2, ae e na o au lea na saini. Ao lo o i
ai foi ma footnote. E pei la e na o sina au upu puupuu lava i le tulaga lea pe
e i ai se avanoa? faamolemole aua o lea ua maea atu sui usufono
semeamanu e le i tali ia le Taitaifono.

FOFOGA FETALAI: Se i ou fesili atu lava i le Taitaifono pe o le a sou
finagalo lau afioga i le Taitaifono?

Afioga AUUAPAAU MULIPOLA ALOITAFUA MULIPOLA:
Faafetai mo le avanoa, faafetai foi i le sui o le matou Komiti e tusa ai o le
faaalia o lona finagalo. Ia a tagai ai le paia o le Palemene, e toa 2 sui o le
Komiti o lo o faatatau ai ia le footnote lea. Ae e faamalulu atu i le sui o le
tatou Komiti, e pei ou te maua atu, pe a fai ua taua te i ua sese lou... ae ui o
lea, ia leaga o lea ua e saunoa o la na laga lou finagalo i o... ae tuu atu le
avanoa lau afioga i le Fofoga Fetalai.

FOFOGA FETALAI: Se i tulai mai le sui usufono...

Susuga MAULOLO TAVITA AMOSA (Sagaga 2): Faafetai i lau
afioga, e puupuu lava. Mo le silafia i le mamalu o le Fonousu a le
Palemene, e 3 aso ia sa o matou fono ai. E le i faigofie aemaise e na o au
lea sa i ai i le tele o aso. O mataupu ia sa faa footnote na mafua ai ona le
saini isi sui e toa 2, o mea uma foi na sa ou tetee foi i ai. Ae peitai,
aveaveai aveaveai, o le agaga taua tele i se nei sui o le Vaega Faaupufai, o
se agaga e tatou te fai ina ia uma ane le Komiti, ua fusia i se fautuaga e tasi.
O le agaga lena seivagana ai la le vaega lea. O lea tonu lava na paia e le
sui usufono na mavae atu nei. E tau faamalulu i le Taitaifono ma le Komiti,
e faigata ona e matua feteenai ma le Vaega o le Faavae, ia ua silafia uma

lea na saunoa ai nisi sui usufono. Ia ae faauma atu ai sau faamatalaga e
faapea...

FOFOGA FETALAI: Malie le sui usufono mamalu o le Komiti...

Susuga MAULOLO TAVITA AMOSA (Sagaga 2): O lea o le a
faauma atu lau faamatalaga faamolemole...

FOFOGA FETALAI: O lea ua maua atu e le Nofoa, o lea ua i ai le
footnote o nisi o mea lea ua e faaali mai. O lea la ua i totonu o le Lipoti. O
le mea lea, ia e leai se mea e toe tau faaleo ai fua, o lea ua i totonu o le
Lipoti ia le mea lea ua e faaleo mai.

Susuga MAULOLO TAVITA AMOSA: Lau afioga e sao lelei e le toe
agai foi sau upu, ae pau lava le mea e faauma atu ai sau faamatalaga....

FOFOGA FETALAI: E le mafai ona toe tuu atu se avanoa i se isi
faamatalaga i tala atu o le footnote lea ua i ai. Malie ai le sui usufono
mamalu.

Susuga MAULOLO TAVITA AMOSA: Ia o le a usitai atu lava, sa
faapea lava foi o le a maua sina avanoa, ae a fai o lea, e le faataumatatao
foi se lagona. Ae faafetai...

FOFOGA FETALAI: Faafetai...

Afioga AIONO TILE GAFA (Aana Alofi 2): Lau afioga i le Fofoga
Fetalai... Ia faafetai tele mo le avanoa, manatu o le a taualuga ia e lenei
usugafono ao le i saunoa mulimuli ia le afioga i le Taitaifono o le Komiti.
E momoli atu le agaga faafetai i lau afioga i le Fofoga Fetalai i le avanoa.
E manatu foi ua taoto le lafo i le Maota, ia aua le faamaeaina o lenei Lipoti.
Momoli atu le faafetai i lau afioga i le Taitaifono o le Komiti ma la outou
galuega i le paia o le Komiti, ia aua lenei mataupu. O le lagona lava nei o
lenei aso ia ma lenei vaiaso, e le o goto ifo i lalo, i le tatou Palemene
saunoaga ma tuleiga. Ao le tofa foi e tuutuu loloto aua le tatou galuega
faale Fonousu a le atunuu.
E momoli lava le agaga faafetai ma le faafetai ae i le Atua, aua o lea lava
ua agiga i malae, le agaga ma le finagalo lea. O le Palemene lenei, o le aiga
e tasi. O le Palemene lenei o Samoa o le aiga e tasi. O lea foi ua saua i le va
finagalo ma saunoaga, ua aumai le aganuu ma le FaaSamoa aua tatou nuu
ma afioaga Pule mamalu a Alii ma Faipule, o lea lava ua faapena ona
faatino ai ia le tatou galuega.

O le manatu o le Tusi Paia i lenei aso, o lo o faaautu i le tauimasui. Ioe, o
lea o lo o faapea mai ai Mataio a po mai le isi ou alafau liliu i ai le isi ou
alafau. Atonu o le ogatusa lea ma le laina tutusa o lenei vaiaso ma lagona,
ma upu ia e limataitaiina ai e le gata o le tatou galuega, Faapalemene lau
afioga i le Fofoga Fetalai ma le mamalu o le Kapeneta ma sui usufono o le
Palemene, ao le taitaiga faaleagaga o le Atua e tatou te limataitaiina ai le
tatou Palemene ma le soifua galulue.
O le tulai mai o lenei mataupu, e pau lava o le Lipoti a le Komiti ma le
mataupu i le tatou Tulafono Tumau, ia e momoli atu ia le matou agaga
faafetai. O le a foi se iuleo, o le a se tofa, e manatu e ave lava i luga, ave i
lalo, ave i i ma i, ae tua lava i le oo, tua i le oo leaga e le i faia fua, se
matou taumafai o lenei Itu toaitiiti ma le toagaogao. O lena e i ina le tofa,
pule ma le malosiaga o le tatou galuega, le paia o lena talaga o le tatou
Palemene.
Lau afioga i le Fofoga Fetalai, e le tele sau tala, e le tele sau tala. E na o le
faaleo lava o le agaga, i le tulaga na faatulai mai ai lenei mataupu ona o
nisi o tama o le tatou Palemene i lau lea vaai ma lau matau. Ae peitai ane,
ia e manatua pule ae le manatua faalaeo. Ioe, o le tatou galuega, o le
galuega e pei ona fai atu, e taula le tatou galuega i le finagalo o le Atua ma
Lana taitaiga.
E ui i lea, ia e na o se faaoloolomaau, ia e pei ona fai atu, o fea lava e
taoto ai le Palemene ma le tofa mo sana faaiuga lelei i lenei aso e tusa ai
ma le tatou mataupu, ia e fai lena mo i tatou. E tatou te vaai pea i luma,
leaga e le fai mo tatou vae atu le paia o le Palemene. E oo foi i lo tatou
taimi, o lea e tatou te o i le taimi a le Atua. E pule le Atua i lo tatou taimi
leaga o le Atua o le Alefa ma le Omeka, o le Amataga ma le Gataaga. E i ai
taimi e tatou te amata ai, e i ai foi taimi e tatou te gata ai. Ae faitau i ai ia o
tatou aso, faitau i ai ia o tatou taimi.
Lau afioga i le Fofoga Fetalai, o si leo faatauvaa lea o Aana Alofi Nu.2.
Ioe, momoli atu le agaga faafetai i le Palemene, momoli atu le faafetai i lau
afioga i le Taitaifono, faafetai i lau afioga i le Fofoga Fetalai, aemaise le
Palemene ia aua le tatou Fonotaga, ia aemaise foi o lenei mataupu, ma le
agaga faaaloalo, faafetai mo le avanoa.

FOFOGA FETALAI: Malo saunoa, faafetai. Ia o le avanoa lenei i lau
afioga i le Taitaifono. E i ai nai mea ia na taua e sui usufono mamalu, ae o
lea ua tele ina malamalama ia le Palemene.

Afioga AUUAPAAU MULIPOLA ALOITAFUA MULIPOLA
(Taitaifono): E momoli le faafetai i le pau o le Palemene i lenei itula o le
aso. E tusa ai foi o finagalo faaalia i le Lipoti ua tuuina atu i luma o lenei
Palemene, i le faaalia ai o outou finagalo. Faafetai mo finagalo faaalia, ae o
finagalo uma faaalia o sui usufono, ia e pei lava ona ou fai atu, sa oo lava i

ai le maualuga o suesuega a lenei Komiti. Sa o matou vaai lava i itu uma
ina ia faamalieina le Maota. E pei lava foi ona folaina atu i le itula ua sola,
leai se vaega o le Tulafono ina ia faamalieina se itu e toatasi, po o se vaega
toa laitiiti.
Ae o le mafuaaga lau afioga ma le paia o lenei Palemene, ona o mea ua
tutupu i le soifuaga nei. E malie ai foi ia saunoaga a nisi o sui usufono, mo
le agai i luma o le Palemene ma le tausia o le mamalu o le Palemene lenei,
aemaise lau afioga Taitai o le Malo i le vafaafeagai ai ma le Vaega
Faaupufai o lo o agaia le malo, ia ma le lautele o sui usufono, mamalu o
itumalo.
I lau la faalogo atu ma le tapuai mai a lo tatou atunuu, e leai lava se vaega
ne i faapea ne i solo ai le Komiti lenei ma ana suesuega e lipoi ai ia Vaega
Faaupufai e pei ona talanoaina i le taimi o muamua. Ao finagalo ua faaalia
uma lava, o finagalo uma lava e poupou ai le Palemene lenei ma ana
Tulafono Tumau. E masalo e le gata i i ia le teuteuina o nisi Tulafono
Tumau, pe a fua foi i nisi mea e tutupu mai i le lumanai, e faatonu folau ai
le Palemene lenei.
Na taua e le sui usufono mai Alataua i Sisifo, le afioga i le Tamaitai Sui
Usufono, pe o lenei Teuteuga e le aafia ai foi lea le media, lea e faaaogaina
e se sui usufono ua aafia e faaali ai lona finagalo. Ia e pei lava foi ona
faaalia i le taimi ua sola, o le aiatatau lava ia a le tagata i lalo o le Faavae,
lea i le Vaega 13 ma le 15, ia e tuu saoloto lava. Na faaali foi finagalo o
nisi Minisita, ae e i ai lava ia le limiti. E i ai lava le limit o mea uma, ona o
le a? ona o le vatapuia o le tagata, ne i afaina lagona o se isi tagata, ona o le
lafoga foi a se isi tagata soifua.
Ae a tupu, ia ona faalava lea o le amoa, o le Tulafono. Ae o se agaga
faapea ne i aafia ma pei e lilifa ai le Teuteuga lea ma faapea e aafia atu ai
ma le Social Media, e leai se agaga faapena o le Komiti. O le faataitaiga, a
fai e fai le galuega latou o le Ofisa Faasalalau e faasalalau, ae afaina ai ona
e mafua mai ona o le fesagaiga a ia ma le client lea, o le mea la na e fua i ai
le tapu a le Ofisa Faasalalau, aua o lau client lea e te aumaia i ou luma e fai
i ai le faasalalauga. O le oooo foi i nisi ooooga e aafia ai lagona o tagata
ona o le faaaogaina o le Ofisa Faasalalau, puipui la oe le media i le mea
lena. E puipui oe i lau client ma lou afaina, aua a oo i le Tulafono, e aafia
le ua e faaaogaina e fai ai lau polokalame, aemaise o le media o le source
lea o le information.
Ia e pei e faapena se faamalamalamaga atu e tusa ma le sui usufono o
Alataua. E aiaina uma ia oulua aiatatau, leaga o la e i ai le limit e te
faasalalau ai, ma ave ai ia faamaumauga. E le i leva atu nei lava, e pei lava
o le vaiaso na tea nei na ma launch ai le Tusi lea a le media ma i matou o le
Ofisa o le Fono. E tasi lea taufagufagu, that’s a wake up call o mea nei o
media, social media.

O le taua ai e le Vaimauga i lenei aso, ia o lena ua talifuaitau ia le sui
usufono o Aana Alofi, fai mai ia le Tusi Faitau e toe mafaufau i lo tatou
tauimasui. E leai se agaga o lenei Tulafono toe Teuteu. O le Tulafono e
malu lalotao ai ia le Maota nei, e mo i tatou uma ma e o le a sagai mai i
lenei Maota, aua e le fai mo outou afioga lenei Maota tulou le gagana.
Na saunoa le sui usufono o Falelatai ma Samatau i se vaega lea o le a
tuuaia o le faaaogaina o le Gagana po o se vaega foi lea o le saolotoga, ia o
lea ua uma ona faamalamalama atu e au nei ma le Komiti, e leai lava se
agaga faapena. Ae e lelei foi le taufagufagu o le Teuteuga lenei o le
Tulafono, ina ia fai ma vaega, e taofiafia ai le agai i le isi vaega, o le
Faamasinoga. E le gata e sefe ia o tatou taimi, sefe le tupu, ae ia o tatou
manatua, le vatapuia faaletagata. Ia e pei e faapena le fesoasoani atu i le sui
usufono na saunoa i le tulaga lea.
Oo mai lea i le sui usufono o Aleipata Itupa i Luga, lea sa faapea mai i isi
vaega e 4 o le Teuteuina o le Tulafono, ia e pei lava ona ou fai atu, o lo o i
ai le Pepa na tuuina atu i le Aso 17 Ianuari, o i ina na mafua mai ai le tafe
mai o Teuteuga nei o le Tulafono. So o vaega lana e 4 o le Tulafono lea na
teuteu o lo o i ai i le Pepa o le Aso 17, a ua i ai le faaiuga a le Komiti, o le
a tuu la i ai ma le vaega 5 lea na talanoaina, o le Teuteuga na a le Komiti
ina ia atoa le Teuteuga lea 187 (a) e pei ona laga mai ai le finagalo o
Aleipata Itupa i Luga. So o le atoaga la o le tusiga o lenei Tulafono toe
Teuteu, faaaoga ai ona Fasi Fuaiupu ia e 4 i le FaaRoma, ia ma le Vaega
lea e 5 na oo i ai le Teuteuga a le Komiti lenei. E pei o le
faamalamalamaga lea e tusa ai ma le saunoaga a le sui usufono mai i
Aleipata Itupa i Luga.
O le lauga a Salega, e uiga i faamanuiaga ona o lea o le a... e i ai le
fautuaga a le Komiti, o le fautuaga a le Komiti o lo o i ai ia faamanuiaga
masani sa umia e le Taitai, o le sa avea ma Taitai o le Itu Agai, ia o lo o
manino le fautuaga a le Komiti, ina ia tuu atu totogi, e le gata o
faamanuiaga tau totogi, alauni.
Ia ua fesiligia foi le taavale. O le taavale mo le silafia a le Palemene nei,
na taunuu le taavale e le i faia se faaiuga i le Taitai o le Itu Agai. O lea lava
o lo o i ai le taavale le sa i le Ofisa o le Fono i le taimi lenei. Ae peitai o
mea ua tutupu ma e tatou te le i mafaufauina, ia ua i ai le manatu, ia se i
faaatoa le upu lea o faamanuiaga. O le mea lea, lea ua o matou avatu e tusa
ma le faafesili a le Minisita o Galuega Tetele, ia o faamanuiaga atoa o le a
tuuina atu pe a talia le fautuaga a le Komiti, e le gata o totogi, o le alauni, e
faapea foi le sa e fealuai ai, pe a faamaonia le Lipoti a le Komiti, ia le
Taitai o le Itu Agai.
Oo mai ia Faasaleleaga Nu.5, fesiligia le Teuteuga pe a faapefea pe a
gasegase, ia ae e pei e lilifa mai i lenei Itu, le Malo. E faamalulu atu ia
Faasaleleaga Nu.5, o le anoliu lava o le Teuteuina o le Tulafono 22. O lo o
talanoa le Tulafono 22 e pei ona ou fai atu se i sui tonu le mata o le niu, o

le Taitai o le Itu Agai. E le mafai la ona afea ai pe faapipii atu fua pe o le a
se...leai. O le gasegase foi, e tatou te le faitau. E ese la gasegase, ese pe toe
tua mai i le Palemene ona o ni faaiuga fai. E eseese mea na e 2. Ia ae ou te
le iloa foi po o ai se fomai o aumai sana faaiuga e te gasegase i le tausaga
atoa. O le mea lea, faamalulu atu ia Faasaleleaga Nu.5, ia o lo o talanoa
lava ia le Tulafono Tumau 22, ma lona malosiaga e gata mai ai.
O Anoamaa Nu.1, ia ua fesiligia ia le tulaga o le auai o le Sui Taitai o le
Itu Agai, ia o lea lava ua fola malamalama ia ma ua tuu atu i ai le avanoa.
O lona auai i le aso muamua ae na toe faapafala na o ni nai minute na auai,
ma alu ese ai. Ae ui o lea, ia o lea lava ua tali ia lona le saini. O lona le
saini la, o le tali lena o le aiaiga a le Komiti na i ai.
O Sagaga Nu.2, ia e faapena se manatu. O lo o i ai le footnote a le Komiti,
ona o le atugaluga lena i le aiatatau faaletagata i lalo o le Faavae. O lea foi
ua ou fola malamalama atu, ia o tulaga lava na. A saunoa lava e i ai pa
puipui o le saunoaga, e leai lava se mea e tupu ai se mea. E pei foi lea o le
upu Faapalagi, if it’s not broken, don’t fix it. Ia aua ua ala la ona tatou
talanoaina nei mea ona o mea ua tutupu. Ia e pei o le tali lea e tusa ai foi i
le tulai mai o Sagaga Nu.2, ia e faapena se agaga.
O Aana Alofi Nu.2, faafetai mo lau faalaeiau mai i le Komiti. E pei lava
ona ou fai atu, e leai se atoa i le Komiti lenei ma au nei, e pau lava o lea, e
aoga foi mea tutupu e poupou ia lo tatou agai i luma, aua le paia o le
Palemene nei. O le paia o le Palemene nei ina ne i aua le fola le ala tulou,
upu o le Palemene lenei, le mamalu o lau afioga i le Fofoga Fetalai, le
Taitai o le Malo, ma lena Itu o lo o fesosoani mai i le agaia o le Malo, ma
le Kapeneta mamalu lea ma sui usufono mamalu uma o le Palemene, o
lupe na faia mai i le fuifui.
O le maua ai pea o le avanoa lau afioga i le Fofoga Fetalai, e fia se tala e
faafetai atu ai i sui o le matou Komiti. Faafetai mo lo outou lagolago mai
ma lo outou fautua mai. E le sua se lolo i se popo e tasi. E tele foi figota i
le liu o lou sa, pe a...

Afioga Sulamanaia Fetaiai Tauiliili Tuivasa: Lau afioga i le Fofoga
Fetalai pe maua se avanoa, leaga o lea e matau atu o le a lamalama faaiu ia
le saunoaga a le Taitaifono...

FOFOGA FETALAI: O le a le mafuaaga o le faauilavea?

Afioga Sulamanaia Fetaiai Tauiliili Tuivasa: E i ai le tulaga sa ou
lauga ai o lea e le o tali le... o lea ua tali mai i le Tusi Faitau...

FOFOGA FETALAI: Ae o le a le mea sa e taua?

Afioga Sulamanaia Fetaiai Tauiliili Tuivasa: O le lauga sa ou tuuina
atu o le tulaga foi na o lea e pei o le a pule atu i le tofiaina, aua sa i ai le
manatu ina ia logo pea ia le Vaega Faaupufai e totofi mai e latou ia le
tulaga lea. E pei la o le tulaga lena lea sa ave atu ai se manatu... o le
popolega lena o le sui usufono... ina ia mafai ona... ao le tulaga lena e i ai...
ia o lea foi la ua tali le sui usufono i le Tusi Faitau, ao le Tusi Faitau sao
lava lea na toe saunoa mai ai le failauga lea, ia toe mafaufau i le tauimasui
o le aso lenei, o le manaia ia. Ae o le agaga na o lea e le o tali ae ua tali i le
Tusi Faitau, ae o le agaga lena, aua ne i aiaina fua, aumai lava le finagalo o
Vaega Faaupufai o ai e sau e taitai, ia fesiligia...

FOFOGA FETALAI: Ia, o lea ua maua atu ia lou finagalo...

Afioga Sulamanaia Fetaiai Tauiliili Tuivasa: Ia fesiligia ia Vaega
Faaupufai.

FOFOGA FETALAI: Saunoa lau afioga i le Taitaifono e faamaea le
saunoaga.

Afioga AUUAPAAU MULIPOLA ALOITAFUA MULIPOLA: Ia
faafetai i le sui usufono, sui usufono o Vaimauga Nu.1. Sa ou faapea o le
sui usufono ua manino i le folasaga muamua lava ae le i faia ia le tatou
malologa.
Silasila foi, sa ou taua le le aiaina lava o Vaega Faaupufai ma latou Faiga
Faavae. Ae o se tulaga e faapea e tuu atu aua o lea na ou tau maua faapea
ua aiaina e le Palemene lenei po o lenei Vaega Faaupufai o lenei ua tu mai
i le foe o le Malo, le filifilia o le Taitai. E leai se agaga faapena. A fai foi o
le finagalo lea pe a fai e i ai se finagalo o le sui usufono tuu atu se avanoa
po o se time frame e tou te filifili ai, a lea sa ou taua. O lona uiga e a? O i
inei e avatu ai le malosiaga o le Vaega Faaupufai. Sa liolio la le Komiti i le
tulaga lea. Sa matua liolio lava le Komiti.
E pei foi ona e saunoa i faiga faanuu, e sao. O faiga ia faanuu... ae a tatou
mafaufau i faasalaga ua faasala ai se isi e alii ma faipule, e leai lava se isi e
tali mai. E mafua i se a? E gau alofa ae le o le galu matau. Ae sauni e i ai le
taeao. E i ai le taeao e toe aumai ai i le nuu. E pei e faapena se agaga i ai
matou ae e le liugata le Komiti lenei i le faapea atu, tuu atu la le vaiaso e
tasi, filitagaga ai le mamalu o le Vaega Faaupufai. E faamata e le o pule
mai i tua aiga? Ae a maea foi la le vaiaso e tasi ae e le tau le faamoemoe e
tusa o le fautuaga faakomiti, ia ona manumanu lea i le tulaga na.
Ae e pei ona ou fai atu, o le tofiga o le Taitai o le Itu Agai, o le tofiga
FaaPalemene. Ae o lea foi sa tuu atu lava le avanoa e pei ona ou fai atu. E
ui lava ina e le i faaleoina i totonu o le Maota lenei, ae filitagaga le tofa i
lena Itu. E leai e le faatonu ia le Komiti lenei, e le faatonu e le Komiti lenei

ia le mamalu ma le paia sauoo o lena Itu o le malu. Ae e pei e faapena le
tali atu.
Afioga Sulamanaia Fetaiai Tauiliili Tuivasa: Lau afioga i le Fofoga
Fetalai o lea tonu lava ua maua le agaga lea sa ou manao ai, ina ia mafai
ona soalaupule ma aumai se leo. Ia aua e pei o le mea lena o lea ou te fai
atu i le tele o Faamasinoga e oo i totonu, e manumalo lava le tagata e
toatasi ona e le i faia i ai faaiuga a nuu. Sa fai sau tala? leai.

FOFOGA FETALAI: Ia, o lea ua maua atu ia lou finagalo... ia o lea ua
avatu le finagalo o le Taitaifono..

Afioga Sulamanaia Fetaiai Tauiliili Tuivasa: O le agaga tonu lava lea
ua saunoa ai lau afioga i le Taitaifono, sa manao e aumai se avanoa pe tasi
lava le vaiaso o ai o le a outou filifilia mai, ia ona aumai loa lea o
Sulamanaia i totonu. E pei e faapena se lagona, ae o lea ua tofi atu lava, ia
ua matuai faanoanoa ai lava lenei Itu.

FOFOGA FETALAI: Ia, e faamalie atu i le sui usufono, ia o le a tatou
o o i luma tatou toe o i tua... Ia o lea ua uma ona folasia e le Taitaifono
vaega uma, ma e o le faaiuga foi lea e sau i i le Taitaifono ma le latou
Komiti. Sa soalaupule e le Komiti.... faamaea mai lau saunoaga lau afioga i
le Taitaifono.

Afioga AUUAPAAU MULIPOLA ALOITAFUA MULIPOLA: Ia,
faafetai i le tatou galuega. E pei o le tulaga lena, ne i mea ane ave atu se
time frame e le maua mai se tali, ia o tulaga lava ma mea e tutupu. Ae ui o
lea, o le a ou see ese lau afioga i le Fofoga Fetalai e ava atu i le Nofoa.
Ia, ona ao lea o le malae i fautuaga a le Komiti lenei. O fautuaga a le
Komiti i faamanuiaga masani. E pei lava ona ou fai atu, o lo o sosolo lava
le Komiti e tusa ai o Teuteuga na tuuina atu i le Aso 17 faatasi ma
Teuteuga a le Komiti e teuteu ai ia Teuteuga, ia ona atoa loa lea o Tulafono
Tumau i Teuteuga ia. E ui o lea, o fautuaga nei a le Komiti e tuuina atu i le
mamalu o le Palemene.
O faamanuiaga masani, e manatu le Komiti e tusa ai o Teuteuga o le
Tulafono Tumau 22 A fou, i le aloaia ai e le Palemene, o le avea o le Sui
Taitai ma Taitai, e na te taitaiina ia le Itu Agai i totonu o le Palemene mo le
umi o le vaitaimi o faamalolo le tumau ai. E tatau foi ona silasila le Fono
Aoao i le aloaia o le tuuina atu o faamanuiaga masani e pei ona taua, e le
gata o totogi, alauni ia ma le sa. I se agavaa o i ai i le Taitai o le Itu Agai o
faamalolo le tumau ma le Fono Aoao Faitulafono, i le Sui Taitai o ia lea ua
aloaia e le Palemene, e na te taitaiina ia le Itu Agai i totonu o le Palemene
mo le umi o le vaitaimi o le faasalaga.

Ia ona o lea, ia faaofi se Fuaiupu fou i le Tulafono Tumau 22A fou ma
faitauina e faapea, o le Sui Taitai o le Itu Agai o ia lea ua aloaia e le
Palemene e na te taitaiina le Itu Agai.

FOFOGA FETALAI: Malie lau afioga i le Taitaifono, o lea ua uma ona
folasia, ma o lea foi ua taatia... faapea lea ua e oo e faafetai i lau Komiti
ma... ua maea le tulaga lea ua tau...

Afioga AUUAPAAU MULIPOLA ALOITAFUA MULIPOLA: Ia, ae
ui o lea, ia o le a tuuina atu ia le matou iugafono, ina ia faamaonia
Teuteuga ma fautuaga o le Tulafono Tumau...

FOFOGA FETALAI: Malie le... o lena ua i totonu o le Lipoti le mea
lena e te faitauina maia.

Afioga AUUAPAAU MULIPOLA ALOITAFUA MULIPOLA: Se i
ou pai lava i le Komiti lau afioga i le... faamalulu atu. Ia faafetai i le matou
Komiti ma sui usufono mamalu i le tatou galuega ua maea ona fai ma
tuuina mai i le Palemene ma le Kapeneta ma le Fono Aoao Faitulafono mo
se latou finagalo.
Ia faamagalo mai foi ia lenei Komiti i le mamalu o le Palemene. O le a se
upu ua siitai paopapa i la outou faafofoga, ia malu ave i fale i outou
finagalo. O upu lava foi e fai i vai o Aana, a mai Mataiva ma Mataitai, ia
matua le tuu i Punaolo. Ia e avatu foi ia le faamalo ao maua lou taimi i le
paia o lou itumalo, malo le lavapapale mai ma le onosai. O lea foi ua maea
se vaega sa taitai ai ia la outou auauna, ia ona o lo outou tapuaiga. E
momoli le faamalo ia te outou ia lou itumalo pele. Nuunuu atu ia faatini o
tausala lo outou paia ma lo outou mamalu. Ua maea le galuega, ona o
matou faapea lea ma faapea ifo, o matou lava o auauna le aoga.
Lau afioga i le Fofoga Fetalai, o le atoaga lea o le Lipoti a le Komiti,
tuuina atu i lenei Palemene. Manuia lenei Palemene, manuia lau afioga i le
Ao Mamalu o le Malo ma le Masiofo. Manuia lau afioga i le Sui o le Fono
a Sui Tofia ma lou Faletua, faapea foi le Faamasino Sili ma le mamalu o le
Ofisa o Faamasinoga, manuia Samoa o faafogafoga mai, faamanuia le vaa
o le Lotu o le Talalelei o auauna totofi a le Atua, ae ou ola i le manuia o le
Alii faafetai.

FOFOGA FETALAI: Ia, malo saunoa i lau afioga i le Taitaifono.

Na tuuina atu le Fesili i le lafo ma tulai ai le Lipoti a le Komiti o
Tulafono Tumau, Mataupu Tau Faiga Palota, Talosaga ma Tofiga Faale-
Faavae i Teuteuga o le Tulafono Tumau, e tusa o le lafo na faamaonia e le
Fono Aoao Faitulafono i le Aso 20 o Tesema 2022.

FOFOGA FETALAI: Ona o lea, ou te faatonuina ai le Failautusi o le
Fono Aoao Faitulafono, ina ia faatino loa suiga talafeagai o le Tulafono
Tumau, e tusa o Teuteuga ua faamaonia, ma pasia e le Fono Aoao
Faitulafono.
Ou te tapa ma le faaaloalo lau Afioga Hon Lauofo Fonotoe Nuafesili
Pierre Lauofo, ina ia nofoia nei loa le Nofoa o le Taitai o le Itu Agai e tusa
o le faamaoniga a le Palemene.

Na faaalia le agaga fiafia o le Palemene e ala i le patipati o latou aao e
tusa ai ma le tofiaina o le Taitai o le Itu Agai.

FOFOGA FETALAI: Ia afio mai lau afioga i le Nofoa lea mo le aloaia
o le faasologa o ana galuega fai ma ana Taualumaga, i le tausiga o le va
nonofo ai i le saofaiga mamalu a le Fono Aoao Faitulafono i totonu o le
Maota Fono o le atunuu i taimi o ana Taualumaga.
Afio mai lau afioga i le Nofoa. Afio mai, afio mai...

Na toe faaalia le agaga fiafia o le Palemene e ala i le patipati o latou aao
ina ua nofoia e le Taitai o le Itu Agai lona nofoa.

FOFOGA FETALAI: E i ai le.... faafetai. E i ai le lagona o le Fofoga
Fetalai, e le toe tolovaeina le upega i sau faamatalaga, leaga e le oge maa le
sami. Ae na ona ou toe faamanino atili e faapea, e na o totonu o le Maota
Fono nei o le atunuu, e tauala atu ai ia faaiuga moni, ma le amiotonu o so o
se mataupu tau Palemene mo le atunuu atoa.
O le faamoemoega maualuga foi lea o Teuteuga ua faamaonia nei e le
Palemene, e na o le Taitai o le Itu Agai e feagai ma le Palemene i totonu o
le Maota lenei, i taimi o ana galuega fai ma ana Taualumaga e aloaia e le
Palemene. E le aloaia e le Palemene nisi faasalalauga i tua atu o le Maota
lenei. O le Maota o le atunuu o lo o mamanu ai ia le vafealoai ia ma fua ai
le alafa ma le avafatafata. O le talitonuga, ia lelei ona o tatou tausi ia mapo
le taualoa ma le aloaia o le Palemene o le atunuu, aua e le faia e le tatou
Paeaiga ia le tofi e faavavau tulou le gagana.
O le toe apaapa atu o se faamatalaga i lea Itu, ina ia aua ne i faaseseina le
Maota ma le atunuu, i nisi o faauigaga o lenei mataupu. Ae ua faamalo
saunoa, faafetai i le paia o le Palemene i le tofa sasaa ma utaga fetalai mo
le filemu e folau ai ia le tatou Nofoaiga, malo faafetai.
O lea ua o tatou taunuu mai i le siui ma le Taualumaga o le tatou galuega,
sa faatulaga mo lenei aso. Ao le faaiuga foi lea o galuega sa faatulaga mo
lenei masina, ona o ia la manatu, lau afioga i le Sui Palemia, ia, ou te tapa
lau afioga mo sau saunoaga.

SAUNOAGA FAAFETAI A LE SUI PALEMIA

Afioga Hon TUALA TEVAGA IOSEFO PONIFASIO: Faafetai tele i
lau afioga i le Fofoga o le Fono. Ia, e i ai le manatu o lea ua magoto le
igafo o le atu utumoe. O lea ua foi le manusina i le Tuasivi, ae ae i fanua le
sa o tautai alii. O lea foi ua papae Maota o Tiafau nei, faasolo a Tupu ma
Tamalii o le atunuu. O le tiu ma salasala o le Tuivao ao le i foi le Ulalei, ao
le tifa mai i le loloto o le moana.
Malo le sausaunoa ma le sufi. Ua iloga tautai i ona faiva, ae iloa faiva i le
ae. E tetele lava i Pesega, ae e matua lava i le oo. A siisii foi ia le Maota
lenei, a ia filemu ma saoloto lava ia le atunuu, aua e vivili luga ae toa lava
ia lalo e pei o aga o le gataifale. Malo le usufono, malo foi le onosai. E
manatu foi ua inu malie le atunuu i o outou faiva alofilima.
E momoli atu lau faafetai i lau afioga i le Fofoga Fetalai, faafetai i le tofa
ae aua le mataupu e pei ona soalaupuleina i le Maota i le aso. E momoli atu
foi ia le faafetai ona o lou taofiofimau i le mamalu o le Palemene nei. O lea
ua o tatou iu ai i le filemu ma le toa. E momoli atu foi le faafetai i lau
afioga i le Taitaifono ma lau Komiti, e tusa ai ma le galuega sa faatino i le
suesueina o lenei mataupu, ia ma le soalaupulega, ia ma le lipoti maea ua
faapena ona tuuina mai i lo tatou Maota.
E fia faafetaia le mamalu o le Palemene o le Fonousu a le atunuu. Faafetai
mo lenei 2 vaiaso sa o tatou mafuta ai. Sa sala saausi ia ia le umi o le tatou
Fono, ae e i ai le manatu ua faafofoga Samoa i le tofa sa liliuina. O lea ua o
tatou taunuu ai i le siui, ua iu ma le manuia ia le tatou Fonotaga. Faamalo
le onosai, faamalo le faasoa, ma e ese le taua o nisi foi tulaga e pei ona
aliai mai i totonu o le tatou mafutaga i lenei 2 vaiaso.
Na lagona foi i le tele o saunoaga molimoli mai i le finagalo o le Atua le
agaga, ia maua pea e i tatou le toafilemu. O lea lava sa lagona lava i tino ia
saunoaga matagofie ma sa o tatou mulimulitaia foi. Sa molimoli mai foi e
nisi o sui usufono sa saunoa ia le tulaga o le faafetai, i le tulaga o le
taitaiina o le tatou Malo, e pei ona i ai i lenei vaitau, ia ao toesea ia lo tatou
Tina Palemia.
O le upu moni lava ia, e tasi lava ia le Taitai o le tatou Malo. Ae o le
tulaga e pei ona saunoaina, ia o tulaga ia o le faamoemoega, o lona
faatuatuaga ua tuuina mai i le Malo i le Kapeneta, aemaise o le tatou
Palemene. O tatou uma lava o Taitai o le Malo, Taitai o le atunuu. A lea ua
sasaa ia le tofa i totonu o le Palemene nei. Ua faafofoga le atunuu, o lo o
sologa lelei ia mataupu ia aemaise foi ia soalaupulega o finagalo i totonu o
le Palemene.

O le mea lea e momoli atu ai ia le agaga o le faafetai, ae ese foi ia le taua
o le mea lea ua ou taua, ona o le tuuina mai o le talitonuga, aemaise foi o le
toa o lona finagalo, ia te au nei ia ma le Vasega foi o le Kapeneta, le afioga
i le Tamaitai Palemia.... O i o lo o lagona ai foi le mafanafana, o lo o aumai
pea ia lona trust, aemaise lona confidence, i le taitaiga nei, ia e i ai le
manatu o i e faavae ai mo mea o Faigamalo lelei, o le mafai ona o tatou
faatuatuaina o le isi i le isi, ia ma o tatou faasoa, ia ma ave ia lo tatou
talitonuga, i so o se isi lava i totonu o le tatou Palemene.
O le tulaga e pei ona saunoa ai ia le sui usufono o Aana Alofi Nu.2, ia o
tatou fefaamagaloai, e ese foi le taua o lea Poloaiga a Iesu. O se Poloaiga e
le faigofie, e faigata, e faigata ona faatino, aemaise lava i le natura
faaletagata. E na ona lavea lava, minoi loa. E faigata e oona. E faigata ona
o tatou inu i ai, ae peitai e i ai lava lou talitonuga leaga ou te iloa o tatou
matua, o faafeagaiga o lo o tapuai mai, o lo o galulue latou, ia o tatou
tausia le Poloaiga lea. Ae e i ai lou manatu, a o tatou feinu i ai ma tausi i ai,
e tatou te manuia ai. O le faamatalaga lea lau afioga i le Fofoga Fetalai. E
le faaumi sau tala. Ae o le agaga lena ua tuuina atu, o le agaga o le faafetai,
o le agaga o le fiafia.
Ia lau afioga i le Taitai o le Itu Agai, ia o ou mama na. E matou te
faamanuia atu i lou tauaveina o le tofiga, ia e i ai foi le manatu, ia e iloa
faatino, faifaimalu lou sa, tausisi ia te oe ia le tulaga ua i ai le tatou
Palemene ia maua ia le tatou fealofani. Ia o tatou galulue feaeaeai, feoeoeai
ma fegalegaleai. O le tatalo lena a lenei Itu ae ia manuia ou faiva, manuia
le tatou Palemene, alofa le Atua foai pea le utu i lau afioga i le Fofoga
Fetalai, ia faafetai, faamanuia ia Samoa atoa, ia soifua.

FOFOGA FETALAI: Ia malo faafetai, malo saunoa. Ia lau afioga i le
Taitai o le Itu Agai...

SAUNOAGA TALIFUAITAU A LE TAITAI O LE ITU AGAI

Tofa Hon LAUOFO FONOTOE NUAFESILI PIERRE LAUOFO:
Faafetai i lau afioga i le Fofoga Fetalai ua maua se avanoa e fai ai se upu
puupuu, e tusa ai foi ma le tatou usugafono i lenei vaiaso. O lea ua o tatou
taunuu i le siui, ia faamalo faafetai.
Ia e i ai lava le talitonuga e toulu fuga o laau e mou le nanamu e taape foi
fatu ati. O le alofa ma le agalelei o le Atua e tumau, e le suia, e le mavae
ma tatou. Faamalo le galulue faamalo foi le faapalepale i lau afioga.
Faamalo le tautai ae i lenei aso mo galuega, amata mai lava i le la vaiaso.
Ia o lea ua ae i fanua le tiuga a le tautai sa tiu i le vasaloloa. Ua ae foi
faiava i tuavao, fai mai le upu e fai ia Ulumu ma Lefaoseu, ua se togi le
lagatila ua faapulou le tualima faamalo le fai o le faiva.

Faafetai foi i lenei aso ma le tatou faamoemoe e pei ona i ai, ia sa lilo foi i
manatu, ia o se tofa lea o le a ae a lau afioga. O le seei o lou foi faatauvaa i
le Nofoa o le Taitai o le Itu Agai. E toe tepa foi i tua ia, e malie lava le
soifuaga aua e le faigofie foi ia lou foi auala mai i le Maota.
O le upu lava a toeaiina na fai mai ia au a o ou nofo mai i tua i o, e
faigofie le alala ae le faigofie le tainafi. Ia e tele foi tausaga o tainafi, tulou
le Maota. Ua maua se avanoa e alaala ai. Na ou nofo mai i tua i o o taitai
atu e Tafito ma Sua Atonio ma... le muaau o le Itu o le SNDP o le nonofo
atu i le Itu lenei. O Leota Suatele, Leanapapa Laki e pei o le latou muaau
na sa malosi i le Itu a le HRPP a o ou ulufale mai i le Maota i le taimi lena.
Ia o lea la ua ou nofo ma toe tepa i tua, e ese mai i le afioga ia Tafito ma
le afioga ia Tea Peato, ma le fetalaiga a Tuuu, ia ona o lea sa i ai le taimi sa
malolo ai, o lea ua toe ulufale mai i le Maota, ae pei o lea ou te vaai atu o
le sui usufono Sinia lea ua i ai i le taimi nei ona o lea e tatou te le o faatasi
ma le afioga i le Palemia, ia ma le Susuga Tuilaepa. E pei o laua na na
muamua mai ia au, ia o lea la ua ou vaavaai atu, ia ua faalagi foi i le Sinia,
ia faafetai. Faafetai foi mo lea faaeaea aua e le faigofie.
E pei ona ou fai atu, o le agaga lava ia ma le autu, na o tatou omai e
tautua le atunuu, tautua ia o tatou itumalo, ina ia maua se manuia o le
atunuu. Ae e le o se sailiga o se manuia o se tagata e toatasi. O le agaga
maualuga lea, ae o lenei foi aso, ia e foi lava le Viiga ma le Faafetai i le
Atua.
E malamalama foi ma manino ia le tulaga o Teuteuga o le Tulafono
Tumau, ia ou te le o pogisa foi i le tulaga e pei ona i ai. O le faalagiga o le
Taitai o le Itu Agai, ia o Tulafono Tumau i totonu o le Maota. E le o aafia
ia tulaga tofi o le Vaega Faaupufai o le HRPP o lea e tumau. O la e tumau
ina ia manino ia tulaga. Ia o lea foi e pei ona saunoa manino ia le Taitai
Komiti ma lau afioga, a silasila foi i le tatou Tulafono toe Teuteu o le aso,
ia na o mo se taimi foi lea o le malologa le tumau a le Taitai.
Ia e le faamatafauloaina sau faamatalaga, e manumanu foi i le taimi ua
pasi mamao le taimi malolo o le Aso Faraile lenei. Ia ae o le matou upu
faaiu, ia agalelei le Atua. Agalelei le Atua i lau afioga i le Fofoga Fetalai,
ia faapena foi le la Itu o le Maota i lau afioga i le Sui Palemia ma le Aiga
Kapeneta, ia le Sui Fofoga Fetalai ma Minisita Lagolago. Liua le vai o le
Tamaitai i lea Itu o le Malu, ia faamalo foi ia le tauatai, faamalo foi le
galulue i le pitolaau i le agaia o le tatou Malo, ia faamalo i tulaga uma.
Ia nai ou uso la ua... Ale, e pei lava ona e talanoa mai ia au, Lauofo o le
taimi lava e sui ai le Taitai, ou toe foi atu loa. Ioe, ia o le a la le isi mea?
Toe foi mai loa, e fai le tatou Fono pe a maea le tatou fono a le tatou Vaega
Faaupufai pe a uma le tatou Fono lea.
Ia lau afioga i le Fofoga Fetalai, agalelei le Atua i le tapuaiga a Samoa,
mai ona Tupu seia oo i ona Iu. Faafetai, ia manuia.

FOFOGA FETALAI: Faafetai...

Na faaalia le agaga fiafia o le Palemene e ala i le patipati o latou aao i le
maea ai o le Saunoaga Talifuaitau a le Taitai o le Itu Agai.

Tofa Ale Vena Ale: Lau afioga i le Fofoga Fetalai...

TOLOPOINA

FOFOGA FETALAI: Ia, e i ai le manatu o le a le toe faasilia se upu a le
Fofoga Fetalai. O lea ua tanoa faalele le afioga i le Sui Palemia, ua saunoa
talifuaitau foi ia le afioga i le Taitai o le Itu Agai, ia o tatou ave lea i uta.
O se agaga faaopoopo o le Nofoa, ia e momoli atu lava le faafetai ma le
faamalo i le paia o le Palemene, e le faigofie foi ia le taumafaiga o le tatou
galuega i lenei masina. Sa outou laina ma timuia, sa outou sautia foi i taimi
o le po ona o le naunau, ia maua se ai o le tapuaiga a Samoa ao se Viiga o
le Atua i lo tatou valaauina. Faamalo le usufono, faafetai le onosai ma le
alolofa i le atunuu o lo o tapuaia ia lo tatou alofaiva. O lea foi le agaga
faafetai i le tapuaiga a si o tatou atunuu.
Le paia e o le Palemene ma lenei Maota aemaise o le faafofoga tapuai mai
o Samoa, a fai ua sala se aga po o ua sopoutu foi se gagana a le Fofoga
Fetalai, ia e faamalulu atu. Ia outou alofagia ma faatafea i nuu le aina. Ou
te tatalo pea i le Atua ia foai atu le finagalo faamagalo, e mama ai foi se
sese o le Fofoga Fetalai. Ae o le tatalo faaauau, ia tumau faamanuiaga a le
Atua, i sui usufono uma o lenei Paeaiga. E tau ina ia osaosa faamanuiaga
mai i le Atua, e tafatafafuga i ai ia le valaauina, ma ia laulausasaa lo outou
faiva mo se manuia o Samoa i le lumanai.
O faigamalologa o le a feagai ai pe a tolopo, e tusa o Polokalame o tatou
Aso Fono, ia tuliloaina ia le tou soifua, e Lana faamalologa ma Lana
faauuga. Manuia foi le alofaiva o le Palemia, ma le Sui Palemia aemaise o
le Aiga Minisita, i le latou galuega e le faigofie. Manuia foi ia galuega
faaauau o le a alo atu ai ia afioga i Taitaifono, ma sui usufono o Komiti
FaaPalemene.
Ia tuliloaina e le alofa ma le agalelei o le Atua si o tatou atunuu aoao i ona
tafa e fia. Faafetai atu i Pule Sili o Matagaluega, Faalapotopotoga Tumaoti
a lo tatou Malo mo la outou lagolagosua i taimi o Fonotaga a lau Palemene.
O outou lava e tua atu i ai le Pulega Faatonu ma le Palemene, faafetai le
tautua atunuu, faamalo le onosai i le valaauina. Ia sagai ane ai o le tai ma ia
saga faamanuia le Atua, ia te outou faapea le aufaigaluega atoa a lo tatou
Malo.
E fia faafetaia foi ia auaunaga eseese, sa galulue aua le puipuiga o le
Palemene i Aso Fono taitasi, Matagaluega o Leoleo, Matagaluega o le

Soifua Maloloina, le Pulega o Tineimu ma Faalavelave Faafuasei,
Faalapotopotoga o le Malosi Faaeletise ma le Kamupani a le Kooline. E
momoli foi le faafetai i le Matagaluega o Fesootaiga ma Faamatalaga
Tekonolosi mo auaunaga faaauau pea a le 2AP, mo le faasalalauina tuusao
o Taualumaga a le Palemene i le leitio aua le nofo silafia a le atunuu o
mataupu o lo o tagofia e lana Palemene.
E faamuli ma le ai se faafetai i le Failautusi o le Fono Aoao Faitulafono
ma le tatou aufaigaluega, mo le tautua faifaipea mo le Palemene i le ao ma
le po. O upu masani, e le soona filia le auvaa o le Ofisa o le Fono. O lou
faalupega foi, o le Tao Faafuavelo, e te nofo sauni i so o se taimi aua le
faatinoina o lau tautua faimea sili, mo le tausiga o le mamalu o le
Palemene. Faamalo le galulue, faafetai le tautua, ia faamanuia le Atua.
O le toe upu a le Fofoga Fetalai, o le a se galuega ua o tatou faia ua lelei,
ia fai lea ma Viiga i le Atua. Agalelei le Alii i le afifio atu o le tatou Maota,
o a foi feau ma galuega o lo o faatali mai, i toega o le aso, ia tautai le Atua
i so o se ala.
Ae tatou te le i tolopo, ou te talosaga atu ina o tatou tutulai faatasi ma au,
se i toe faafoi atu le Viiga ma le Faafetai i lo tatou Atua.

Na tutulai le Maota e faafoi le Faafetai ma le Viiga i le Atua ona ua
faaiuina ana Taualumaga i lenei masina, e ala i le peseina o le Pese EFKS
138 ona faaiu ai lea i le Tatalo na saunia e le Afioga i le Minisita o Tupe.

Na tolopo Taualumaga a le Fono Aoao Faitulafono i le itula e 2:22 i le
afiafi seia aulia le Aso Lua, 7 o Mati 2023 i le itula 9:30 i le taeao.


